
        
            
                
            
        

    
	ДЭНДЭВИЙН ЁНДОН

	 

	ЗОХИОГЧИЙН ЭРХ ЗҮЙ

	“УЛСЫН ХЭВЛЭЛИЙН ГАЗАР” Улаанбаатар хотноо 1980 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ОРШИЛ

	Шинжлэх ухаан, утга зохиол, урлагийн бүтээл туурвих, түүнчлэн нээлт, шинэ бүтээл, оновчтой санал гаргах, тэдгээрийг ашиглахтай холбогдон үүсэж байгаа нийгмийн харилцааг зохицуулах эрхийн хэм хэмжээний тогтолцоог БНМАУ-ын зохиогчийн эрх зүй гэнэ. Тус улсын зохиогчийн эрх зүйн хэм хэмжээ нь зохиогчийн амины болон эд хөрөнгийн ашиг сонирхлыг хамгаалах, түүний бүтээлч үйл ажиллагааг нь урамшуулан хөгжүүлэх, хөдөлмөрчдийн дунд шинжлэх ухаан, утга зохиол, урлагийн амжилтыг өргөнөөр сурталчилж, тайлбарлан таниулах, түгээн дэлгэрүүлэх, улс ардын аж ахуйн салбаруудад нээлт, шинэ бүтээл, оновчтой саналын хөдөлгөөнийг өрнүүлэх бололцоо нөхцөлийг хангах нэгдмэл зорилтыг шийдвэрлэхэд зориулагддаг юм. БНМАУ-ын зохиогчийн эрх зүйн эл зорилт нь нийгмийн ба хувийн сонирхлыг зөв хослуулах социалист эрхзүйн харилцааны үндсэн зарчмаас үүсэн гарч байна. Үйлдвэрлэлийн хэрэгслийг нийгмээр өмчилдөг нийгмийн бодит үндэс бүхий нийгмийн ба хувийн ашиг сонирхлыг хослох зарчим нь зохиогчийн эрх зүйн хэм хэмжээнээс үл хамаарах эрх зүйн өвөрмөц ухагдахуун байдаг. Түүний хамгаалалт нь зохиогчийн хувийн сонирхлыг хангах баталгаа болохоос гадна бас бүтээлч шинэ хүчийг байнга нэмэхэд нь тусалж байдгаараа нийгмийн сонирхлыг хангах баталгаа болж байна. Зохиол бүтээлийн эзний эрх мэдлийн ёс журам, өөрөөр хэлбэл зохиол бүтээлийн эзнийг жинхэнэ бүтээгч гэдгийг нь хүлээн зөвшөөрөх, зохиол бүтээлийн бүтээлч үйл ажиллагааны талаарх бие хүний гавьяаг нийгмээс үнэлэн үзэх нөхцөлийг бий болгох нь бас нийгмийг хөгжүүлэх оюун санааны шинэ баялгийг арвижуулахад чухал түлхэц болдог ажээ. 

	Нийгмийн ба хувийн ашиг сонирхлыг зөв хослуулахад зарцуулсан хөдөлмөрийн тоо чанарыг харгалзан үздэг социалист хуваарилалтын зарчим нь зохиогчийн эрх зүйд онцгой чухал ач холбогдолтой байдаг билээ. Учир нь зохиогч бүр нийгмийн хөдөлмөрийн цогцолборын тодорхой хэсгийг бүтээж түүнийхээ хариуд нийгмээс хувь хүртэж байдаг. Энэ нь зохиогчид хөдөлмөрлөх, ашиг сонирхлыг төрүүлж байдаг байна. Энэхүү эд ашгийн сонирхлын хэм хэмжээг зөрчвөл нийгмийн ашиг сонирхлыг үл ойшоосон хэрэг болж бие хүний бүтээлч идэвхийг бууруулдаг билээ. Нөгөө талаар бие хүн нийгэмдээ хийж бүтээснээсээ илүү авах нь мөн л нийгэмд гарз хохирол учруулдаг байна. 

	Албан байгууллагуудаас шинжлэх ухаан, утга зохиол, урлагийн бүтээл, түүнчлэн нээлт, шинэ бүтээл, оновчтой саналыг ашиглах үйл ажиллагаа бүхэн аж ахуйн тооцоон дээр хэрэгжих зарчимтай ажээ. 

	Гэхдээ зохиогчийн эд хөрөнгийн эрх нь аливаа албан байгууллагын аж ахуйн тооцооны ашиг сонирхлоос хамаарахгүй, өөрөөр хэлбэл түүнээс шалтгаалахгүй юм. Учир нь зохиогч нь түүнд бүтээлээ ашиглуулснаас хамаарахгүйгээр шагналаа авах эрхтэй байдаг. Тухайлбал хэвлэлийн газрын аж ахуйн тооцооны ашиг сонирхол нь тэдгээр байгууллагын өөрсдийнх нь үйл ажиллагаанаас (гаргаж байгаа бүтээгдэхүүнээ сайн сурталчлах, номын зураг чимэглэлийг сайн хийх гэх мэт) хангагдах ёстой болохоос биш, харин зохиогчийн шагналын тооцооноос хангагдахаар байж болохгүй билээ. 

	Зохиогчийн амины ба эд хөрөнгийн ашиг сонирхлыг хамгаалахын тулд хуулиар нэлээд эрх мэдэл олгодог. Харин тэдгээр эрх мэдлийг нийгмийн сонирхлын тулд зөв эдлүүлэхийн үүднээс тодорхой хязгааруудыг төрөөс тогтоож өгдөг байна. Эдгээр хязгаар нь зохиогчийн бүтээлч амжилтыг улам идэвхжүүлэх зорилготой учраас зохиогчийн ашиг сонирхолд ямар нэгэн хэмжээгээр харшилдаггүй билээ. Тухайлбал зохиогчдод бүтээлээ ашиглуулах тухайн асуудлыг шийдвэрлэх эрхийг олгохдоо, зохиогчийн зөвшөөрөлгүйгээр бүтээлийг нь ашиглаж болох нэлээд хэдэн тохиолдлыг хуулиар тодорхойлон заасан байдаг. Мөн түүнчлэн нийгмийн ашиг сонирхлын үүднээс зохиолыг шинээр бие даан туурвихад нь зориулан зохиогчийн зөвшөөрөлгүйгээр зохиолыг нь ашиглаж болох тохиолдлуудыг хуулиар тогтоосон байна Үүнд: Хэвлэгдэн гарсан зохиолыг нийтийн өмнө тоглуулах, нийтэд үзүүлэх буюу түгээн дэлгэрүүлэх зорилгоор соронзон хальс, пянз, соронзон тууз, бусад хэрэглэлээр бичих, хөгжмийн зохиолч, үг бүхий зохиол бүтээхэд уран зохиолын номыг ашиглах, дүрслэх урлаг гэрэл зургийн бүтээлийг зохиогчийн ба зохиолын нэрийг заахгүйгээр үйлдвэрт ашиглахад зохиогчоос зөвшөөрөл авахгүй, харин зохиогчид нь шагнал өгнө гэж иргэний хуульд заасан байдаг. Үүнээс гадна зохиогчоос нь зөвшөөрөл ч авахгүй, шагнал ч олгохгүйгээр зохиол бүтээлийг нь ашиглаж болох тохиолдлыг хуульд тодорхойлсон байдаг. Энэ нь:

	а) үргэлжилсэн үгийн зохиолыг жүжгийн буюу кино зохиол болгох, жүжиг, киноны зохиолыг үргэлжилсэн үгийн зохиол болгох, жүжгийн зохиолыг кино зохиол болгох, кино зохиолыг жүжгийн зохиол болгохоос бусдаар хэвлэгдсэн зохиолыг уран бүтээлийн хувьд бие даасан шинэ зохиол бүтээх, уран зургийн бүтээлийг уран баримал болгох, уран баримлыг уран зураг болгох;

	б) шинжлэх ухаан, утга зохиол, урлагийн талаар хэвлэгдэн гарсан зохиолын тухай тогтмол хэвлэл, кино зураг, радио, телевизээр мэдээлэх;

	в) шинжлэх ухаан, утга зохиол, урлагийн бүтээл, тэдгээрээс хэсэглэн авсан зүйлийг Сайд нарын Зөвлөлөөс тогтоосон хэмжээ хязгаарын дотор шинжлэх ухаан, шүүмжийн ном зохиол, сурах, бичиг, улс төр-гэгээрлийн хэвлэлд сэргээж ашиглах;

	г) нийтийн өмнө хэлсэн үг, илтгэл, түүнчлэн хэвлэгдэн гарсан утга зохиол, шинжлэх ухаан, урлагийн зохиолыг сонин, сэтгүүл, кино зураг, радио, телевизээр дамжуулан нэвтрүүлэх, олны өмнө тоглож байгаа зохиолын тоглолтыг театр, концертын танхим зэргээс радио, телевизээр дамжуулан нэвтрүүлэх;

	д) үзэсгэлэн, музейгээс бусад нийтийн чөлөөтэй орж болох газар тавьсан дүрслэх урлагийн бүтээлийг хориглогдоогүй аргаар сэргээн хуулахыг тус тус зөвшөөрсөн байна. 

	Дээр дурдсан хэм хэмжээнүүд нь зохиол бүтээлийг нийтэд өргөнөөр түгээн дэлгэрүүлэхдээ юуны өмнө нийгмийн ашиг сонирхлыг хангахын хамт бас зохиогчийн ашиг сонирхолтой түүнийг нягт хослуулсан байхыг шаарддаг байна. Учир нь энэ бол бүтээлээ нийтэд өргөнөөр тархааж, нийгмийн талаас үнэлэлт авах гэсэн зохиогчийн ашиг сонирхол бас байдагтай холбоотой юм. 

	Нийгмийн болон хувийн сонирхлыг нягт хослох зарчим нь зөвхөн зохиогчийн эрх зүйн хэм хэмжээгээр барахгүй бас түүний эрхийг зөрчихөөс хамгаалах тодорхой аргыг сонгон авахад илэрдэг билээ. 

	Зохиогчийн эрх зүйн ойлголтод зохиогчийн эрх зүй, нээлт, шинэ бүтээл, оновчтой саналын эрх зүй гэсэн иргэний эрх зүйн салбар дахь биеэ даасан институтүүдийг1 хамааруулж тэдгээрт тодорхойлон заасан нийгмийн тодорхой харилцааг зохицуулж байгаа эрхийн хэм хэмжээнүүд багтдаг байна. 

	Зохиогчийн эрх зүйн институтээр шинжлэх ухаан, утга зохиол, урлагийн бүтээлийг туурвиж, тэдгээрийг ашиглахтай холбогдон үүсэж байгаа нийгмийн харилцааг зохицуулдаг бол нээлт, шинэ бүтээлийн эрх зүйн институтээр, тэдгээрт холбогдох эд хөрөнгийн ба эд хөрөнгийн биш амины харилцаа, зохион байгуулалт, хөдөлмөрийн бусад харилцааг зохицуулж зохиогчийн эрхийг хамгаалдаг байна. 

	Шинжлэх ухаан, утга зохиол, урлагийн бүтээл, түүнчлэн нээлт, шинэ бүтээл, оновчтой санал нь зорилго, чиглэл, бүтээх аргаараа харилцан өвөрмөц бүтээлүүдийг хамарч, зохиогчийн эрх, түүнийг хамгаалах аргаараа иргэний эрх зүйн гурван институтийг бүрэлдүүлж байгаа эрхийн хэм, хэмжээнүүдээр зохицуулагдана. Гэвч тэдгээр бүтээлийг зохиогчид нь зохиогчийнхоо эрхийг эдлэх, түүнийгээ хамгаалуулах талаар адил төстэй байдаг билээ. Ялангуяа нээлт, шинэ бүтээл, оновчтой санал нь шинжлэх ухаан, техникийн ололттой нэр холбогдох болсон орчин үед шинжлэх ухааны нээлттэй харилцан уялдаа бүхий нэгдмэл талуудтай учир нээлт, шинэ бүтээл оновчтой саналын эрх зүйг зохиогчийн эрх зүйгээс салангид авч үзэж болохгүй билээ. Тийм учраас зохиогчийн эрх зүйг бүрдүүлж байгаа хэм хэмжээний цогцолбороор нь тус тус ангилж, судалгааны зүйлийнх нь хувьд нэгдмэл ойлголт болгон авч үзэх нь зүйтэй болов уу хэмээн санагдаж байна. Эдгээрийг социалист эрхзүйн бусад салбарт нэгдмэлээр авч үздэг нь ч энэ талаар бас нэгэн нотолгоо болж байна. Жишээ нь БНМАУ-ын эрүүгийн хуульд энэ төрлийн харилцаануудыг хамгаалахаар нэг зүйл ангид багтаан заасан байдаг2.

	Зохиогчийн эрх зүйг судлан мэдэх нь тэдгээрт хамаарагдаж байгаа эрхийн хэм хэмжээнүүдээр зохицуулагдах нийгмийн харилцааг улам боловсронгуй болгох, түүний дотор иргэдийн эрхийн ухамсрыг нэмэгдүүлж тэдгээрийн үйл ажиллагаанд эрхийн зөрчил гаргахгүйгээр, нийгмийн ба хувийн сонирхлыг зөв хослуулах, улс нийгэм иргэдийн эрх ашгийг хууль зүйн дагуу хамгаалахад тусална. 

	МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын Тэргүүлэгчдийн дарга нөхөр Ю. Цэдэнбал МАХН-ын XVII их хуралд тавьсан илтгэлдээ «социализм байгуулах үйлсэд урлаг, утга зохиолын роль улам дээшилж байгааг бид анхаарч, хөдөлмөрчдийг коммунист ёсоор хүмүүжүүлэхэд урлаг, утга зохиолыг үр нөлөөтэй ашиглах хэрэгтэй. Утга зохиол, урлаг бол шинэ хүн, түүний ёс суртахуун, гоо зүйн эрхэм дээд эрмэлзлийг төлөвшүүлэх, манай нийгмийн оюун санааны баялгийг арвижуулах хүчирхэг хэрэгсэл мөн. Манай оюун санааны эрхэм нандин зүйлсийг туурвин бүтээдэг зохиолч, зураач, хөгжмийн зохиолч, кино, театрын зүтгэлтэн нар одоо үеийн шаардлагад тохирсон зохиол бүтээл гаргахад хүч чадал, авьяас билгээ зориулж уран бүтээлийн нарийн төрөл, томоохон хэлбэрийг эзэмших, өнөөгийн бодит үнэн байдлыг өргөн тусгахыг эрмэлзэж байгааг манай нам өндөр үнэлж байна... 

	Орчин үеийн асуудлыг аль болох ихээр дэвшүүлэн тавьж, баатруудынхаа сэтгэхүйд гүнзгий нэвтэрч, янз бүрийн арвин баялаг арга барил эзэмшиж, социалист реализмын гол зарчим болсон намч, ардач чанарыг хөдөлбөргүй сахих нь утга зохиол, урлагийн ажилтан нарын ариун үүрэг мөн3» гэжээ. Энэ нь зохиогчийн бүтээл туурвилыг манай нам өндөр үнэлж түүнийг анхааран халамжилж байдгийн илрэл юм. Нөгөө талаар энэ нь зохиогчийн хөдөлмөрт тавих нийгмийн шаардлагыг тодорхойлжээ. Үүний дагуу зохиогчийн эрх зүйн мэдлэгийг нэмэгдүүлэхэд тавигдах шаардлага нэгэн адил чухал болох нь зүйн хэрэг билээ. 

	Зохиогчийн эрх зүй хэмээх энэ бяцхан товхимлыг иргэний эрх зүйн институтийн дагуу зохиогчийн эрх зүй, шинэ бүтээлийн эрх зүй, нээлт гаргах эрх зүй гэсэн бүлгүүдтэйгээр бичив. Толилуулан буй энэхүү товхимол нь зохиогчийн анхны оролдлого учраас шүүмжлэлтэй хандаж, тунгаан ойлгохын сацуу алдаж эндсэн зүйл байх аваас санал бодлоо илэн далангүй хэлж өгөхийг уншигч түмнээсээ хүсье. 

	 

	Дэндэвийн Ёндон

	 


Нэгдүгээр бүлэг : ЗОХИОГЧИЙН ЭРХ ЗҮЙ

	§1. Зохиогчийн эрх зүйн тухай ойлголт эх сурвалж

	Зохиогчийн эрх зүйн тухай ойлголт

	Зохиогчийн эрх зүй нь БНМАУ-ын иргэний эрх зүйн нэг салбар - биеэ даасан эрхзүйн институт мөн. Зохиогчийн эрх зүйн харилцаа нь шинжлэх ухаан, урлаг, утга зохиолын бүтээлийн үүсэл, ашиглалттай холбогдон үүсдэг ажээ. Ингэхлээр зохиогчийн эрх зүй нь шинжлэх ухаан, урлаг, утга зохиолын бүтээлийг бий болгох, ашиглахад үүсэх харилцааг зохицуулдаг иргэний эрх зүйн хэм хэмжээний нэгэн бүлэг, төрөл хэсэг мөн.

	Зохиогчийн эрх зүйн харилцаа нь бүтцээрээ эд хөрөнгийн биш амин хувийн харилцаа, зохиогчийн эд хөрөнгийн харилцаа гэсэн хоорондоо нягт уялдаа бүхий хоёр төрөлд хуваагдана. Тийм учраас зохиогчийн эрх зүй нь зохиогчдын эд хөрөнгийн ба эд хөрөнгийн биш амин хувийн эрхийг хамгаалж, тэдний оюун санааны бүтээлч үйл ажиллагааг идэвхжүүлэн хөгжүүлэхэд чиглэгдэнэ.

	Зохиогчийн эрх зүйн онцлог нь «иргэний эрх зүйн харилцааны олонхоос ялгагддаг» материаллаг биш, оюун санааны ба соёлын үнэт зүйлс «хэрэгцээт бүхэн» байдаг объектоороо4 зохиогчийн эрх зүйн харилцааны өвөрмөц талыг тодорхойлж байдаг. Шинжлэх-ухаан, урлаг, утга зохиолын бүтээл нь оюун санааны бүтээгдэхүүн байдаг учраас хуульд түүнийг эд юмстай адилтган үздэггүй билээ. Зохиогчийн үйл ажиллагааны бүтээлч хөдөлмөрийн үр дүнгийн материаллаг хэлбэр «зураг, баримал» нь соёлын үнэт зүйлст тооцогдох аливаа бүтээл туурвил байдаг. Энэ нь тухайлбал, зураач хүн зурсан зургаа худалдсаныхаа дараа ч гэсэн зохиогчийнхоо эрхийг хадгалж, мөнхүү зургийг хуулбарлахыг зөвшөөрч болох гэх зэрэгт тусгалаа олж байдаг байна.

	Эд юмсыг шилжүүлэх, ажил гүйцэтгэх, үйлчлэхэд эд хөрөнгийн харилцааг зохицуулдаг иргэний эрх зүйн бусад институтээс зохиогчийн эрх зүйн ялгагдах ялгаа нь түүнд эд хөрөнгийн биш амин хувийн харилцааг «жишээлбэл зохиогчийн нэр, зохиолын халдашгүй байдал зэрэгтэй холбогдон үүсэх харилцааг» зохицуулдаг хэм хэмжээ голлож байдагт оршино.

	Шинжлэх ухаан, утга зохиол, урлагийн бүтээл туурвигчид нь социалист нийгмийн нийт хөдөлмөрчдийн нэгэн адил хөдөлмөрийнхөө үр дүнг ашиглаж, түүнийхээ төлөө шагнал хүртдэг билээ. Гэхдээ зохиогчийн эрх зүйн харилцаа нь хөдөлмөрлөсний хэрээр хуваарилах зарчмын дагуу байх боловч хөдөлмөрийн эрх зүйгээр биш, харин иргэний эрх зүйгээр зохицуулагддаг өвөрмөц онцлогтой. Энэ нь хөдөлмөрийн дотоод дүрэмд захирагддаг зохион байгуулалттай хамт олны хүрээнд харьцангуй цөөн гардаг зохиогчийн хөдөлмөрийн онцлогтой холбоотой ойлголт мөн. Зохиогч, хөгжмийн зохиолч, зураачид, бусад уран бүтээлийн ажилтнууд ихэнх тохиолдолд ажлынхаа өдрийг өөрсдөө зохион байгуулдаг ажээ. Тэд бүтээлээ бэлэн болгосны дараа буюу эсвэл тодорхой хугацаанд хийж өгөхөөр социалист байгууллагуудтай хэлцэл хийдэг. Чухам энэ байдлаас үндэслэн зохиогчийн хөдөлмөрийг үнэлэх, түүний хөлсийг олгох нь хүртэл онцлогтой байдаг юм. Иймээс зохиогчийг шагнах хэмжээ нь зохиогчийн хөдөлмөрт зарцуулсан цагийн тоогоор биш, харин юуны өмнө тэрхүү зохиосон бүтээлийн онол, үзэл суртал, практик өгөөж, уран сайхны болон бусад харгалзан үзвэл зохих чанарын гол гол үзүүлэлтүүдээр тодорхойлогдоно.

	БНМАУ-ын зохиогчийн эрх зүй нь зохиогчдоос зохиол бүтээлээ өргөн дэлгэр туурвиж бүтээхэд нь дэмжлэг үзүүлж, тэдэнд уран бүтээлийн эрх чөлөө, зохиолын халдашгүй эрхийн хамгаалалтыг баталгаатай болгож, зохиогчийн амин хувийн ашиг сонирхлыг нийгмийн ашиг сонирхолтой зөв хослуулахыг хангаж өгнө. Өөрөөр хэлбэл зохиогчийн амин хувийн эрх ашгийг нийгмийн эрх ашигтай хослон үзэх зарчим дээр үндэслэж, зохиогчдын зохиол бүтээлээ ашиглах, бүтээлийн шагнал авах эрхийг нь хангах түүний зэрэгцээгээр зохиогчийн бүтээлийг нийгэмд ашиглуулах бүрэн боломжоор хангаж өгдөг юм.

	Зохиогчийн эрх зүйн хэм хэмжээнд иргэний эрх зүйн зохицуулах харилцааны дагуу зохиогчдын адил тэгш эрхийн үндсэн дээр үүссэн, зөвшөөрөн заасан эрх зүйн заалт, эд хөрөнгийн хариуцлага хүлээх болон мөн нэхэмжлэлийн журмыг хамгаалах зэрэг асуудал тусгалаа олсон байдаг. Ийм учраас дээр өгүүлсэн зүйлүүд нь зохиогчийн эрх зүй бол шинжлэх ухаан, утга зохиол, урлагийн бүтээл гаргах, ашиглахтай холбогдон бий болдог зохиогчийн харилцааг зохицуулж байгаа хэм хэмжээнүүдийн нийлбэр цогц юм гэж тодорхойлох боломжийг өгч байна.

	Зохиогчийн эрх зүйг эрх зүйн институтийнх нь хувьд зохиогчийн эрх зүйн харилцааны зохих элементүүд болох зохиогч, орчуулагч, өв залгамжлагчид зэрэг бусад этгээд (талууд)-ийн тодорхой субьектив эрхтэй хольж хутгаж болохгүй юм (Зохиогчийн субьектив эрхийн талаар энэ бүлгийн 4 дүгээр зүйлд бичсэнийг үзнэ үү)

	 

	Зохиогчийн эрх зүйн эх сурвалж 

	БНМАУ-ын улсын үндсэн хуулийн 76 дугаар зүйлд «БНМАУ-ын иргэд эрэгтэй, эмэгтэй, арьс, үндэс, шашин шүтлэг, нийгмийн гарал байдлаар ялгаваргүй тэгш эрхтэй» гэж заажээ. Мөн хуулийн 77 дугаар зүйлд «БНМАУ-ын иргэд хөдөлмөрлөх, хөдөлмөрийн хэмжээ чанарт тохирсон цалин хөлс авах эрхтэй.

	БНМАУ-ын иргэн бүр аж ахуй, соёлын байгуулалтын аль ч салбарт хүч чадал, мэдлэгээ саадгүй ашиглан хөдөлмөрлөж, хийснийхээ хэрээр тогтоогдсон цалин хөлс авч энэхүү эрхээ эдлэх бололцоог тус улсын социалист аж ахуйн системийн бүх давуу тал хангаж өгнө» гэж заасан байна. Тус улсын үндсэн хуулийн 87 дугаар зүйлд БНМАУ-ын иргэдэд үг хэлэх, хэвлэн нийтлэх зэрэг эрх чөлөөг хуулиар батлан олгосныг заагаад эдгээр эрх чөлөөг эдлэхэд шаардагдах эл материалын нөхцөлийг хөдөлмөрчид ба тэдгээрийн байгууллагад хангаж өгнө гэдгийг бас заасан юм. Үндсэн хуулийн эдгээр заалт бол зохиогчийн эрх зүйн эх сурвалж болох ач холбогдолтой хууль зүйн хэм хэмжээ юм. Үүнээс үндсэн хуулийн 81—85, 89 дүгээр зүйлд заасан хэм хэмжээнүүд нь зохиогчийн эрх зүйн эх сурвалж болох ач холбогдолтой юм, 

	Үндсэн хуулиар тогтоосон хэм хэмжээнд үндэслэн эрх зүйн бусад хэм хэмжээнүүдийг гаргадаг. Түүгээр нийгмийн харилцааны тодорхой хэсгийг зохицуулж байдаг билээ. Иймээс иргэний хууль, эрүүгийн хууль, соёлын дурсгалт зүйлийг хамгаалах хууль, Сайд нарын Зөвлөлийн тогтоолууд, төрийн захиргааны бусад төв байгууллагуудаас гаргасан хэм хэмжээний актууд нь зохиогчийг харилцааг зохицуулах эрх зүйн эх сурвалж болно.

	Шинжлэх ухаан, утга зохиол, урлагийн бүтээл гаргах, ашиглахтай холбогдсон харилцаа нь БНМАУ-ын иргэний хуулийн V хэсэг «339—356 дугаар зүйл»-ээр зохицуулагддаг. Иргэний хуульд зохиол бүтээлийн бүх төрөл, түүнийг ашиглах аргуудад хамаарах нэн түгээмэл, үлэмж чухал зарчмын хэм хэмжээнүүдийг тогтоосон байдаг билээ. Тухайлбал зохиогчийн эрхийн тухай иргэний хуулийн 341 дүгээр зүйлд, хамтран зохиогчийн тухай 342 дугаар зүйлд, зохиолыг өөр хэл дээр орчуулах тухай 349 дүгээр зүйлд тус тус заажээ.

	БНМАУ-ын Сайд нарын Зөвлөлийн тогтоолууд нь зохиогчийн эрх зүйн чухал эх сурвалж юм. Тэдгээр зохиогчийн харилцааг зохицуулах талаар тус улсын үндсэн хууль, иргэний хууль, эрүүгийн хууль, соёлын дурсгалт зүйлийг хамгаалах хууль зэрэгт тодорхойлогдсон хэм хэмжээнүүдийг нарийвчлан тодруулж, тэдгээрийг биелүүлэх гол аргачлалыг тусгасан байдаг юм. Үүнээс гадна хуулиар эрх олгосны дагуу зарим тодорхой хэм хэмжээг Сайд нарын Зөвлөл тогтооно. Мөн Сайд нарын Зөвлөлийн тогтоолоор төрийн захиргааны төв байгууллагад эрх олгох, үүрэг болгон даалгах зэргээр зарим заавруудыг гаргуулдаг. Эдгээрийг зохиогчийн харилцааг зохицуулахад хууль зүйн үндэс бүхий эх сурвалжийн ач холбогдолтой актууд гэж үздэг юм. Тухайлбал:

	«Уран зохиолчдод олгох уран бүтээлийн чөлөө ба томилолтын тухай журам»-ыг баталсан Сайд нарын Зөвлөлийн 1956 оны 17 дугаар тогтоол, 

	«Гадаад хэвлэлийн орчуулга ба редакторлах хөлсийг олгох ажлыг Улсын хэвлэл ба хэвлэлийн үйлдвэрлэлийг эрхлэх газарт эрхлүүлэх тухай» Сайд нарын Зөвлөлийн 1956 оны 18 дугаар тогтоол, 

	«Урлагийн байгууллагуудын талаар авах зарим нэг арга хэмжээний тухай» Сайд нарын Зөвлөлийн 1956 оны 136 дугаар тогтоол, «Зохиогчдын хөлсний тухай» 1956 оны 304 дүгээр тогтоол, «Мэргэжлийн зохиолчдын тухай» 1957 оны 51 дүгээр тогтоол, «Дүрслэх урлагийн уран бүтээлийг сайжруулах зарим арга хэмжээний тухай» 1959 оны 101 дүгээр тогтоол, «Кино үйлдвэрийн ажлыг сайжруулах зарим арга хэмжээний тухай» 1962 оны 13 дугаар тогтоол, «Уран бүтээлийн чөлөөгөөр ажиллагчдын тухай» 1962 оны 73 дугаар тогтоол, «Ерөнхий боловсролын бага дунд сургуулийн сурах бичгийн хэвлэлтийн ажлыг сайжруулах тухай» 1962 оны 345 дугаар тогтоол, «Д. Нацагдоржийн нэрэмжит шагнал бий болгох тухай» 1964 оны 448 дугаар тогтоол, «Техник мэргэжлийн сургуулийн талаар авах зарим арга хэмжээний тухай» 1969 оны 142 дугаар тогтоол, 

	«Орон нутгийн сонины ажлын талаар авах зарим арга хэмжээний тухай» 1966 оны 97 дугаар тогтоол, 

	«Монголын урчуудын эвлэлийн хорооны нэрэмжит шагнал бий болгох тухай» 1967 оны 373 дугаар тогтоол, 

	«Соёлын яамны дүрмийг батлах тухай» 1968 оны 290 дүгээр тогтоол, 

	«Монголын зурагт радиогийн нэвтрүүлэгт орсон бүтээлд олгох шагналын хэмжээ тогтоох тухай» 1968 оны 432 дугаар тогтоол, 

	«БНМАУ-ын дотор ил нийтлэх сонин, сэтгүүл, ном, зохиолыг хэвлэх нэгдсэн дүрмийг батлах тухай» 1969 оны 391 дүгээр тогтоол, 

	«Зохиолчдын шагналын хэмжээг шинэчлэн батлах тухай» 1965 оны 322 дугаар тогтоол зэрэг нь эдүгээ зохиогчийн эрх зүйн эрх сурвалжийн ач холбогдолтой дагаж мөрдөгдөж байна. Эдгээрээс гадна «Шинэ юмыг зохион бүтээгчийн эрх»-ийн тухай МАХН-ын Төв Хороо, БНМАУ-ын Сайд нарын Зөвлөлийн 1964 оны 114 206 дугаар тогтоол мөн эх сурвалжийн ач холбогдолтой дагаж мөрдөгдөж байна. Дээр дурдсан тогтоолууд нь хүчин төгөлдөр мөрдөгдөж байгаа заалтуудаараа зохиогчийн эрх зүйн эх сурвалжийн ач холбогдолтой байгааг санах хэрэгтэй. Эдгээр тогтоолоос хүчингүй болгогдсон заалтуудын эрх зүйн үйлчилгээ нь зогсоогдсон учир дагаж мөрдөгдөхгүй юм. 

	Зохиогчийн харилцааг зохицуулахад өвөрмөц хэлбэр бүхий эрхийн хэм хэмжээний актуудыг төлөөлдөг үлгэрчилсэн гэрээнүүд (энэхүү актад бичигдсэн хэм хэмжээ нь зохиогчийн гэрээний зохих төрлийн системээр хийгдсэн байдаг) ихээхэн рольтой юм. Зохиогчийн харилцааны тусгай төрлийг зохицуулдаг хэд хэдэн төрлийн үлгэрчилсэн гэрээ байдаг. Ийм гэрээнд утга зохиол, уран сайхны бүтээлийг хэвлэн нийтлэх үлгэрчилсэн гэрээ, улс төр, шинжлэх ухаан, үйлдвэрлэл-техник, сургалтын ба бусад утга зохиолын бүтээлүүдийг хэвлэн нийтлэх үлгэрчилсэн гэрээ, бэлтгэн нийлүүлэх гэрээ, уран сайхны киноны зохиол бичих үлгэрчилсэн гэрээ, дүрслэх урлагийн бүтээлийг хэвлэн нийтлэх үлгэрчилсэн гэрээ зэрэг орно. Үлгэрчилсэн гэрээний маягийг зохиогчийн эрхийн дүрмээр буюу эрх бүхий байгууллагаас баталсан нэг маягийн гэрээний загварууд, бусад эрх зүйн актуудаар тодорхойлж өгдөг юм. Тийм учраас зохиогчийн харилцааг зохицуулах үлгэрчилсэн гэрээ ямар үед эх сурвалжийн ач холбогдолтой болохыг зөв тогтоох хэрэгтэй юм.

	Үндсэн хууль, Иргэний хууль, Эрүүгийн хууль, Соёлын дурсгалт зүйлийг хамгаалах хууль, Сайд нарын Зөвлөлийн тогтоолууд, үлгэрчилсэн гэрээнүүдээс гадна зохиогчийн харилцаа нь зохиогчийн эрх зүйн тусгай асуудлыг (жишээлбэл, шинжлэх ухаан, утга зохиол, урлагийн тодорхой бүтээлд олгох зохиогчийн шагналын хэмжээний тухай) шийдвэрлэсэн эрхийн хэм хэмжээний актаар зохицуулагддаг байна.

	Зохиогчийн эрх зүйн тухай хууль тогтоомжийг зөв тууштай хэрэглэх зорилгоор БНМАУ-ын дээд шүүх зохиогчийн эрх зүйн талаар үүсэн гарч байгаа маргааныг хянан шийдвэрлэж байгаа шүүхийн практикт дүгнэлт өгч тайлбар гаргаж болно.

	 

	 

	§ 2. Зохиогчийн эрх зүйн объект

	Иргэний хуулийн 5 дугаар хэсгийн 339 дүгээр зүйлд шинжлэх ухаан утга зохиол, урлагийн бүтээл нь тэдгээрийн хэлбэр, зорилго, чанар түүнчлэн бүтээхэд хэрэглэсэн аргыг харгалзахгүйгээр зохиогчийн эрхэд хамаарагдана гэдгийг заажээ. Зохиогчийн эрх зүйн объектын хүрээ маш өргөн юм. Тус улсын иргэний хуулийн 339 дүгээр зүйлд зааснаар ийм объект нь гар бичмэл, зураг, дүрслэх урлагийн зүйл, нийтийн өмнө унших буюу тоглох зохиол, мөн соронзон хальс, механик буюу соронзон бичлэг хийх гэх зэргээр хэвлэгдэн гарсан буюу хэвлэгдэн гараагүй ч гэсэн ямар нэгэн бодит хэлбэрээр илэрхийлэгдсэн бөгөөд зохиогчийн бүтээлч үйл ажиллагааны үр дүнг тусгаж чадсан бусад зохиол» өөрөөр хэлбэл утга зохиол, шинжлэх ухааны зэрэг бичмэл зохиол» «лекц илтгэл хэлсэн үг зэрэг» бичмэл биш зохиол, жүжгийн ба хөгжим бүжгийн зохиол, хөгжмийн үгтэй ба үггүй зохиол, кино зохиол, кино зураг, уран зураг, баримал, уран барилга, зураасан зургийн урлаг, нийтийн өмнө тоглуулж болохыг бичгээр буюу өөр аргаар зөвшөөрсөн найраг дууны зохиол, шинжлэх ухаан техникийн холбогдолтой зохиолын төлөвлөгөө, жүжиг» хөгжим-бүжгийн зохиолыг тайзан дээр тоглуулах төлөвлөгөө, үлгэрчилсэн зураг, шинжлэх ухаан техникт холбогдох хуванцар бүтээл, газар зүйн ба хөрс шинжилгээний зэрэг газрын зураг, бүтээлийн хувь бүрд зохиогчийн нэр, бүтээсэн газар, он нь заагдсан гэрэл зургийн ба түүнтэй адил аргаар зохиосон бусад бүтээл байж болно. 

	Шинжлэх ухаан, утга зохиол, урлагийн аливаа бүтээл нь өөртөө зохих онцлог шинжүүдтэй байж зохиогчийн эрх зүй, ч объект гэж тооцогдоно. Эдгээр онцлог шинжид уг бүтээлийн бүтээлч чанар, зохиогчийн бүтээлч үйл ажиллагааны дүнд бүтээгдсэн түүний бодит хэлбэр хийгээд дахин хувилагдах нөхцөл боломж зэрэг багтана.

	 

	Бүтээлийн бүтээлч чанар

	Зохиол бүтээлийн маш олон янзын төрөл хэлбэр байж болохыг хуульд заасан байдаг боловч тэдгээрийн алинд нь ч гэсэн заавал байвал зохих ганцхан нийтлэг шаардлага болох мөнхүү бүтээл нь зохиогчийн бүтээлч үйл ажиллагааны үр дүн байх ёстой гэсэн шаардлага тавигддаг юм. 

	Шинжлэх ухаан, утга зохиол, урлагийн бүтээл туурвихад хөдөлмөрийн бүтээлч шинж чанар нь объектив бодит байдлын өвтэгш дүрслэл бүхий мэдээж илэрхий, шинэ ойлголт дүр буюу хэлбэрийг бий болгоход илэрдэг ажээ. Зохиогчийн бүтээлч үйл ажиллагаа нь нэгэнтээ мэдэгдэж байсан агуулгыг өөрчилсөн тодорхой өөрчлөлт хийсэн тийм онцсайн чанарын хэлбэртэй өөр бүтээл туурвихад ч бас нэгэн адил илэрнэ. 

	Нэг этгээд (тал буюу зохигч) шинэ, бүтээлч, биеэ даасан бүтээл туурвихын тулд өөр бүтээлийг ашиглах нь нөгөө этгээд (тал буюу зохигч) өөр шинэ бүтээл буюу мөн тийм янзын шинэ бүтээлийг зохион бүтээхээр мөнхүү эх бүтээлийг ашиглахад саад болохгүй. 

	 

	Бүтээлийн бодит хэлбэр

	Зохиогчийн Эрх зүй нь зохиогчийн бүтээлч үйл ажиллагааны үр дүнг тусгаж чадсан «гар бичмэл, зураг дүрслэх урлагийн зүйл болон зохиолыг нийтийн өмнө унших буюу тоглох, мөн хальсанд буулгах, механик буюу соронзон бичлэг хийх зэрэг» ямар нэгэн бодит хэлбэрээр илэрч байгаа зохиол бүтээлд хамаарагдана. Оюун санааны үйл ажиллагааны бүтээгдэхүүний хувьд ямар нэгэн бодит хэлбэрээр илэрхийлэгдээгүй бүтээл зохиогчийн эрхзүйн объект болохгүй. Иймээс тэр бүтээл нь хуулбарлагдах буюу сэргээгдэхгүй. Жишээ нь симфони бичих гэж байсан хөгжмийн зохиолч тэрхүү симфонио сэтгэлдээ бодож байгаад дуусгасан гэж үзэх боловч түүнийгээ бодитойгоор бичээгүй, нийтийн өмнө тоглоогүй бол тэр нь эрх зүйн хамгаалалтын объект болж чадахгүй юм. 

	Бүтээлийн объектив хэлбэр нь материаллаг хэлбэрээс өөр юм. Зохиогч нь бүтээлээ бичээгүй, ямар нэгэн материаллаг хэлбэр олоогүй байлаа ч гэсэн түүнийг нийтийн өмнө уншиж тоглож болно. Тэр ч байтугай тэрхүү бүтээлийг өөр хүмүүс бичиж авч, сэргээж «Жишээ нь түргэн бичлэг буюу соронзон хальсанд буулгаж» болно. Тэгвэл тэрхүү бүтээл зохиогчийн эрх зүйн объект болдог. 

	Бүтээл нь объектив хэлбэрээ олсон чухам тэр үед л уг бүтээл зохиогчийн эрх зүйгээр хамгаалагдана.

	 

	 

	§ 3. Зохиогчийн эрх зүйн субъект

	Зохиогчийн эрх зүйн субъектийг манай улсын хуулиар дараах хоёр категорид хуваан авч үздэг. Үүнд:

	1. Бүтээлч хөдөлмөрөөрөө шинжлэх ухаан, утга зохиол, урлагийн бүтээл туурвисан этгээд (иргэн), хуулийн этгээд (байгууллага). 

	2. Урьдчилан заасан хууль зүйн үндэслэл бүхий шалтгаанаар хүчинтэй болж (өв залгамжлах, зохиогчийн эрхийг улсад авах зэрэг) зохиогчийн эрх шилжсэн этгээд (иргэн, хуулийн этгээд) буюу зохиогчийн эрхийг залгамжлагчид гэж хоёр хуваана. 

	Зохиогчид Зохиогчийн эрхийн объектыг үүсгэн бүтээгчдийг зохиогчид гэнэ. Нас, эрүүл мэндийн байдал зэргээс шалтгаалахгүйгээр ямар ч этгээд (иргэн ба хуулийн этгээд) бүтээлийн зохиогч байж болно. Зохиогчийн эрхийг хэрэгжүүлэх явцад нэгэнтээ бий болсон хууль зүйн тодорхой үр дагавартай холбогдож байдаг янз бүрийн талыг хуульд харгалзан үздэг юм. Тухайлбал, зохиол бүтээлийг туурвигчид нь 15 нас хүрээгүй хүүхэд байвал түүний эрхийг түүний нэрийн өмнөөс эцэг эх, үрчлэгч, асран хамгаалагч, харгалзан дэмжигч нь хэрэгжүүлж болно. Энэ тухай БНМАУ-ын иргэний хуулийн 10-р зүйлийн нэгдүгээр хэсэгт: Бага насны буюу өөрөөр хэлбэл 15 насанд хүрээгүй хүмүүсийн хийх хэлцлийг тэдгээрийн нэрийн өмнөөс хууль ёсны төлөөлөгчид - эцэг, эх, үрчлэгч, асран хамгаалагч хийнэ гэж заасан байдаг. Тус улсын иргэний хуулийн 11 дүгээр зүйлд зөвшөөрсөн журамд харшлахгүй, түүний дагуу бол 15 наснаас 18 хүртэл насны иргэд зохиогчийн эрхийг биеэ дааж эдэлнэ. 

	Иргэний хуулийн 12 дугаар зүйлд, сэтгэл мэдрэлийн өвчтэй, ухаан солио учраас өөрийн үйлдлийн учир холбогдлыг ойлгохгүй өөрийгөө зөв удирдаж чадахгүй болсон хүнийг иргэний эрх олох, үүрэг бий болгох чадваргүй гэж тогтоосон журмаар шүүх зарлана. Ийнхүү зарлагдсан хүнд зохих журмаар асран хамгаалалт тогтооно. Эрх олох үүрэг бий болгох чадваргүй гэж зарлагдсан, сэтгэл мэдрэлийн өвчтэй, ухаан солио хүмүүсийн нэрийн өмнөөс тэдгээрийн асран хамгаалагч хэлцэл хийнэ гэж заасан байдаг. Тийм хүмүүсийн өмнөөс асрамжлагч нь хэлцэл хийж түүний эрхийг хамгаалан хэрэгжүүлнэ. 

	Эрдэм шинжилгээний ба бусад байгууллагад ажиллаж албан үүргээ биелүүлж байхдаа бүтээл туурвихад зохиогчийн эрх эдэлнэ. Энэ тухай БНМАУ-ын иргэний хуулийн 348 дугаар зүйлд «Шинжлэх ухааны буюу улс хоршоолол, олон нийтийн байгууллагад албан даалгавар гүйцэтгэх журмаар бүтээсэн зохиолын талаар түүнийг зохиогч нь зохиогчийн эрх эдэлнэ» гэж заасан байдаг. Харин энэ зүйлийн хоёр дахь хэсэгт «Албан байгууллагаас уг зохиолыг ашиглах журам, ямар үед зохиогчид шагнал олгож байвал зохих нөхцөлийг БНМАУ-ын Сайд нарын Зөвлөл тогтооно» гэж заасан учир тогтоогдсон журмаар зохиол бүтээл туурвихад мөнхүү бүтээлийг ашиглах, зохиогчийн шагнал олгоход зарим нэгэн онцгой нөхцөлийг урьдчилан тогтоож болдгийг харуулж байна. Одоо манай улсад зохиогчийн шагнал олгохдоо БНМАУ-ын Сайд нарын Зөвлөлийн 

	1965 оны 322 дугаар тогтоол, 

	1956 оны № 18 дугаар тогтоол,  

	1956 оны № 136 дугаар тогтоол,  

	1956 оны № 304 дугаар тогтоол,

	1962 оны № 13 дугаар тогтоол,

	1962 оны № 345 дугаар тогтоол,

	1964 оны № 448 дугаар тогтоол,

	1966 оны № 97 дугаар тогтоол,

	1967 оны № 373 дугаар тогтоол,

	1968 оны № 432 тогтоол зэрэг актуудаар тогтоосон хэм хэмжээнүүдийг баримтлах буюу удирдлага болгож байна. 

	Иргэншлээс хамаарахгүйгээр хэн ч зохиогч байж болно. Гэхдээ тус улсын эрхийн хэм хэмжээгээр мөнхүү зохиогчийн эрхийг хамгаалах боломж нь түүний бүтээл анх хаана гарсан буюу хаана бодит хэлбэрээрээ байж байгаагаас шалтгаална. Хэрэв бүтээл нь БНМАУ-ын нутаг дэвсгэр дээр анх гарсан, эсвэл тэр нь мөнхүү нутаг дэвсгэр дээр гараагүй ч гэсэн бодит хэлбэрээрээ уг нутаг дэвсгэрт байж байгаа бол зохиогч ба түүний эрхийн залгамжлагчийн иргэншлээс хамаарахгүйгээр зохиогчийн эрхийг нь хүлээн зөвшөөрнө. 

	БНМАУ-ын иргэний бүтээл гадаад улсын нутаг дэвсгэр дээр гарсан буюу тэнд бодит хэлбэрээрээ байж байгаа бол зохиогчийн эрх ба түүний эрхийн залгамжлагчдын эрхийг хүлээн зөвшөөрнө. 

	Зохиол бүтээл туурвисан бусад хүмүүсийн зохиогчийн эрх нь мөнхүү бүтээл гадаад улсын нутаг дэвсгэр дээр анх гарсан буюу эсвэл тэнд ямар нэг бодит хэлбэрээр байж байгаа бол тус улсын оролцсон олон улсын гэрээ хэлэлцээрүүдийн үндсэн дээр зохиогчийн эрх эдэлнэ. Жишээ нь эрхийн туслалцаа харилцан үзүүлэхээр хоёр улсын хооронд гэрээ хэлэлцээр байгуулдаг бөгөөд тэдгээрт заасан нөхцөлийн дагуу зохиогчийн эрхийг хамгаалж болно. 

	 

	Хамтран зохиогчид 

	Зохиол бүтээлийг нэг биш, хоёр буюу түүнээс олон хүний бүтээлч хөдөлмөрийн үрээр туурвих тохиолдол олон байдаг билээ. Ийм бүтээлд түүнийг туурвисан бүх хүн зохиогчийн эрхзүйн субъект болно. Тэдний хооронд хамтран зохиогчийн харилцаа үүснэ. 

	Хамтран зохиогчдын хоорондох зохиогчийн харилцааг зохицуулахад:

	а) хамтран зохиогчид гэж хэнийг хэлэх

	б) хамтран зохиогчийн эрхийн байдал

	в) хамтын бүтээл гэж ямар бүтээлийг тооцох

	г) хамтын бүтээлд олгох шагнал

	д) хамтын бүтээлийн зохиогчийн эрхийг залгамжлах журам 

	зэргийг мэдэх нь чухал юм. Тус улсын иргэний хуулийн 342 дугаар зүйлд заахдаа «Хоёр буюу хэд хэдэн этгээд хамтын хүч хөдөлмөрөөр бүтээсэн бүтээлийнхээ талаар уг зохиол нь нэг бүхэл буюу тус бүрдээ биеэ даасан ач холбогдолтой ч байсан хамтран зохиогчийн эрх эдэлнэ» гэсэн байна. Ингэхлээр хамтран зохиогчдын бүтээлийг хуваагдах ба үл хуваагдах гэж хоёр ангилдаг. Хамтран зохиогчдын туурвисан бүтээл нь хувааж үл болох нэгэн бүхэл бүтэн зүйл байж болно. Ийм бүтээлийг үл хуваагдах бүтээл гэдэг. Хамтран зохиогчид биеэ даасан хэсгүүдэд хуваагдах бүтээлийг туурвиж болно. Тухайлбал, бүлэг бүрийг нь өөр өөр зохиогчийн бичсэн сурах бичиг байж болно. Ийм бүтээлийг хуваагдах бүтээл гэдэг. Иймээс хамтарсан зохиогчоор тооцоход дараах гурван зүйлийн шаардлагыг харгалзана. Үүнд:

	а) Хамтран зохиогчид нь хам бүтээл гаргахаар (амаар буюу бичгээр) харилцан тохиролцсон зөвшөөрөлтэй байх;

	б) Мөн зохиолыг туурвихад хам зохиогчдын тус бүрийн хувь нэмэр орсон байх;

	в) Бүтээл нь үнэн чанартаа хам бүтээл биш, янз янзын бүтээлийг нийлүүлсэн байж болохгүй. Жишээлбэл, номын зохиогч, мөн номын зургийн зохиогч нарыг хам зохиогч гэж тооцохгүй. Учир нь тэдгээр нь нэгдмэл зохиол биш юм. Ингэхлээр бүтээл нь үнэхээр хам бүтээл байх ёстой. 

	Хамтран зохиогчдын хуваагдах ба үл хуваагдах ямар ч бүтээлийн хувьд зохиогчийн эрх нь бүх зохиогчдод хамаарна. Үүнээс гадна хувааж болох бүтээлийг хамтран зохиоход түүний туурвисан хэсэг нь мөнхүү бүтээлийн бусад хэсгээс хамаарахгүйгээр ашиглаж болох байвал тэрхүү хамтран зохиосон бүтээлээс өөрийнхөө туурвисан хэсгийн хувьд зохиогчийн эрх эдэлнэ. Иймээс уг бүтээлийг бүхэлд нь ашиглахад хам зохиогч нь өөрийгөө мөнхүү бүтээлийн хэсгийн зохиогчоор нэрлэхийг шаардах эрхтэй юм. Өөрөөр хэлбэл иргэний хуульд зааснаар хамтран зохиогч бүр хамтын бүтээлд орсон бие даасан ач холбогдолтой өөрийн зохиолын талаар зохиогчийн эрх эдэлдэг.

	Хамтын бүтээл дэх зохиогчийн эрхийг хэрэгжүүлэх журам хийгээд хам зохиогчдын хооронд шагналыг хуваарилах нь тэдгээрийн харилцан зөвшөөрөлцсөнөөр тодорхойлогдоно. Ийм хэлэлцээр байхгүй үед зохиогчийн эрх бүх хам зохиогчдын хоршсоны хэрээр хэрэгжүүлэгдэх бөгөөд шагналыг тэдний хооронд оногдуулахдаа хууль тогтоомжид заасан журмаар хуваана. 

	Хам зохиогчдод техникийн туслалцаа үзүүлсэн хүмүүс (бичээч, хянагчид, зөвлөгчид зэрэг), мөн түүнчлэн тэр бүтээлийн редакторууд хамтран зохиогч болж чадахгүй. Хамтран зохиох ажиллагаа нь мөнхүү бүтээлийг туурвигчдын хоорондын хэлэлцээ, тохиролцоо дээр үндэслэгддэг юм. Энэхүү хэлэлцээ, тохиролцоо нь уг бүтээл дээр ажиллаж эхлэх үед хийгдэж болно, мөн уг ажлын явцад хийгдэж болно. Жишээлбэл, зохиогчтой тохиролцон түүний зохиол дээр ажиллаж байх үед кино урлагийн журам ёсоор зохиолоо бичихэд нь зохиолчид киностудиэс тусалсан тусламж нь мэргэжлийнхэд хамаарагдаж болно. Онцгой тохиолдолд хам зохиогчдын харилцааг үүсгэж байгаа гүйцээж хийх ажлын зөвшөөрөл нь мөнхүү зохиогчийн нас барсны дараа түүнийг залгамжлагчдад өгөгдсөн байж болно. 

	 

	Түүвэр эмхэтгэгчид 

	БНМАУ-ын иргэний хуулийн 343 дугаар зүйлд заахдаа дараах таван зарчмыг тогтоожээ. Үүнд:

	а) Ямар нэгэн зохиогчийн эрхийн зүйл биш, хууль эрхийн хэм хэмжээ тогтоосон бусад акт, шүүхийн шийдвэр, албан баримт бичиг, зохиогч нь үл мэдэгдэх ардын уран бүтээл, эртний бичиг дурсгал, мөн тэрчлэн зохиогчийн эрхээр хамгаалагдаагүй бусад зохиолыг түүвэрлэн эмхэтгэхэд түүнийг эмхэтгэгч нь уг материалыг биеэ дааж эмхэтгэн боловсруулсан бол зохиогчийн эрх эдэлнэ. 

	б) Мөн энэ мэтээр бусад ямар нэгэн зохиолыг биеэ дааж боловсруулсан бол нэгэн адил зохиогчийн эрхийг эдэлнэ. 

	в) Түүвэр эмхэтгэхэд эмхэтгэгч зохиогчийн эрх эдэлж байгаа нь мөнхүү зохиолыг өөр хүмүүс биеэ дааж боловсруулан эмхэтгэхэд саад болохгүй. 

	г) Зохиогчийн эрхийн хугацаа дуусаагүй зохиол эмхэтгэлд орсон бол эмхэтгэгч нь зохиогчийн эрхийг зөрчиж болохгүй. 

	д) Эмхэтгэгч хийгээд мөнхүү эмхэтгэлийг хэвлэн гаргаж байгаа байгууллагатай байгуулсан гэрээнд өөрөөр заагаагүй тохиолдолд уг зохиолыг зохиогч нь өөрөө хэвлэн нийтлүүлэх эрхтэй юм. 

	 

	Зохиогчийг залгамжлагчид

	Зохиол бүтээлийг туурвигчдад хамаарч байгаа зохиогчийн эрх нь анхных байдаг бөгөөд зохиогч нь энэ эрхээ насан туршдаа эдэлдэг юм. Мөнхүү зохиогчийн нас барсны дараа зохиогчийн эрхийг эдэлбэл зохих хууль ёсны субъектүүдийг зохиогчийг залгамжлагчид гэж үзнэ. Энэ тухай БНМАУ-ын иргэний хуулийн 347 дугаар зүйлийн гуравдугаар хэсэгт заахдаа: «Өөрийгөө нас барсны дараа зохиолын халдашгүй эрхийг хэнд шилжүүлэх тухайг зохиогч бичгээр зааж үлдээх эрхтэй. Ийнхүү заагаагүй бол зохиогчийг нас барсны дараа зохиолын халдашгүй эрхийг өв залгамжлагч хариуцан гүйцэтгэнэ. Хэрэв өв залгамжлагч байхгүй буюу тэдгээрийн зохиогчийн эрх эдлэх хугацаа дууссан, түүнчлэн БНМАУ-ын Сайд нарын Зөвлөл тусгай журам тогтоосон бол зохиогч нас барсны дараа зохиолын халдашгүй эрхийг хамгаалах явдлыг хууль буюу БНМАУ-ын Сайд нарын Зөвлөлийн тогтоол ёсоор зохиогчийн эрхийг хамгаалах үүрэг бүхий байгууллага хариуцан гүйцэтгэнэ» гэжээ. Ингэхлээр зохиогчийн эрхийг залгамжлагч нь:

	1.  Зохиогчийн бичгээр зааж үлдээсэн гэрээслэлд заагдсан гэрээслэл хүлээн авагч. 

	2. Гэрээслэгдээгүй зохиолд бол өв залгамжлагч. 

	3. Зохиогчийн эрхийг хамгаалах байгууллага. 

	4. Улс юм. 

	Зохиогчийг залгамжлагчид нь зохиогчийн эрхийг залгамжлах эрхийнхээ хувьд хууль тогтоомжид тодорхойлогдсон журмын дагуу анхдагч ба дараалагч болох ялгаатай юм. Үүнд:

	 

	1.  Зохиогчийн бичгээр үлдээсэн гэрээслэлд заагдсан гэрээслэл хүлээн авагч нь тэргүүн ээлжид зохиогчийн эрхийг залгамжлах эрхтэй байна. Ийм гэрээслэл хүлээн авагч нь иргэн, социалист байгууллага, улс аль нь ч байж болно. 

	 

	2. Бичгээр үлдээсэн гэрээслэлд нэр заагдсан гэрээслэл хүлээн авагч байхгүй буюу түүний эрхийн чадвар зогсоогдсон «иргэн нас барах, нас барсанд тооцогдох, сураггүй алга болсон гэж шүүхээс тогтоогдох, байгууллага татан буугдах» үед зохиогчийн эрхийг залгамжлах эрхийг түүний өв залгамжлагчид шилжүүлнэ. Үүнтэй холбогдуулан хүндтэйд үзэж харгалзах шалтгаан гарч болох юм. Энэ нь:

	а) Зохиогчийн бичгээр үлдээсэн гэрээслэл байхгүй бол зохиогчийн эрхийг өв залгамжлагч шууд залгамжилна. 

	б) Зохиогчийн бичгээр үлдээсэн гэрээслэлд заагдсан гэрээслэл хүлээн авагч нь байхгүй буюу түүний эрхийн чадвар зогсоогдсон бол өв залгамжлагч нь эрэмбэ дарааллын журмаар зохиогчийн эрхийг залгамжилна. 

	в) Гэрээслэлд заагдсанаар зохиогчийн эрхийг залгамжлах хугацаанд зохиогчийн эрхийг улсад шилжүүлэх хугацаа болсон бол өв залгамжлагчид зохиогчийн халдашгүй эрхийг шилжүүлэхгүй. 

	г) Хууль буюу Сайд нарын Зөвлөлийн тогтоолоор тогтоосон тусгай журмын дагуу зохиогчийн эрхийг хамгаалах үүргийг мөнхүү эрхийг хамгаалах үүрэг бүхий улс, хоршоолол, олон нийтийн байгууллага хариуцан гүйцэтгэх болсон бол өв залгамжлагчид зохиогчийн халдашгүй эрхийг шилжүүлэхгүй. Өөрөөр хэлбэл зохиогчийг залгамжлах нь мөнхүү зохиогч өөрөө зохиогчийн эрхийн анхдагч эдлэгч байсан нөхцөлд л гэрээслэл хүлээн авагч буюу өв залгамжлагчид зохиолын халдашгүй эрх шилжинэ. 

	д) Өв залгамжлагчид зохиогчийн халдашгүй эрхийг ээлжлэн шилжүүлэхдээ зөвхөн тэр зохиолын зохиогчийн эрхийг хадгалсан хугацааны дотор шилжүүлнэ. 

	 

	3. Улс, хоршоолол, олон нийтийн байгууллага зохиогчийн эрхийг залгамжлахдаа:

	а) Өв залгамжлагч байхгүй буюу түүний эрхийн чадвар зогсоогдсон үед. 

	б) Зохиогчийн эрх эдлэх хугацаа дууссан үед. 

	в) Хууль буюу Сайд нарын Зөвлөлийн тогтоолоор тогтоосон тусгай журмын дагуу тус тус залгамжилна. Тэгэхдээ уг байгууллага өөрөө зохиогчийн эрхийг хамгаалах үүрэг бүхий байгууллага байх ёстой. 

	Тус улсын иргэний хуулийн 355 дугаар зүйлд зохиогчийн эрхийг залгамжлах хугацаа, мөнхүү эрхийг залгамжлагчийн шагнал авах журмыг тодорхойлон тогтоож өгсөн байдаг юм. Үүнд:

	I. Зохиогчийг нас барсны дараа зохиогчийн эрх нь мөнхүү зохиогчийн нас барсан жилийн нэгдүгээр сарын нэгнээс эхлэн 15 жилийн хугацаагаар түүний өв залгамжлагчид тогтоосон журмын дагуу шилждэг. Өөрөөр хэлбэл зохиогчийн эрхийг залгамжлагч нь зохиогчийн нас барсан жилийг нэгдэх жил гэж тоолоод 15 жилийн дотор зохиогчийн эрхийг залгамжилна. 

	II. Гэрэл зургийн бүтээл, түүнтэй нэгэн адил аргаар хийсэн бусад бүтээлийн талаарх зохиогчийн эрх нь зохиогчийг нас барахад үлдсэн хугацаагаар шилжинэ. Ийм бүтээлийн зохиогчийн эрхийн хугацааг иргэний хуулийн 354 дүгээр зүйлд заахдаа мөнхүү зохиолын хэвлэгдэн гарсан жилийн нэгдүгээр сарын нэгнээс эхлэн таван жилийн турш эдэлнэ гэжээ. Ингэхлээр дээрх бүтээлийн талаарх зохиогчийн эрх нь энэхүү таван жилийн үлдсэн хугацаагаар өвлөгчид залгамжлагдана гэсэн хэрэг мөн. Жишээ нь, Зохиогчийг нас барахад мөнхүү өв залгамжлагдах бүтээл нь хэвлэгдээд 3 жил болж байсан гэж бодъё. Тэгвэл түүний зохиогчийн эрхийг залгамжлах хугацаа нь 2 жил байх болно. 

	Өв залгамжлагчид зохиогчийн шагнал олгох хэмжээг БНМАУ-ын Сайд нарын Зөвлөл тогтоодог. Энэ талаар дараах журмыг иргэний хуулиар тогтоожээ. Үүнд:

	1. Өв залгамжлагчид олгох шагналын хэмжээ нь зохиогчид олговол зохих шагналын 50 хувиас дээш байж болохгүй. 

	II. Хамтран бүтээсэн зохиолыг ашигласны шагнал авах эрх нь хамтын зохиогч бүрд оногдох хэмжээгээр тэдгээрийн өв залгамжлагчид шилжинэ. 

	III. Хамтын зохиогчийн аль нэг нь нас барахад тэр нь өв залгамжлагчгүй буюу эсвэл өв залгамжлах эрх эдлэх хугацаа дууссан бол түүнд оногдох шагналыг олгохгүй. 

	Хуулийн этгээд зохиогчийн эрхийн субъект болох тухай Хууль тогтоомжид тусгайлан заасан нөхцөлд улс, хоршоолол, олон нийтийн байгууллага зохиогчийн эрхзүйн субъект болно. Иймээс хуулийн этгээдийн зохиогчийн эрхийг тогтоох үндэслэл нь тус улсын хууль тогтоомж мөн. Хуулийн этгээд нь зохиогчийн эрхийг хугацаагүй эдэлдэг юм. Хуулийн этгээд өөрчлөгдөн байгуулагдвал түүний эзэмшиж байсан зохиогчийн эрх нь түүний эрх үүргийг хүлээн авсан хуулийн этгээд (байгууллага)-д шилжинэ. Хуулийн этгээд татан буугдвал зохиогчийн эрх нь улсад шилжинэ. 

	Тус улсын иргэний хуульд зааснаар хуулийн этгээд нь дараах байдлаар зохиогчийн эрхзүйн субъект болдог. Үүнд:

	а) Өөрөө буюу хэвлэлийн газраар дамжуулан сэтгүүл, бусад тогтмол хэвлэл, эрдэм шинжилгээний эмхэтгэл, нэвтэрхий толь, тайлбар толь, лавлах бичиг хэвлүүлж байгаа байгууллага нь эдгээр хэвлэлийн талаар зохиогчийн эрх эдэлнэ. Харин эдгээр хэвлэлд зохиол нь орж хэвлэгдсэн зохиогч бүр өөрийнхөө зохиолын талаар зохиогчийн эрх эдэлдэг юм. 

	б) Кино, телевизийн киног зохиогчийн эрхийг тэдгээр киног бүтээсэн байгууллага эдэлнэ. Гэхдээ кино зохиолыг зохиогч, хөгжмийн зохиолч, найруулагч, ерөнхий оператор, зургийн найруулагч, мөнхүү кино зохиолын бүрэлдэхүүнд орсон бусад зохиолын зохиогч нь зохиолынхоо талаар зохиогчийн эрх эдэлдэг юм. 

	в) Радио, телевизийн нэвтрүүлэг хийсний зохиогчийн эрхийг радио, телевизийн нэвтрүүлгийн байгууллага эдэлнэ. Харин тэдгээр нэвтрүүлэгт орсон зохиолын зохиогчид нь тус тусын зохиолын талаар зохиогчийн эрхийг эдэлдэг. Үүнээс үзвэл хуулийн этгээд нь цогцолбор бүтээлийг туурвихад өөрийн үйл ажиллагаагаар зохиогчийн эрхийн анхдагч эдлэгч болно. Тийм цогцолбор бүтээл нь мөнхүү хуулийн этгээдтэй үйл ажиллагаа нь холбогдох томоохон хамт олны хөдөлмөрөөр бий болдог юм. Энэхүү хамт олны гишүүдийг хуулийн этгээдтэй нэг талаас хөдөлмөрийн харилцаа нөгөө талаас зохиогчийн гэрээний харилцаа холбож өгдөг юм. Үүнд:

	а) тухайлбал найруулагчид, операторууд, редакторууд, жүжигчид зэргийг хөдөлмөрийн харилцаа;

	6) зохиогч, кино зохиолч, хөгжмийн зохиолч зэргийг зохиогчийн гэрээний харилцаа тус тус хуулийн этгээдтэй холбож өгдөг юм. 

	Хамт олны бусад гишүүн, хуулийн этгээдийн хоорондын харилцаа нь ямар байдалтай байгаагаас хамаарахгүйгээр хуулийн этгээдийн зохиогчийн эрх холбогдох ажилтнуудын бүтээлч үйл ажиллагааны үр дүнд л үүсэн бий болдог юм. Тэгэхдээ шинжлэх ухааны буюу улс, хоршоолол, олон нийтийн байгууллагад албан үүргээ гүйцэтгэх журмаар бүтээсэн зохиолын талаар түүнийг зохиогч нь зохиогчийн эрх эдэлдэг юм. Тийм учраас сонин, сэтгүүл, бусад тогтмол хэвлэл, эрдэм шинжилгээний эмхэтгэл, нэвтэрхий толь, тайлбар толь, лавлах бичиг зэрэгт зохиол нь орж хэвлэгдсэн зохиогчид, кинонд бол кино зохиолыг бичигчид, хөгжмийн зохиолч, найруулагч, ерөнхий оператор, зургийн найруулагч, уг кино зохиолын бүрэлдэхүүнд орсон бусад зохиолын зохиогч нар радио, телевизийн нэвтрүүлэгт орсон зохиолын зохиогчид өөр өөрсдийнхөө зохиолын талаар зохиогчийн эрх эдэлж байхаар иргэний хуульд заасан байдгийг дээр өгүүлсэн билээ. 

	Хамт олны бусад гишүүдийн хөдөлмөр нь мөнхүү цогцолбор бүтээлийн чанар, байдалд онц чухал нөлөө үзүүлдэг ч гэсэн холбогдох ажилтны хувьд түүнд зохиогчийн эрхийг бүтээдэггүй байна. Жишээлбэл, сэтгүүлийн хийгээд эрдэм шинжилгээний эмхэтгэлийн редакцын зөвлөлийн хөдөлмөр, редактор, зураач-гүйцэтгэгчдийн хөдөлмөр гэх мэт. 

	 

	Улс зохиогчийн эрхийн субъект болох тухай

	Зохиогчоос нь зохиогчийн эрхийг улс худалдан авах, мөн зохиол бүтээлийг улсын хөрөнгө гэж зарлагдсан үед улс зохиогчийн эрхзүйн субъектийн хувиар оролцож болно. Тус улсын иргэний хуульд «Зохиолыг хэвлэн нийтлэх, нийтийн өмнө тоглуулах ба өөрөөр ашиглах зохиогчийн эрхийг зохиогч буюу түүний өв залгамжлагчаас тухай бүр БНМАУ-ын Сайд нарын Зөвлөлийн тусгай тогтоолоор албадан худалдан авч болно» гэж заасан байдаг нь зохиогчоос зохиогчийн эрхийг улс худалдан авах хууль зүйн үндэслэл мөн. 

	Зохиол бүтээлийг улсын хөрөнгө гэж зарлах үндэслэл нь:

	а) Зохиогч нь нас барсан бөгөөд түүний зохиогчийн эрхийг залгамжлах өв залгамжлагчгүй үед. 

	б) Зохиогч нь нас барахдаа зохиол бүтээлийнхээ зохиогчийн эрхийг улсад шилжүүлэхээр гэрээслэх. 

	в) Зохиогчийн эрхийн хугацаа дуусах. 

	г) Хуулийн этгээд татан буугдах үед тус тус бий болно. 

	 

	 

	§ 4. Зохиогчийн субьектив эрх

	Зохиогчийн эд хөрөнгийн биш амины ба эд хөрөнгийн эрхийн нэгдлийг бэхжүүлж байгаа эрхийн хэм хэмжээнүүдээр зохиогчийн субьектив эрхийн агуулга тодорхойлогдож байдаг юм. Үзэл суртлын хувьд ач холбогдол бүхий бүтээлийн онцгой чанар нь зохиогчид олгогдсон эрхийн нийт системд эд хөрөнгийн биш амины эрх томоохон хувийн жин эзлэхийг урьдчилан тогтоодог юм. Энэхүү эд хөрөнгийн биш амины эрхэд мөнхүү зохиолын эзний эрх бүтээлээ хэвлэн нийтлүүлэх, хуулбарлах, түгээн дэлгэрүүлэх (тараах) эрх, мөн түүний халдашгүй эрх багтана. Зохиогчийн шагнал авах эрх нь эд хөрөнгийн чанартай юм. 

	 

	Зохиолын эзний эрх

	Энэ нь бүтээлийн зохиогч гэж зөвшөөрөгдсөн этгээдэд холбогдох эрх юм. Энэхүү эрхийн элементүүдийн нэг нь зохиогчийн нэрийн эрх юм. Зохиогчийн нэрийн эрх гэдэг нь өөрийнхөө бүтээлийг хуулиар зөвшөөрөгдсөн аргаар өөрийн буюу зохиомол нэрээр, эсхүл нэргүй «гарын үсэггүй»-гээр хэвлүүлэх, хуулбарлуулах, тараах боломжийг зохиогчид олгосон эрх юм. Жишээлбэл, гурван зураач хамтын бүтээлдээ өөрсдийн нэрийн эхний үеүдийг холбож «Саналбат» гэж нэр өгсөн нь байдаг билээ. Мөн нэрээ тонгоргож хэрэглэх, үеэр нь тонгоргож холбох, эцгийнхээ нэрээр нэрлэх, эцгийнхээ нэрийг тавиад нэрээ бичихгүйгээр цуваа цэг тавих, «зөгий», «нүд», «чих» гэх зэргээр янз бүрийн зохиомол нэр хэрэглэсэн тохиолддог нь энэхүү зохиогчийн нэрийн эрхийг хэрэгжүүлэхтэй холбогдох баримт мөн. 

	Зохиол, бүтээлийг ашиглагч бүх этгээд албан байгууллагад өөрийнхөө зохиол бүтээлийг ашиглуулахдаа өөрийнхөө нэрээр нэрлүүлэх гэсэн зохиогчийн хүсэл зориг нь заавал биелүүлбэл зохих зүйл мөн. Харин хууль тогтоомжид заасны дагуу дүрслэх урлагийн бүтээл, мөн түүнчлэн гэрэл зургийн бүтээлийг үйлдвэрийн барааны адилаар ашиглахад зохиогчийн нэрийг заахгүй байж болно. Үүнээс бусад тохиолдолд зохиол бүтээлийг зохиогчийн гарын үсэггүйгээр буюу нэргүйгээр хувилах, тараах нь гагцхүү зохиогчтой тохиролцсоны үндсэн дээр байж болно. 

	Хэрэв зохиогч нь зохиомол нэрээр буюу эсхүл нэргүйгээр бүтээлээ хэвлүүлсэн, хувилуулсан, тараасан байвал мөнхүү бүтээлийг ашиглагч этгээд, албан байгууллага аль нь ч зохиогчийн жинхэнэ нэрийг задруулах ёсгүй юм. 

	Хэвлэн нийтлэх буюу өөр аргаар хувилах, түүнчлэн нийтийн өмнө тоглуулах зохиолын талаар түүнийг ашиглаж байгаа этгээд болон албан байгууллага нь зохиогчийн зөвшөөрөлгүйгээр уг зохиол, бүтээл, түүний нэр, зохиогчийн нэрийг өөрчилж болохгүй гэдгийг тус улсын иргэний хуульд заажээ. Мөн зохиолыг хэвлэн нийтлэхдээ уг зохиолд зохиогчийн зөвшөөрөлгүйгээр зураг, өмнөх үг, төгсгөлийн үг, тайлбар хийхийг хуулиар хориглосон юм. 

	Зохиогчийн нэрээр буюу нэргүйгээр нийтийн хүртээл болсон бүтээлийн зохиогчийн эд хөрөнгийн биш амины ба эд хөрөнгийн эрхийг мөнхүү бүтээлийг зохиогч нь өөрийнхөө жинхэнэ нэрийг нийтэд мэдэгдэх хүртэл уг бүтээлийг ашиглагч байгууллага буюу зохиогчийн эрхийг хамгаалах байгууллага хамгаална. 

	Зохиолын эзний эрх нь зөвхөн зохиогчийн нэрийн эрхээр хязгаарлагддаггүй. Зохиол, бүтээлээ гарын үсэггүйгээр хэвлүүлж байхдаа ч зохиогч нь зохиолын эзний эрхээс татгалздаггүй бөгөөд тэрээр зөвхөн зохиолын эзний эрхээ өвөрмөц байдлаар хэрэгжүүлж байгаа л хэрэг юм. Хэн нэгэн хүн бүхлээр нь буюу хэсэглэн түүний зохиолын «эзэн» болсон тохиолдолд зохиогч нь (мөнхүү бүтээлийг зохиогчийн өөрийн нэрээр, эсхүл гарын үсэггүйгээр (нэргүйгээр) хэвлүүлсэн байхад ч түүнийг харгалзахгүйгээр) эрхийн хамгаалалтын зохих аргуудыг ашиглах эрхтэй юм. 

	 

	Зохиол бүтээлээ нийтлэх, хувилах тараах эрх 

	Энэ нь хүн амын өргөн давхаргад зохиол бүтээлээ, танилцуулах боломжоор зохиогчдыг хангаж байгаа эд хөрөнгийн биш амины эрх мөн. 

	Бүтээлээ нийтлэх эрх гэдэг нь бүтээлээ хэвлүүлэх нийтэд илэрхийлэх эрх юм. Зохиогч нь зөвхөн энэ эрхийн ёсоор бүтээлээ бэлэн болгох тухай асуудлыг шийдвэрлэж түүнийг хэвлэхийг зөвшөөрч болно. Зохиогчийг амьд байхад бүтээлийг нь түүний хүсэл зоригоос гадуур хэвлэх, нийтэд илэрхийлэхийг зөвшөөрдөггүй. Онцгой тохиолдолд бүтээлээ хэвлүүлэх, нийтэд илэрхийлэх зөвшөөрлийг зөвхөн зохиогчоор барахгүй, мөнхүү бүтээлээр ашиг сонирхол нь хөндөгдөж байгаа бусад этгээдэд бас өгөх ёстой. Иймээс хуульд заасны дагуу өөр этгээдийг дүрсэлсэн дүрслэх урлагийн бүтээлийг нийтлүүлэх, хувилах, тараахдаа зөвхөн тэр дүрслэгдсэн хүний зөвшөөрөлгүйгээр, түүнийг нас барсны дараа үр хүүхэд, хань (эхнэр, нөхөр)-ийн зөвшөөрөлтэйгөөр гүйцэтгэнэ. Хэрэв энэ нь улс, нийгмийн ашиг тусын тулд хийгдэж байгаа буюу дүрслэгдсэн хүн зохиогчийн өгсөн хөлс төлбөрийн оронд дүр болж өгсөн байвал иймэрхүү зөвшөөрлийн шаардлагагүй юм.

	Захидал, өдрийн тэмдэглэл, зурвас зэрэг нь зохиогчид хамаатай бүтээл учраас тэдгээрийг ашиглах, хэвлүүлэх, нийтэд илэрхийлэхдээ гагцхүү зохиогчийн зөвшөөрснөөр хэвлүүлж, нийтэд илэрхийлж болно. Тэгэхдээ Захидлыг үүний зохиогч буюу эсхүл мөнхүү захидлын хаяглагдсан «хүлээн авагч» хүний зөвшөөрснөөр хэвлүүлж, нийтэд илэрхийлж болно. Захидал бичигч, хаяглагдсан эзний аль аль нь нас барсан байвал тэдгээрийн үр хүүхэд, ханилсан хань «эхнэр, нөхөр»-ийнх нь зөвшөөрснөөр түүнийг хэвлүүлж, нийтэд илэрхийлж болно. 

	Бүтээлийг хувилах, тараах эрх нь хэвлэн нийтлүүлэх эрхтэй адилхан байдаг. Зохиогч нь бүтээлээ хэвлүүлэх, нийтэд илэрхийлэхийг зөвшөөрөхийн хамтад түүнийг хувилах, тараах (утга зохиолын бүтээлийг хэвлэх, зохиолоор кино зураг авах гэх мэт)-ыг нэгэн зэрэг зөвшөөрнө. Гэхдээ бүтээлээ хувилах, тараахгүйгээр (зураг баримлын эхийг үзэсгэлэнд тавьж үзүүлж) нийтэд илэрхийлж болно. Бүтээлийг эхний удаад хэвлэгдсэний дараа ч гэсэн «хэвлэгдэн гарсны хойно» түүнийг хувилах, түгээн дэлгэрүүлэх эрх нь зохиогчид хадгалагдсан хэвээр байдаг. Хуульд өөрөөр заагаагүй бол аливаа бүтээлийг хаана хувилах, түгээн дэлгэрүүлэхийг зохиогчтой тохиролцож болно. Энэ бүхэн нь бусдын зохиолыг ашиглах явдал иргэний хуульд зааснаас бусад үед гагцхүү зохиогч буюу зохиогчийн эрх эдэлж байгаа өв залгамжлагчтай байгуулсан гэрээний үндсэн дээр гүйцэтгэгдэнэ гэсэн тус улсын иргэний хуулийн 346 дугаар зүйлээс үүсэн гарч байгаа нөхцөл юм. Хуулиар онцгойлон үзэж зөвшөөрсөн бүтээлийг зохиогчийн зөвшөөрөлгүйгээр хувилах түгээн дэлгэрүүлэх нь нэгэнт хэвлэгдсэн «хэвлэлээс гарсан», нийтэд илэрхийлэгдсэн бүтээлийн хувьд л байж болно. Тухайлбал манай улсын иргэний хуулийн 350, 351 дүгээр зүйлд зохиогчийн зөвшөөрөлгүйгээр зохиол бүтээлийг ашиглах тухай заасан байдаг билээ. Энэ нь шагнал олгохгүйгээр ашиглах, шагналыг нь өгч ашиглах гэсэн хоёр заагтай юм. Зохиогчийнх нь зөвшөөрөлгүйгээр, шагнал олгохгүйгээр, зөвхөн зохиогчийн нэр ба зохиолыг зааж зохиолыг нь ашиглахыг дараах таван нөхцөлд зөвшөөрдөг юм. Үүнд:

	1. Үргэлжилсэн үгийн зохиолыг жүжгийн зохиол буюу кино зохиол болгох жүжгийн зохиол буюу кино зохиолыг үргэлжилсэн үгийн зохиол болгох, жүжгийн зохиолыг кино зохиол болгох, кино зохиолыг жүжгийн зохиол болгохоос бусдаар хэвлэгдсэн зохиолыг уран бүтээлийн хувьд биеэ даасан шинэ зохиол бүтээх, мөн уран зургийн бүтээлийг уран баримал болгох, уран баримлыг уран зураг болгоход зохиогчийн зөвшөөрөл авахгүй, шагнал олгохгүй, зөвхөн зохиогчийн нэр ба зохиолыг зааж зохиолыг нь ашиглаж болно. 

	2. Шинжлэх ухаан, утга зохиол, урлагийн бүтээл, мөн тэдгээрээс хэсэглэн авсан зүйлийг Сайд нарын Зөвлөлөөс тогтоосон хэмжээ хязгаарын дотор шинжлэх ухааны ба шүүмжлэлийн ном, зохиол сурах бичиг, улс төр, гэгээрлийн хэвлэлд сэргээж ашиглахад зохиогчоос нь зөвшөөрөл авахгүй, шагнал олгохгүй, зөвхөн зохиогчийн нэр ба зохиолыг зааж зохиолыг нь ашиглаж болно. 

	3. Шинжлэх ухаан, утга зохиол, урлагийн талаар хэвлэгдэн гарсан зохиолын тухай тогтмол хэвлэл, кино, радио, телевизээр мэдэгдэл хийхэд зохиогчоос нь зөвшөөрөл авахгүй, шагнал олгохгүй, зөвхөн зохиогчийн нэр ба зохиолыг зааж, зохиолыг нь ашиглаж болно. 

	4. Нийтийн өмнө хэлсэн үг, илтгэл, түүнчлэн хэвлэгдэн гарсан утга зохиол, шинжлэх ухаан, урлагийн зохиолыг сонин, кино, радио, телевизээр дамжуулан нэвтрүүлэх, олны өмнө тоглож байгаа зохиолын тоглолтыг театр, концертын танхим зэргээс радио, телевизээр дамжуулан нэвтрүүлэхэд зохиогчоос зөвшөөрөл авахгүй, шагнал олгохгүй, зөвхөн зохиогчийн нэр ба зохиолыг зааж, зохиолыг нь ашиглаж болно. 

	5. Үзэсгэлэн, музейгээс өөр нийтээр чөлөөтэй орж болох газар тавьсан дүрслэх урлагийн бүтээлийг хориглосноос бусад аргаар сэргээн хуулахад зохиогчоос нь зөвшөөрөл авахгүй, зохиогчид шагнал олгохгүй, зөвхөн зохиогчийн нэр ба зохиолыг заагаад зохиолыг ашиглаж болно. 

	Дараах дөрвөн нөхцөлд зохиогчоос зөвшөөрөл авахгүйгээр, зохиогчийн шагнал төлж, зохиогчийн нэр ба зохиолын нэрийг заагаад уг зохиолыг ашиглаж болно. Үүнд:

	1. Хэвлэгдэн гарсан зохиолыг нийтийн өмнө тоглуулах, (харин үзэгчид үнэгүй үзсэн бол зохиогчид шагнал өгдөггүй)-д зохиогчоос нь зөвшөөрөл авахгүйгээр, зөвхөн зохиогчийн шагнал олгоод зохиогчийн нэр ба зохиолын нэрийг зааж уг зохиолыг ашиглаж болно. 

	2. Иргэний хуульд заасан ёсоор зохиогчид нь шагнал олгохгүйгээр хэвлэгдсэн зохиолыг кино, радио, телевизээр нэвтрүүлэхэд ашиглахаас бусдаар нийтэд үзүүлэх буюу түгээн дэлгэрүүлэх зорилгоор соронзон хальс, пянз, соронзон тууз, бусад хэрэгслээр бичихэд зохиогчоос нь зөвшөөрөл авахгүйгээр, зөвхөн шагнал олгож, зохиогчийн нэр ба зохиолын нэрийг зааж, мөнхүү зохиолыг ашиглаж болно. 

	3. Хөгжмийн зохиолч үг бүхий хөгжмийн зохиол бүтээхдээ уран зохиолын номыг ашиглавал зохиогчоос нь зөвшөөрөл авдаггүй. Ийм үед зохиогчид нь шагнал олгоно. Зохиогчийн нэр ба зохиолын нэрийг зааж ашиглана. 

	4. Дүрслэх урлаг, гэрэл зургийн бүтээлийг зохиогчийн ба зохиолын нэрийг заахгүйгээр үйлдвэрт ашиглах тохиолдол байдаг. Ийм үед зохиогчоос зөвшөөрөл авахгүй, зохиогчид нь шагнал олгоно. 

	Эдгээр нь мөнхүү бүтээлийн хэвлэгдэн гарсан буюу нийтэд илэрхийлэгдсэн үеийг нарийн тодорхойлохыг шаарддаг ажээ. 

	 

	Бүтээлийг нийтэд илэрхийлэх 

	Энэ нь бүтээлийг хэвлүүлэх, нийтийн өмнө тоглуулах, олон нийтэд үзүүлэх, радио, телевизээр нэвтрүүлэх буюу өөр ямар нэгэн аргаар хүмүүсийн тодорхойгүй хүрээнд илэрхий болгохыг хэлнэ. БНМАУ-ын иргэний хуулийн 339 дүгээр зүйлд энэ аргыг тодорхойлохдоо «... зохиолыг нийтийн өмнө унших буюу тоглох явдал, мөн соронзон хальс механик буюу соронзон бичлэг хийх гэх зэрэг хэвлэгдэж гарсан буюу хэвлэгдэж гараагүй боловч ямар нэг бодит хэлбэрээр илэрхийлэгдсэн...» гэж заажээ. Утга зохиолын бүтээлийн гар бичмэлийг өрөлтөд өгөх жүжгийн сургуулилалт хийх зэрэг бүтээлийг нийтэд илэрхийлэх бэлтгэл үйл ажиллагааг мөнхүү бүтээлийг ашигласан гэж үзэж болохгүй. 

	Зохиогч нь өөрийнхөө бүтээлийг хүмүүсийн хязгаарлагдмал хүрээнд «тухайлбал зохиогч нь өөрийнхөө бүтээлийг эрдэмтний зөвлөл, уран бүтээлчдийн холбоо, уран сайхны зөвлөл, редакцын зөвлөл зэрэгт хэлэлцүүлэхээр танилцуулах, найз дотно нөхдөдөө үзүүлэх гэх мэтээр» танилцуулбал түүнийг бүтээлээ нийтэд илэрхийлсэнд тооцдоггүй. Мөнхүү бүтээлийн тухай түүний агуулгыг өгүүлсэн мэдээллийг бас бүтээлээ нийтэд илэрхийлсэн гэж үздэггүй. Жишээлбэл номын танилцуулгыг хэвлэх гэх мэт. Хүмүүсийн тодорхойгүй хүрээнд тараахаар «гар бичмэлийн эрхтэй» гэсэн дардас тэмдэгтэйгээр бүтээлийг олшруулбал түүнийг бүтээлээ нийтэд илэрхийлсэнд тооцно. Тус улсын иргэний хуулийн 340 дүгээр зүйлд «... хэвлэгдэж гараагүй боловч тус улсын дотор ямар нэгэн бодит хэлбэрээр байгаа бүтээлийн... », «... хэвлэгдэж гараагүй боловч ямар нэгэн бодит хэлбэрээр гадаад улсад байгаа бүтээлийнхээ талаар... зохиогчийн эрх эдэлнэ5» гэж заасан нь дээрх үзэлд хууль зүйн үндэслэл болно. Ингэхлээр эрдэм шинжилгээний болон бусад байгууллагад танилцуулахаар илгээсэн эрдмийн зэрэг горилогчийн диссертацийн хураангуйлал нь нийтэд илэрхийлэгдсэн бүтээлд тооцогдоно. Учир нь сонирхсон хэн боловч тэр хураангуйлалтай танилцаж болно. 

	Шинжлэх ухаан, утга зохиол, урлагийн бүтээлийг хэвлэх, түгээн дэлгэрүүлэхэд зориулан улсаас хэвлэлийн газар, театр, филармони, кино үйлдвэр зэрэг «иймэрхүү байгууллагуудыг уран бүтээлчдийн холбооны маягаар байгуулж бас болно» тусгайлсан байгууллагуудыг бас байгуулдаг билээ. Энэ нь зохиогчийн эрхийг хэрэгжүүлэх бодит баталгаануудын нэг жишээ мөн. Зохиогч нь эдгээр байгууллагаар дамжуулан тодорхой хэмжээ хязгаарын дотор өөрийнхөө бүтээлийг ашиглах, өөрөөр хэлбэл зохиол бүтээлээ хувилж, түгээн дэлгэрүүлж, түүндээ тохирсон шагнал авч байдаг юм. 

	 

	Орчуулгын бүтээлийг ашиглах 

	Үүнд бүтээлийг орчуулах, орчуулсан бүтээлийг ашиглах тухай ойлголтыг багтаан авч үздэг юм. Бүтээлийг орчуулснаар түүнийг мэддэг хэл дээрээ ашиглах боломж нээгдэнэ. Иймээс бүтээлийг орчуулах, орчуулсан бүтээлийг ашиглах хоёр нь харилцан нөлөөлөх уялдаа бүхий үйл ажиллагаа мөн. 

	Хэвлэгдсэн зохиолыг өөр хэлэнд орчуулахад хуульд заасан ёсоор зөвшөөрөгдсөн байх шаардлага тавигдана. Ийм зөвшөөрлийг зохиогч өөрөө өгнө. Зохиогч нь нас барсан бол мөнхүү зөвшөөрлийг зохиогчийн эрхийг залгамжлагч өгнө. Зохиогчийн нас барсны дараа зохиогчийн эрхийг залгамжлагч нь хэн байх тухайг иргэний хуульд тодорхойлсон байдаг билээ. Энэ нь:

	а) зохиогчийн бичгээр үлдээсэн гэрээслэлд заагдсан гэрээслэл хүлээн авагч (иргэн, социалист байгууллага, улс);

	б) өв залгамжлагч;

	в) зохиогчийн эрхийг хамгаалах үүрэг бүхий улс, олон нийт, хоршооллын байгууллага «хууль тогтоомжид тусгайлан заасан тохиолдолд» тус тус байна. 

	Үүнээс гадна БНМАУ-ын оролцож байгаа олон улсын ба улс хоорондын гэрээ хэлэлцээрүүдэд заасан нөхцөлийн дагуу өөрийнхөө улсын хууль тогтоомжид илэрхийлсэн журамд нийцүүлэн зохицуулж зохиолыг өөр хэлэнд орчуулах, хэвлүүлэх зөвшөөрлийг манай улсын зохих эрх бүхий байгууллагууд өгч болно. Социалист орнуудын соёлын харилцаа, хамтын ажиллагаа өсөн нэмэгдэхийн хэрээр зохиолыг өөр хэлэнд орчуулах үйл ажиллагаа нэгэн адил өсөн нэмэгдэж байна. Үүний дагуу зохиолыг өөр хэлэнд орчуулах, орчуулгын зохиол хэвлэх талаар социалист орнуудын хооронд нэгдмэл журам үүсэн тогтмолжиж байна. Социалист орнуудын хооронд орчуулгын зохиол хэвлэх, орчуулах эрхийг хэрэгжүүлж байгаа үйл ажиллагаа нь:

	а) харилцан зөвлөмж солилцож, мөнхүү зохиолыг орчуулах зөвшөөрлийг нэгдсэн жагсаалтаар бие биедээ өгөх;

	б) хамтын цуврал гаргаж, түүнийг оролцогч улсуудын хэлэнд тус тус орчуулж хэвлэх зэргээр хамтран ажиллах;

	в) нэг улсын зохих эрх бүхий байгууллагын хүсэлтээр нөгөө улс нь зохиолыг орчуулахад туслах, орчуулж өгөх, хэвлэж өгөх, хэвлэгдсэн зохиолыг шилжүүлэн өгөх зэрэг захиалга биелүүлэх маягаар харилцан туслалцах хэлбэрүүд юм. 

	Сүүлийн арваад жилд буюу хорьдугаар зууны далаад оны дунд үеэс эхлэн ЗСБНХУ тэргүүтэй социалист орнуудын хооронд тогтмолжиж байгаа нэг журам бол социалист орнуудад орчуулж хэвлэх номын жагсаалтыг мөнхүү зохиол бүтээлийн товч агуулгатай танилцуулах тодорхойлолтын хамт жил бүр гаргаж, зөвлөмж болгон харилцан солилцдог боллоо. Энэ нь социалист орнуудын хооронд орчуулах сайн зохиолыг сонгож авах, тэр хэвлэгдсэн бүтээлийг олж авах бололцоо олгож, зохиолыг өөр хэлэнд орчуулах эрхийг хэрэгжүүлэх үйл ажиллагааг дөхөмтэй болгож өгч байгаа нэг чухал арга хэмжээ мөн. Нөгөө талаар энэхүү зөвлөмж жагсаалт солилцох үйл ажиллагаа нь социалист орнуудын хэвлэлийн удирдах байгууллагуудын хооронд хийгдсэн олон талын ба хоёр талын хэлэлцээр, хамтарсан уулзалт, хуралдаануудаас гаргасан баримт бичгүүдэд орж харилцан үүрэг хүлээсэн хамтын ажиллагааг хэрэгжүүлэх бодит арга хэмжээ мөн. Ийм учраас эдгээр зөвлөмж жагсаалтыг зохих ёсоор хүлээн зөвшөөрөгдсөн албан ёсны баримт бичиг гэж үзвэл зохино. 

	Зохиолыг өөр хэлэнд орчуулахад дагаж биелүүлбэл зохих журмууд, түүнээс үүсэх эрх үүргийг БНМАУ-ын иргэний хуулийн 349 дүгээр зүйлд тодорхойлжээ. Үүгээр үзвэл:

	1. Зохиолыг өөр хэлэнд орчуулахдаа тэр зохиолын бүрэн бүтэн байдал, утга санааг алдуулахгүй байх. 

	2. Зохиолыг өөр хэлэнд орчуулсан этгээд «иргэн, социалист байгууллага нь (мөнхүү орчуулгыг сайшаан) зохих шаардлагыг хангасан байна хэмээн үзэж» хүлээж авсныхаа дараа орчуулга хийлгэсэн тухайгаа зохиогчид нь мэдэгдэх үүрэгтэй. 

	3. Хэрэв зохиогч нь шаардвал мөнхүү орчуулгын хувийг хүргүүлэх үүрэгтэй. 

	4. Орчуулгад зохиолын утга санааг гажуудуулсан зүйл байвал зохиогч өөрөө, зохиогч нас барсан бол түүний зохиолын халдашгүй эрхийг шилжүүлэн авсан зохиогчийн эрхийг залгамжлагч нь дараах эрхийг эдэлнэ. Үүнд:

	а) тэр орчуулгыг засахыг шаардах;

	б) орчуулгыг засах нөхцөлгүй болсон байвал хэвлэхийг хориглох шаардлага тавих;

	в) нэгэнт хэвлэгдсэн байвал тараахыг хориглох шаардлага тавих эрхтэй юм. 

	5. Орчуулагч нь хийсэн орчуулгадаа зохиогчийн эрх эдэлнэ. Энэ нь мөнхүү зохиолыг бусад хүмүүс биеэ дааж орчуулахад саад болохгүй. 

	6. Зохиолын орчуулгыг хэвлэн нийтлэх буюу олон нийтэд зориулж тоглуулахад БНМАУ-ын Сайд нарын Зөвлөлийн тогтоосон журмаар зохиогч нь шагнал авах эрхтэй байх «зохиогч нь ямар үед шагнал авах эрхтэй болохыг Сайд нарын Зөвлөл тогтооно» эдгээр болно. 

	Үүнээс үндэслэн зохиогч нь орчуулагдсан бүтээлдээ тодорхой нөхцөлд шагнал авах эрхтэй гэж ойлгож болно. Эдүгээ тус улсын дотор дагаж биелүүлж байгаа эрхийн актуудад зааснаар зохиогч, орчуулагч нарт олгох шагналын хэмжээ, орчуулгын ажлыг эрхлэх болон түүнтэй холбогдсон үйл ажиллагааг хариуцах журмыг дараах байдлаар тогтоожээ. Үүнд:

	 

	1. Зохиогч, орчуулагч, редакторт олгох шагналын хэмжээг БНМАУ-ын Сайд нарын Зөвлөлийн 1965 оны 322 дугаар тогтоолоор баталж:

	а) орчуулагчид зохиогчийн хэвлэлийн хуудсаар бодож шагнал олгох;

	б) мөнхүү орчуулгыг редакторласан редакторт орчуулгад олгосон шагналын 15—25 хувиар бодож шагнал олгох;

	в) зохиогч, орчуулагч, редактораас мөнхүү зохиолыг дахин хэвлэхийн өмнө тусгай бүлэг, анги, хэсэг оруулж нэмэлт, өөрчлөлт оруулсан буюу эсвэл тэр зохиолд бүхэлд нь 25-аас доошгүй хувь хүртэл засвар хийсэн байвал тэрхүү нэмэлт өөрчлөлтийн хөлсийг зохиогчид анх олгосон хөлсний хэмжээг баримтлан бүрэн олгоно;

	г) дахин хэвлэхэд орчуулагчид шагнал олгохгүй6;

	д) редактор, шүүмж бичигч нараас зайлшгүй хийлгэхээр шаардсан засварыг хийхээс орчуулагч татгалзвал авсан урьдчилгааг нь буцаан авч байх;

	е) хэвлэлд шилжүүлэх орчуулгын эх ба боолтыг орчуулагч буюу редактор биечлэн хянах үүрэгтэй бөгөөд ийнхүү уншихдаа 5 хувь хүртэл засварыг шинээр хийх эрхтэй;

	ж) орчуулагч, редактор нар боолт үзэхдээ үсэг хянагчийн үүрэг гүйцэтгэхгүй. Орчуулагдсан бүтээлийг хүлээн авсан эхийн дагуу үг үсгийн алдаагүй хэвлэх үүргийг хэвлэх үйлдвэр гүйцэтгэж байхаар тус тус заажээ. 

	 

	2 БНМАУ-ын Сайд нарын Зөвлөлийн 1956 оны 18 дугаар тогтоолоор орчуулгын зохиолыг хэвлүүлэх, орчуулах ажлыг эрхлэх, түүнд шагнал олгох журам тогтоож шагналын фондыг байгуулсан ажээ7. Үүнд:

	а) яамд, үйлдвэр, албан газар, олон нийтийн байгууллагуудаас өөрсдийн хэрэгцээнд ном хэвлэлийг орчуулан хэвлүүлэхдээ улсын хэвлэл ба хэвлэлийн үйлдвэрлэлийн эрхэлж байгаа газартай харилцаж, заавал тэдний төлөвлөгөөнд оруулж байх;

	б) дээрх байгууллагуудын хэрэгцээт ном хэвлэлийг гадаад хэлнээс орчуулуулах талаар орчуулагч редактор нартай байгуулах гэрээг улсын хэвлэл ба хэвлэлийн үйлдвэрлэлийг эрхэлж байгаа газраас эрхлэн байгуулж, шагнал, хөлсний тооцоог гагцхүү улсын хэвлэл ба хэвлэлийн үйлдвэрлэлийг эрхэлж байгаа газартай хийж байх;

	в) Гадаад хэлнээс зохиол орчуулах ажлыг шууд эрхэлсэн бөгөөд өөртөө түүнд зориулагдсан орон тооны орчуулагчтай, орчуулгыг гэрээгээр хийлгэдэггүй байгууллага бол уг ажлыг өөрсдөө эрхлэх;

	г) гадаад хэвлэлийн орчуулгын талаар орчуулагч редактор нартай гэрээ байгуулах, мөн түүний шагналыг өөрийнхөө төсвөөс олгохыг улс, олон нийтийн байгууллагад хориглох;

	д) яам, албан газар олон нийтийн байгууллагын төсөвт гадаад хэвлэлийн орчуулгын зардал баталж өгөхийг зогсоох;

	е) гадаад хэвлэлийн орчуулга, редакторлах хөлс шагналд олгож байх хөрөнгөнд зориулан улсын хэвлэлийг эрхэлж байгаа байгууллагад төвлөрсөн фонд байгуулах;

	ж) орчуулагдсан номын үнийг номын худалдааны газраас төлж дуусмагц орчуулагч, редакторт олгосон мөнгийг дээрх фондод нөхөн оруулж байх журам тогтоосон байна. 

	Орчуулагдсан бүтээлийг зохиогчийн зөвшөөрөлгүйгээр, зохиогчид шагнал олгохгүйгээр хувийн хэрэгцээнд ашиглах, хуулбарлан авах эрхийг иргэд ба зохих байгууллагад зөвшөөрдөг юм. Харин ингэж хуулбарлахдаа зохиогчийн нэр, мөнхүү бүтээлийн нэр, түүнийг хаанаас хуулбарлан авсан болохыг дурдах журамтай байдаг юм. 

	 

	Зохиогчийн зөвшөөрөлгүйгээр, түүнд шагнал олгохгүйгээр зохиолыг ашиглах

	Тус улсын иргэний хуулийн 350 дугаар зүйлд зохиогчийн нэр ба зохиолыг заавал зааж, зохиогчийн зөвшөөрөлгүйгээр, зохиогчид шагнал олгохгүйгээр түүний зохиолыг ашиглаж болох тохиолдлуудыг тодорхойлсон юм. Үүнд:

	1. Үргэлжилсэн үгийн зохиолыг жүжгийн буюу кино зохиол болгох, мөн жүжгийн буюу кино зохиолыг үргэлжилсэн үгийн зохиол болгох, жүжгийн зохиолыг кино зохиол болгох, кино зохиолыг жүжгийн зохиол болгохоос бусдаар хэвлэгдсэн зохиолыг уран бүтээлийн хувьд биеэ даасан шинэ зохиол бүтээх. Жишээлбэл, бусдын бичсэн зохиолыг кино зохиол болгоход зохиогчид нь шагнал өгдөггүй, мөн зохиогчоос зөвшөөрөл авдаггүй юм. 

	2. Уран зургийн бүтээлийг уран баримал болгох, уран баримлыг уран зураг болгох. 

	3. Шинжлэх ухаан, утга зохиол, урлагийн бүтээл, мөн тэдгээрээс хэсэглэн авсан зүйлийг БНМАУ-ын Сайд нарын Зөвлөлөөс тогтоосон хэмжээ хязгаарын дотор шинжлэх ухаан, шүүмжийн ном зохиол, сурах бичиг, улс төр-гэгээрлийн хэвлэлд сэргээж ашиглах; Жишээлбэл, хэвлэгдсэн бүтээлийг шунахай зорилгогүйгээр зөвхөн сургууль, гэгээрэл, шинжлэх ухааны зорилгоор хуулбарлахад зохиогчид шагнал олгохгүй, зохиогчоос зөвшөөрөл авахгүй байж болно. 

	4 Шинжлэх ухаан, утга зохиол, урлагийн талаар хэвлэгдэн гарсан зохиолын тухай тогтмол хэвлэл, кино, радио, телевизээр мэдээлэх, мөн тэдгээрийн тухай мэдээллийн зүйл нийтлүүлэх;

	5. Нийтийн өмнө хэлсэн үг, илтгэл, түүнчлэн хэвлэгдэж гарсан утга зохиол, шинжлэх ухаан, урлагийн бүтээлийг сонин хэвлэл, кино, радио, телевизээр дамжуулан нэвтрүүлэх, олны өмнө тоглож байгаа зохиолын тоглолтыг театр, концертын танхим зэргээс радио, телевизээр дамжуулан нэвтрүүлэх;

	6. Үзэсгэлэн, музейгээс бусад нийтээр чөлөөтэй орж болох газарт тавьсан дүрслэх урлагийн бүтээлийг хориглосноос өөр аргаар сэргээн хуулбарлах;

	7. Хэвлэгдэн гарсан зохиолыг олны өмнө тоглуулахад иргэний хуулийн 351 дүгээр зүйлд зааснаар түүнийг үзэгчид үнэ төлбөргүй үзсэн бол тус тус зохиогчийн зөвшөөрөлгүй, зохиогчид шагнал олгохгүйгээр ашиглаж болохыг зөвшөөрсөн байна. 

	 

	Зохиогчийн шагнал олгож, зохиогчийн зөвшөөрөлгүйгээр зохиолыг ашиглах

	Тус улсын иргэний хуулийн 351 дүгээр зүйлд зохиогчийн нэр ба зохиолын нэрийг зааж, зохиогчид нь шагнал олгоод зохиогчийн зөвшөөрөлгүйгээр бусдын зохиолыг ашиглаж болох тохиолдлуудыг тодорхойлжээ. Үүнд:

	1. Хэвлэгдэн гарсан зохиолыг олны өмнө тоглуулахад үзэгчид түүнийг үнэ төлбөртэйгөөр үзсэн бол;

	2. Нийтийн өмнө хэлсэн үг, илтгэл, түүнчлэн хэвлэгдэн гарсан шинжлэх ухаан, утга зохиол, урлагийн бүтээл, олны өмнө тоглож байгаа зохиолын тоглолтыг кино, радио, телевизээр дамжуулан нэвтрүүлэхээс бусдаар нийтэд үзүүлэх буюу тархаан дэлгэрүүлэх зорилгоор соронзон хальс, пянз, соронзон тууз, бусад хэрэгслээр бичих;

	3. Хөгжмийн зохиолч үг бүхий хөгжмийн зохиол бүтээхэд уран зохиолын номыг ашиглах;

	4. Дүрслэх урлаг, гэрэл зургийн бүтээлийг зохиогчийн ба зохиолын нэрийг заахгүйгээр үйлдвэрт ашиглахад тус тус зохиогчид нь шагнал олгож, зохиогчийн зөвшөөрөлгүйгээр ашиглаж болно. 

	 

	Зохиогчийн зөвшөөрөлгүйгээр бүтээлийг ашиглах онцгой тохиолдол

	Албан байгууллагын захиалгаар хийгдсэн уран барилгын, инженерийн ба техникийн бусад төлөвлөгөө төсөл, зураг зэргийг захиалагч нь өөрийнхөө хэрэгцээнд ашиглах, ингэхийн тулд гурав дахь этгээдэд ашиглуулах, зохиогчид нь нэмэгдэл шагнал олгохгүйгээр хэвлэлд хуулбарлуулахыг хууль тогтоомжид урьдчилан заасан байвал түүнийг зохиогчийн зөвшөөрөлгүйгээр бүтээлийг ашиглах онцгой тохиолдол гэж үздэг. 

	 

	Амины хэрэгцээг хангах зорилгоор бүтээлийг хуулбарлах буюу өөрөөр ашиглах

	Нэгэнт хэвлэгдэн гарсан бусдын бүтээлийг зохиогчийн зөвшөөрөлгүйгээр, зохиогчид нь шагнал олгохгүйгээр амины хэрэгцээнд зориулан хуулбарлах буюу ашиглаж болно. Тэгэхдээ зохиогчийн нэр, бүтээлийн нэр, хаанаас авсан тухайгаа хуулбарт дурдсан байхыг шаарддаг юм. 

	 

	Зохиол бүтээлийн халдашгүй эрх

	Энэ нь бүтээлийг ашиглагч хүмүүс ба байгууллагуудад мөнхүү бүтээлийг засварлах, өөрчлөх бололцоогүй болгож, зохиогчийн бүтээлийн хувийн онцлогийг хамгаалах баталгаа болдог юм. Тус улсын иргэний хуулийн 347 дугаар зүйлд «хэвлэн нийтлэх буюу өөр аргаар хувилах, түүнчлэн нийтийн өмнө тоглуулах зохиолын талаар зохиогчийн зөвшөөрөлгүйгээр уг зохиол түүний нэр, зохиогчийн нэрийг өөрчилж болохгүй. 

	Зохиолыг хэвлэн нийтлэхдээ зохиогчийн зөвшөөрөлгүйгээр уг зохиолд зураг, өмнөх өгүүлэл, төгсгөлийн үг, тайлбар хийж болохгүй» гэж заасан байдаг билээ. Үүнд зохиогчид хамаарагдах зохиол бүтээлийн халдашгүй эрхийн агуулга тодорхойлогджээ. 

	Бүтээлийн халдашгүй байдал нь зохиогчийн нас барсны дараа ч хадгалагдсаар байдаг юм. БНМАУ-ын иргэний хуулийн 347 дугаар зүйлийн гуравдугаар хэсэгт зохиогчийн халдашгүй эрхийг хамгаалах, түүний эрхийг залгамжлах субъектүүдийг тодорхойлжээ. Энд зааснаар зохиогч нь өөрийгөө нас барсны дараа зохиолынхоо халдашгүй эрхийг хэнд шилжүүлэх тухайг бичгээр зааж үлдээх эрхтэй юм. Ингэж заагаагүй бол зохиогчийг нас барсны дараа зохиолын халдашгүй эрхийг өв залгамжлагч нь хамгаалж, тэрхүү эрхийг нь залгамжилна. Өв залгамжлагч байхгүй буюу тэдгээрийн зохиогчийн эрх эдлэх хугацаа дууссан, эсвэл БНМАУ-ын Сайд нарын Зөвлөл тусгай журам тогтоосон байвал зохиогчийг нас барсны дараа хууль буюу Сайд нарын Зөвлөлийн тогтоолын ёсоор зохиогчийн эрхийг хамгаалах үүрэг бүхий байгууллага хариуцан мөнхүү зохиолын халдашгүй эрхийг хамгаалж зохиогчийн эрхийг залгамжилна. Иймээс зохиогчийг нас барсны дараа түүний бүтээлийн халдашгүй эрхийг хамгаалах, зохиогчийн эрхийг залгамжлах субъект нь:

	1. Зохиогчийн гэрээслэлд бичгээр зааж үлдээсэн гэрээслэл хүлээн авагч, 

	2. Зохиогчийн өв залгамжлагч, 

	3. Хууль буюу Сайд нарын Зөвлөлийн тогтоолд заасан ёсоор зохиогчийн эрхийг хамгаалах үүрэг хүлээсэн байгууллага юм. 

	Зохиогчийн эрхийг залгамжилж бүтээлийн халдашгүй эрхийг хамгаалах субъектүүд нь мөнхүү эрхийг эдэлж үүргийг хүлээхдээ хуульд заасан байдлаас үндэслэн харгалзвал зохих эрэмбэ дараалалтай байдаг юм. Үүнд хамаарах гурван төрлийн субъект «гэрээслэл хүлээн авагч, өв залгамжлагч, зохиогчийн эрхийг хамгаалах үүрэг хүлээсэн байгууллага» гурвуулаа байгаа бол иргэний хуулийн 347 дугаар зүйлд тодорхойлсон эрэмбээр зохиогчийн гэрээслэлд бичгээр зааж үлдээсэн гэрээслэл хүлээн авагч нь зохиогчийн эрхийг залгамжилж бүтээлийн халдашгүй эрхийг хамгаална. Гэрээслэл хүлээн авагч байхгүй бол зохиогчийн эрхийн хугацаа дууссан эсэх, хууль тогтоомжид заасан тусгай журам бий эсэхийг харгалзан өв залгамжлагч, зохиогчийн эрхийг хамгаалах үүрэг хүлээсэн байгууллага хоёрын аль нь хуульд зүйн нөхцөлд урьтагч болохоор тохирч байгаа бол тэр нь зохиогчийн эрхийг залгамжилж зохиолын халдашгүй эрхийг хамгаална. Өөрөөр хэлбэл, зохиогчийн эрхийг эдлэх хугацаа дуусаагүй, мөн энэ талаар Сайд нарын Зөвлөлөөс тусгай журам тогтоогоогүй бол өв залгамжлагч нь буюу зохиогчийн эрхийг хамгаалах үүрэг хүлээсэн байгууллага нь зохиогчийн эрхийг залгамжилж зохиолын халдашгүй эрхийг хамгаална. Зохиогчийн эрхийг эдлэх хугацаа дууссан, эсвэл мөнхүү хугацаа дуусаагүй байлаа ч гэсэн Сайд нарын Зөвлөлөөс тусган журам тогтоосон байвал зохиогчийн эрхийг хамгаалах үүрэг хүлээсэн байгууллага нь өв залгамжлагч байгаа эсэхийг харгалзахгүйгээр зохиогчийн эрхийг залгамжилж, зохиолын халдашгүй эрхийг хамгаална. 

	 

	Шагнагдах эрх

	Зохиогчийн бүтээсэн шинжлэх ухаан, утга зохиол, урлагийн бүтээл нь социалист нийгмийн оюун санааны ба эд материалын баялаг мөн. Ийм учраас зохиогч нь өөрийнхөө бүтээлийн хэмжээ, чанарт тохирсон шагнал авах эрх эдэлдэг юм. Өөрөөр хэлбэл шагнал олгохгүй байх тухай хуульд урьдчилан заагаагүй бол өөрийнхөө бүтээлийг бусдад ашиглуулж байгаа зохиогч мөнхүү бүтээлдээ шагнал авах эрх эдэлнэ. Зохиол бүтээлд олгох шагналын хэмжээг БНМАУ-ын Сайд нарын Зөвлөл тогтоодог юм. Шинжлэх ухаан, утга зохиол, урлагийн бүтээлийг гэрээгээр гүйцэтгэж байгаа бол гэрээний тал «зохиогч ба түүний бүтээлийг ашиглагч тал)-ууд БНМАУ-ын Сайд нарын Зөвлөлийн тогтоолыг баримтлан шагналаа харилцан тохиролцож тогтооно. Зохиогчийн шагнал бол хөдөлмөрийн хөлс төлөх нэг хэлбэр мөн. Тийм учраас зохиогчийн шагналыг түүний бүтээлийн хэмжээ чанарт тохируулан тооцож олгодог байна. 

	Зохиогчийн зохиол, бүтээлийн тоо хэмжээний тооцоо нь шүлгийн мөр, хөгжмийн тоглогдох минут, хэвлэлийн хуудас бүрд олгох хөлсөөр илэрхийлэгдэж байдаг юм. БНМАУ-ын Сайд нарын Зөвлөлийн 1965 оны 322 дугаар тогтоолд зааснаар 40000 үсгийн тэмдэгттэй, 23 мөрөөр машиндсан 30 хуудас (690 мөр)-ыг нэг хэвлэлийн хуудас гэж үздэг. Зургийн материал, ноотны 3000 ам дөрвөлжин сантиметр талбайг зохиогчийн нэг хэвлэлийн хуудсанд тооцдог юм. 

	Чанарын тооцоо нь шагнал «хөлс» олгоход тусгалаа олно. Жишээлбэл, үргэлжилсэн үгийн зохиолын нэг хэвлэлийн хуудсанд олгох шагнал нь Сайд нарын Зөвлөлийн 1965 оны 322 дугаар тогтоолд зааснаар том хэлбэрийн үргэлжилсэн зохиол (роман, тууж) 350—700 төгрөг, өгүүлэл, найруулал 250—650 төгрөг, намтарчилсан зохиол дуртгал, уран зохиолын тэмдэглэл 200—500 төгрөг, утга зохиолын номын оршил, өмнөх үг, төгсгөл, тайлбар нэг хэвлэлийн хуудас хүртэл бол 50—250 төгрөг8 байхаар тодорхойлогдсон байна. Энэ бол зохиолын чанарт тохируулан зохиолын төрөл зүйлд (жанрт) ангилан олгох шагналыг зохицуулах боломж олгож, зохиолын төрөл зүйл бүрд олгох шагналын хэмжээний дээд доод хязгаарыг тогтоож өгсөн нь ажээ. Энэ нь зохиогчийн шагналыг түүний бүтээлийн тоо хэмжээ, чанарт тохируулан олгох боломжийг эрхийн хэм хэмжээгээр тогтоон олгож байгаа социалист эрхийн нэг уян хатан чанар юм. Зохиогчийн шагналын хэмжээ нь олонх тохиолдолд мөнхүү бүтээлийн талаар олон нийтийн үнэлэх үнэлгээнээс шалтгаална. Тухайлбал, утга зохиолын бүтээл нь олон түмэнд алдаршиж, ашиглах эрэлт хэрэгцээ ихтэй болж дахин хэвлэгдвэл зохиогч нь хуулиар тогтоосон хэмжээний шагналыг зохиолоо хэвлэгдэх бүрд авна. 

	БНМАУ-ын Сайд нарын Зөвлөлийн 1965 оны 322 дугаар тогтоолоор батлагдсан шагналын хэмжээнд эх зохиолыг анх удаа дахин хэвлэхэд түүнийг хэвлэж байгаа газраас зохиогчийн анхны хөлсний 60 хувь, хоёр дахь удаагаа дахин хэвлэхэд зохиогчийн хөлсний 40 хувь, түүнээс цааш дахин хэвлэх тутамд зохиогчийн хөлсний 25 хувийг зохиогчид олгож байна. Тэгэхдээ сонин сэтгүүлд хэвлэгдсэн зүйлийг анх удаа хэвлэсэнд тооцохгүй, зөвхөн тусгай хэвлэгдэн гарсан зохиолыг анхны хэвлэл гэж үзэхээр заасан байдаг юм9.

	Жүжиг, дуурь, бүжиг, хөгжмийн бүтээлд зохиогчийн шагналыг тоглолтын орлогын хувиар бодож олгодог юм. Тухайлбал, БНМАУ-ын Сайд нарын Зөвлөлийн 1956 оны 304 дүгээр тогтоолоор театруудад тавигдсан драмын зохиолын бүлэг тус бүрд бүх орлогын нэг хувь, дуурь, бүжиг, хөгжмийн инээдэмт жүжиг тавихад уул зохиолын бүлэг бүрд бүх орлогын нэг хувь, хөгжмийн чимэглэл бүхий драмын жүжиг тавихад бүх орлогын нэг хувь, орчин үеийн зохиолын утга зохиол, драмын ба хөгжмийн зохиолыг тавихад концертын байгууллага, цирк, ансамбль зэрэг газарт бүх орлогын хоёр хувь, соёлын ордон томоохон клубт тавихад бүх орлогын нэг хувь, бүхэл программыг эзэлж чадаагүй зохиолд мөнхүү программд орсон хэмжээгээр нь бодож олговол зохих хувиас өгч байхаар заажээ10. 

	Жүжиг, киноны зохиолыг хэвлэхдээ шагналыг нь жанраар олгодог. 

	Дүрслэх урлагийн бүтээлийг үндсэн эхээр нь хэвлэхэд Сайд нарын Зөвлөлийн 1965 оны 322 дугаар тогтоолоор заасан дүрслэх урлагийн зохих зүйлийн шагналын 10—25 хувиар бодож зохиогчийн шагнал олгодог. Дүрслэх урлагийн бүтээлийг дахин хэвлэхэд хоёрдугаар удаагийн хэвлэлд 50 хувь, гуравдугаар удаагийн хэвлэлд 25 хувь, дөрөв ба түүнээс дээш удаагийн хэвлэлд 10 хувиар бодож шагнал олгодог. Дүрслэх урлагийн бүтээлийн эхээс гараар хуулбарлавал хуулбар бүрийн үнийн 15—25 хувь, эх бүтээлийг үйлдвэрийн аргаар олон хувь хуулах буюу хэвлэн олшруулбал хуулбар бүрийн үнийн 2 хувийг зохиогчдод олгодог юм11.

	Шинжлэх ухааны буюу улс, хоршоолол, олон нийтийн байгууллагад албан үүргээ гүйцэтгэх журмаар бүтээсэн зохиол бүтээлд шагнал олгож байх нөхцөлийг иргэний хуульд зааснаар Сайд нарын Зөвлөл тогтоох ёстой. Энэ талаар баримталж байгаа журам гэвэл албан үүргээ гүйцэтгэж байгаа явцад албан үүргийн дагуу гүйцэтгэхэд нэг сард биелүүлбэл зохих нормоосоо илүү хийсэн бүтээлд нь зохих шагналыг олгож байна. Нормоо давуулан биелүүлээгүй бол бүтээлийн шагнал олгохгүй, ажилласан хугацаанд тогтоосон хэмжээний цалинг л олгоно. 

	Хамтран зохиогчдын бүтээлд тэдгээрийн оролцож бүтээсний хэрээр шагналыг хувааж олгоно. 

	Сонин, сэтгүүлийн газраас бичигчдэд шагнал олгохдоо Сайд нарын Зөвлөлийн 1965 оны 322 дугаар тогтоолоор эрх олгогдсоны дагуу өөр өөрийн хэмжээн дээр журамласан хэмжээг баримтлан олгож байна. Радиогоор нэвтрүүлсэн зүйлийн шагналыг Сайд нарын Зөвлөлийн 1965 оны 322 дугаар тогтоолоор, телевизийн нэвтрүүлэгт орсон бүтээлийн шагналыг БНМАУ-ын Сайд нарын Зөвлөлийн 1968 оны 432 дугаар тогтоолд заасан хэмжээг баримтлан тус тус олгож байна. 

	Эдгээрээс гадна нийгмийн оюун санааны хэрэгцээг сайн хангасан онцгой сайн чанартай бүтээлд олгох тусгай шагналууд байдаг. Үүнд: Орчин үеийн сэдэв бүхий үзэл суртал, урлагийн талаар шилдэг бүтээл гаргасан зохиолч, утга зохиолын шүүмжлэгч нарт олгож байх Д. Нацагдоржийн нэрэмжит шагналыг БНМАУ-ын Сайд нарын Зөвлөлийн 1964 оны 448 дугаар тогтоолоор бий болгожээ. Мөн Сайд нарын Зөвлөлийн 1967 оны 373 дугаар тогтоолоор Монголын урчуудын эвлэлийн хорооны нэрэмжит шагнал бий болгожээ. Сайд нарын Зөвлөлийн 1964 оны 130 дугаар тогтоолоор орчин үеийн сэдэв бүхий уран зохиолын бүх төрөл зүйл, утга зохиолын шүүмж, судлалын чанарыг сайжруулах зорилгоор Монголын зохиолчдын хорооны шагналыг бий болгосон байна. Энэчлэн төрийн шагнал, Соёлын яамны шагнал, МХЗЭ-ийн Төв Хорооны шагнал, МҮЭ-ийн Төв Зөвлөлийн шагнал, Монголын сэтгүүлчдийн холбооны шагнал зэрэг шагналууд байдаг. Энэ нь зохиол бүтээлийн чанар, тоо хэмжээнд тохируулан олгох зохиогчийн шагналаас гадна нийгмийн оюун санааны хэрэгцээг илүү сайн хангасан, онцгой сайн чанарын бүтээл туурвисан зохиогч нарт урамшууллын хэлбэрээр эдлүүлж байгаа давуу байдал юм. 

	Шагнал авах эрхийг эдлэх субъект нь:

	а) — зохиогч, хамтран зохиогчид;

	б) — зохиогчийн эрхийг залгамжлагчид юм. 

	Зохиогч нь өөрийн бүтээлд олгогдох шагналыг бүрэн авах эрхтэй юм. Хамтран зохиогчид мөнхүү бүтээлд өөрсдийн гүйцэтгэсэн ажлын хэмжээ, чанарт тохирсон шагналыг авах эрхтэй юм. Өөрөөр хэлбэл хамтарсан зохиогчид шагналаа өөрсдийн бүтээсний хэрээр хувааж авах эрхтэй юм. 

	Иргэний хуульд зохиогчийн шагналыг олгохгүйгээр бусдын зохиолыг ашиглаж болохыг зөвшөөрсөн тохиолдолд зохиол бүтээлээ ашиглуулсан бол зохиогч нь шагнал авах тухай нэхэмжлэл гаргахгүй. 

	Өв залгамжлагчид зохиогчийн шагнал олгох хэмжээг Сайд нарын Зөвлөл тогтоодог. Тэгэхдээ зохиогчид олговол зохих шагналын тавин хувиас дээшгүй хэмжээгээр зохиогчийн шагнал олгохыг иргэний хуульд заажээ12. Харин хамтран бүтээсэн зохиолыг ашигласны шагнал авах эрхийг хамтын зохиогч бүрд оногдох хэмжээгээр тооцож өв залгамжлагчид нь шилжүүлдэг. 

	 

	Зохиогчийн эрхийн үйлчлэх хугацаа

	Тус улсын иргэний хуулийн 354 дүгээр зүйлд зааснаар зохиогч нь зохиогчийнхоо эрхийг насан туршдаа эдэлнэ. Гэрэл зургийн бүтээл, түүний нэгэн адил аргаар бүтээсэн бусад бүтээлийн талаарх зохиогчийн эрхийг тэр зохиолын хэвлэгдэн гарсан жилийн нэгдүгээр сарын нэгнээс эхлэн 5 жилийн хугацаанд эдэлнэ. 

	Албан байгууллага бол зохиогчийн эрхийг хугацаагүй эдэлнэ13 гэсэн байдаг билээ. Ингэхлээр зохиогчийн эрхийн үйлчлэх хугацаа нь мөнхүү эрхийн хүчин төгөлдөр байх хугацаа юм. 

	Зохиогчийн эрхийн үйлчлэх хугацааг:

	а) насан турш үйлчлэх хугацаа

	б) тусгайлан заасан хугацаанд үйлчлэх

	в) хязгаарлагдмал хугацаагаар үйлчлэх

	г) хугацаагүй үйлчлэх гэж дөрөв ангилж болно. Үүнд: Зохиогч нь зохиогчийнхоо эрхийг насан туршаа эдлэх боловч тодорхой хугацаанд зохиогчийн эрх эдлүүлэхээр иргэний хуульд онцолж тусгайлан заасан бүтээлд зохиогчийн эрхийг насан туршаа биш, мөнхүү хуульд заасан хугацаанд эдэлнэ. 

	Зохиогчийн халдашгүй эрхийг шилжүүлэн авсан залгамжлагчид, өв залгамжлагчид нь зохиогчийн эрхийг хуульд заасан хязгаарлагдмал хугацаанд эдэлнэ. Албан байгууллага ба улс зохиогчийн эрхийг хугацаагүй эдэлнэ. 

	Зохиогчийн эрхийн үйлчлэх хугацаа нь холбогдох субъектүүдийн ба мөнхүү эрхийн объектын онцлогоос хамаарч харилцан адилгүй байна. Үүнд холбогдох субъектүүд нь:

	а) зохиолын эзэн

	б) зохиогчийн эрх эдлэх байгууллага

	в) зохиогчийн залгамжлагчид

	г) улс эдгээр юм. 

	1. Зохиолын эзний зохиогчийн эрх эдлэх хугацаа нь эрхийн харилцаанд өртөгдөж байгаа объектынхоо байдлаас хамаарч насан туршийн ба тусгайлан заасан хугацаатай байна. Тухайлбал, шинжлэх ухаан, утга зохиол, урлагийн бүтээлийн зохиогчид зохиогчийнхоо эрхийг насан туршаа эдэлнэ. Гэтэл иргэний хуульд тусгайлан заасан объектууд «гэрэл зургийн бүтээл, түүний нэгэн адил аргаар бүтээсэн бусад бүтээл»-ын талаар зохиогчийн эрхийг мөнхүү зохиол бүтээлийн хэвлэгдэн гарсан жилийн нэгдүгээр сарын нэгнээс эхлэн таван жилийн турш эдэлнэ. 

	2. Зохиогчийн эрх эдлэх байгууллага зохиогчийн эрхийг хугацаагүй эдэлнэ. Зохиолын эзэн, зохиогчийн эрх эдлэх байгууллагад үйлчлэх зохиогчийн эрхийн хугацаа уг чанартаа адил юм. Гагцхүү тэр эрхийг эдлэх субъектийнхээ онцлогоос хамаарч насан турш эдлэх, хугацаагүй эдлэх гэж ангилагдаж байна. Учир юун гэвэл зохиолын эзэн нь хувь хүн бөгөөд түүний эрхийн чадвар төрсөн өдрөөс нь эхэлж нас барах өдрийг нь хүртэл байна. Хүнийг татан буулгах, өөрчлөх гэж байдаггүй учир гагцхүү түүний нас барсан өдөр л эрхийн чадвар нь дуусдаг билээ. Гэтэл зохиогчийн эрхийг, эдлэх байгууллага нас барна гэж байдаггүй харин татан буугдах, өөрчлөгдөх гэж байна. Тийм учраас иргэний хуульд зааснаар зохиогчийн эрхийг хугацаагүй эдэлдэг юм. Тэгэхдээ тэр байгууллагын оршин байх хугацаанаас хамаарч мөнхүү нэр заасан байгууллагын өөрийнх нь эрх эдлэх хугацаа тэр байгууллагыг өөрчлөн байгуулагдахад түүний эрх үүргийг хүлээн авсан байгууллагад хугацаагүй шилжин үргэлжилдэг юм. Харин тэр байгууллага татан буугдвал түүний эрхийн чадвар дуусгавар болж, эдэлж байсан зохиогчийн эрх нь улсад шилждэг. 

	3. Зохиогчийн залгамжлагчид нь 

	а) зохиогчийн бичгээр үлдээсэн гэрээслэлд зохиогчийн халдашгүй эрхийг шилжүүлэхээр нэр заасан иргэн, байгууллага, эсвэл улс; 

	б) зохиогчийн өв залгамжлагч эдгээр юм. 

	Эдгээр субъект (тухайлбал зохиогчийн халдашгүй эрхийг залгамжлагч иргэн, өв залгамжлагч) нь зохиогчийн эрхийг хязгаарлагдмал хугацаагаар эдэлнэ. Энэ хугацаа нь:

	— хуульд заасан тодорхой хугацаа;

	— зохиогчийн нас барахад үлдсэн хугацаа гэж хоёр ангилагдана. 

	БНМАУ-ын иргэний хуулийн 355 дугаар зүйлд зааснаар зохиогчийн эрх нь зохиогчийг нас барсны дараа түүний өв залгамжлагчид 15 жилийн хугацаагаар шилжинэ. Энэ хугацааг зохиогчийн нас барсан жилийн нэгдүгээр сарын нэгнээс эхлэн тоолдог. Иргэний хуульд тусгайлан заасан бүтээл «тухайлбал гэрэл зургийн бүтээл, түүнтэй нэгэн адил аргаар хийсэн бусад бүтээл»-ийн зохиогчийн эрх нь зохиогчийг нас барахад үлдсэн хугацаагаар өв залгамжлагчид шилждэг. 

	Хамтран зохиогч бүрд зохиогчийн эрхийн үйлчлэх хугацаа нь дээр дурдсантай адил байна. Тэгэхдээ хамтран зохиогчдын зарим нь нас барахад амьд байгаа нь зохиогчийнхоо эрхийг насан туршаа эдэлж, нас барсан зохиогчийн эрхийг түүний өв залгамжлагч хуульд заасан хугацаагаар эдэлнэ. 

	4. Зохиогчийн эрхийг хугацаагүй эдлэх субъект нь: 

	а) албан байгууллага; 

	б) улс мөн. 

	Эдгээр субъект нь зохиогчийн эрхийг эдлэх эрх үүсэх үндэслэлээрээ ялгаатай юм. Учир нь юу вэ гэвэл албан байгууллага бүр зохиогчийн эрхийг эдлэх эрхийн субъект байдаггүй билээ. Зохиогчийн эрх эдлэх тухайг нь хууль тогтоомжоор заасан байгууллага л зохиогчийн эрхийн субъект болно. Жишээлбэл, хэвлэл, мэдээллийн байгууллагууд, Соёлын яам, эрдэм шинжилгээний байгууллагууд зэргийг зохиогчийн эрх эдэлнэ гэж тодорхой хууль тогтоомжид заасан байдаг юм. Тийм учраас зохиогчийн эрх эдлэхээр хууль тогтоомжид заагдсан албан байгууллагад л зохиогчийн эрхийн хугацаа хамаарна. Үүнээс гадна зохиогч нь нас барахдаа зохиолынхоо халдашгүй эрхийг шилжүүлэхээр бичгээр гэрээсэлсэн байвал зохиогчийн эрхийн үйлчлэх хугацаа нь тэрхүү нэр заагдсан байгууллагад хамаарагдана. Ингэхлээр албан байгууллагад зохиогчийн эрх эдлэх эрх үүсэх үндэслэлийг:

	а) хууль тогтоомжид зааснаар үүсэх;

	б) зохиогчийн гэрээслэлийн дагуу зохиогчийн эрхийг залгамжлуулахаар шилжүүлснээр үүсэх гэж ангилж болно. 

	Улсад зохиогчийн эрх эдлэх үндэслэл нь дараах тохиолдолд бий болно. Үүнд:

	а) Зохиогчийг нас барсны дараа зохиогчийн эрхийн хугацаа дууссанаар түүний зохиол бүтээлийн зохиогчийн эрх улсад шилждэг. Жишээлбэл, Д. Нацагдорж, М. Дугаржав, Ч. Ойдов, Д. Сэнгээ, Л. Буяннэмэх зэрэг зохиолчид нас бараад 15-аас дээш жил болсон учир тэдгээрийн зохиол бүтээл дэх зохиогчийн эрх нь иргэний хуульд заасны дагуу улсад шилжжээ. 

	б) Зохиогчийн эрх эдэлж байсан албан байгууллага буюу түүний эрх үүргийг шилжүүлэн авсан байгууллага татан буугдахад зохиогчийн эрх нь улсад шилжинэ. 

	в) Иргэний хуулийн 356 дугаар зүйлд «Зохиолыг хэвлэн нийтлэх, нийтийн өмнө тоглуулах ба өөрөөр ашиглах зохиогчийн эрхийг зохиогч буюу түүний өв залгамжлагчаас тухай бүр БНМАУ-ын Сайд нарын Зөвлөлийн тусгай тогтоолоор албадан худалдан авч болно» гэж заасан ёсоор зохиогчийн эрхийг улсад худалдан авбал зохиогчийн эрх улсад шилжинэ. 

	г) Зохиогч нас барахдаа зохиогчийн эрхээ улсад шилжүүлэхээр гэрээсэлбэл зохиогчийн эрх улсад шилждэг. 

	д) Зохиогчийнхоо эрхийг өөр этгээдэд шилжүүлэхээр гэрээслээгүй бөгөөд өв залгамжлагчгүй зохиогч нас барвал үүний зохиогчийн эрх улсад шилждэг. 

	е) Зохиогчийн эрх эдлэх хугацааг нь иргэний хуульд «354 дүгээр зүйлд» тусгайлан заасан бүтээлийн зохиогчийн эрхийн хугацаа дуусахад мөнхүү бүтээлийн зохиогчийн эрх улсад шилждэг. 

	ж) Зохиогчийн эрхийн хугацаа дуусаагүй байхад өв залгамжлагч нас барвал өөр өв залгамжлагч байхгүй тохиолдолд зохиогчийн эрх улсад шилждэг. 

	 

	Өв залгамжлагчдын зохиогчийн эрх

	Энэ нь жинхэнэ зохиогчийн эрхээс ялгаатай байдаг юм. Тус улсын хууль тогтоомжоор өв залгамжлагчид шилжүүлдэггүй зохиогчийн эрхийн хүрээг тогтоож өгдөг билээ. Тухайлбал, өв залгамжлагчид зохиолын эзний эрх, зохиогчийн нэрийн эрх, мэт тийм эрх мэдлийг шилжүүлж болохгүй. Зохиогч нь амьд байхдаа бүтээлийнхээ халдашгүй эрхийг хамгаалуулах зорилгоор өөр этгээдийг томилоогүй бол зохиол бүтээлийн халдашгүй эрх нь иргэний хуулийн 347 дугаар зүйлд зааснаар өв залгамжлагчид шилждэг. 

	Өв залгамжлагчийн үндсэн эрх мэдэл нь зохиол бүтээлийг хэвлүүлэх, хуулбарлах, түгээн дэлгэрүүлэх, мөн тэрчлэн тэр зохиол бүтээлийг өөр этгээд ашигласны шагналыг авах эрх юм. 

	Өв залгамжлагч нь зохиолын эзний эрх, зохиогчийн нэрийн эрхийг эдэлдэггүй боловч түүнийг зөрчсөн тохиолдолд залруулахаар зохих байгууллагад шаардах эрхтэй байдаг юм. 

	 

	Зохиогчийн эрхийг худалдан авах

	Энэ нь зохиогчид «зохиогч, өв залгамжлагч, зохиол бүтээлийг өмчлөгчтэй сонирхогч байгууллага»-ын хэлэлцэн тохиролцсоноор худалдан авах, албадан худалдан авах гэж хоёр ангилагдана. 

	Зохиогчийн эрхийн хүчин төгөлдөр үйлчилж байгаа хугацаанд улс буюу улсын албан байгууллага түүний зохиол бүтээлийг ашиглах журмын талаар зохиогчтой «эсвэл түүний өв залгамжлагчтай» хэлэлцэн тохиролцож чадахгүй бол мөнхүү бүтээлийг улс ашиглах, улсын болгох нь нийгмийн эрх ашгийн үүднээс шаардагдаж байгаа тийм нөхцөлд тийм бүтээлийг хэвлэн нийтлэх, нийтийн өмнө тоглуулах ба өөр аргаар ашиглах зохиогчийн эрхийг зохиогчоос нь буюу өв залгамжлагчаас нь тухай бүр Сайд нарын Зөвлөлийн тусгай тогтоолоор улс албадан худалдан авч болно. Үүнийг хуульд зөвшөөрсөн байдаг бөгөөд ийм ажиллагааг зохиогчийн эрхийг албадан худалдан авах гэж хэлдэг юм.

	БНМАУ-ын Соёлын дурсгалт зүйлийг хамгаалах хуулийн 8 дугаар зүйлд «Хоршоолол, олон нийтийн байгууллага, иргэдийн өмчид байгаа улс, нийгмийн онцгой ач холбогдол бүхий соёлын дурсгалт зүйлийг өмчлөгчидтэй тохиролцсоноор буюу шаардлагатай үед БНМАУ-ын Сайд нарын Зөвлөлийн шийдвэрээр улсад худалдан авч болно. Үнийг сонирхогч байгууллага, эзэмшигч хоёр талын харилцан тохиролцсоноор төлнө. Хэрэв маргаан гарвал шүүхийн журмаар шийдвэрлэнэ» гэж заасан байдаг. Үүнд бүтээлийг хэлэлцэн тохиролцсоноор худалдан авах, албадан худалдан авах үндэслэлийг тодорхой болгож өгсөн байна.

	Дээр дурдсан заалтуудад хэдийд ямар зохиол бүтээлийг улсад яаж худалдан авах арга, хууль зүйн үндэслэл тодорхойлогдсон байна. Үүнд:

	1. Уг зохиол бүтээлийн зохиогчийн эрхийн хугацаа нь дуусгавар болоогүй хүчин төгөлдөр үйлчилж байх:

	2. Тэр зохиол бүтээлийг улс буюу улсын албан байгууллагад ашиглах журмын талаар зохиогчтой (эсвэл өв залгамжлагчтай) хэлэлцэн тохиролцож чадаагүй байх;

	3. Тэр зохиол бүтээлийг хэвлэн нийтлэх нийтийн өмнө тоглуулах, мөн өөр аргаар ашиглах нь нийгмийн эрх ашгийн үүднээс шаардагдаж байх;

	4. Соёлын дурсгалт зүйлд тооцогдох улс нийгмийн онцгой ач холбогдол бүхий бүтээл хоршоолол, олон нийтийн байгууллага, иргэдийн өмчид байгаа бол. Эдгээр нөхцөлд зохиогчийн эрхийг улсад худалдан авна.

	Зохиогчийн эрхийн хүчин төгөлдөр үйлчлэх хугацаа дуусгавар болсны дараа тийм зохиол бүтээлийг Сайд нарын Зөвлөлийн шийдвэрээр улсын болгосон тухай зарлаж болно. Улсын болгон зарласан бүтээлийг ашиглах нөхцөл, журмыг Сайд нарын Зөвлөл тогтоодог юм. Улсын болгон зарлах бүтээл нь гол төлөв шинжлэх ухааны бүтээл байна. 

	Ач холбогдлоороо үндэсний ба дэлхийн соёлын хэмжээний гэж үзэх түүх соёлын дурсгалт зүйлд хамаарагдах зохиол бүтээлд улсын тусгай хамгаалалт тогтоодог. Сайд нарын Зөвлөлийн 1971 оны 421 дүгээр тогтоолоор батлагдсан БНМАУ-ын соёлын дурсгалт зүйлийг хамгаалах хуулийг биелүүлэх зааварт соёлын дурсгалт зүйлд хамаарах зохиол бүтээлийг улсад бүртгэж хамгаалах журмыг тодорхойлсон юм. Бас «Түүх соёлын дурсгалт зүйлийг хамгаалах арга хэмжээний тухай» Сайд нарын Зөвлөлийн 1971 оны 420 дугаар тогтоолоор батлагдсан улсын ба аймаг хотын АДХ-ын гүйцэтгэх захиргааны хамгаалалтад байх түүх соёлын дурсгалт зүйлийн жагсаалтад олон тооны уран баримал оржээ. Тухайлбал, Лениний өргөн чөлөө гудамж дахь «Хувьсгалт монгол» танкны хөшөө, Зайсан толгой дахь Зөвлөлт-Монголын дайчдын хөшөө. Хүүхэд залуучуудын төв парк дахь Д. Нацагдоржийн хөшөө, Сүхбаатарын талбай дахь Д. Сүхбаатарын морьтой гэрэлт хөшөө, Лениний өргөн чөлөө гудамж дахь В. И. Сталины гэрэлт хөшөө, Төв цэцэрлэг дэх «Эмнэг сургаж байгаа нь» хэмээх уран баримал мөн тэнд байгаа В. И. Лениний хөшөө, Төв цэнгэлдэх хүрээлэнгийн талбай дахь ардын хувьсгалын 40 жилийн ойн багана-өндөрлөг, Хүүхэд залуучуудын төв парк дахь ахмад үеийнхэнд зориулсан хүндэтгэлийн ханан самбар зэрэг дурсгалт зүйл орсон байна. Эдгээр нь тодорхой нэг буюу хэд хэдэн зохиогчийн хамтын бүтээл мөн. Тэд тодорхой байгууллагад албан даалгавар гүйцэтгэх журмаар эдгээр бүтээлийг туурвисан бөгөөд иргэний хуулийн 352 дугаар зүйлд зааснаар тэр бүтээл нь улсын буюу албан байгууллагын захиалгаар бүтээсэн дүрслэх урлагийн бүтээл учраас захиалагчийн өмчид шилжсэн бүтээлд орно. 

	 

	 

	§ 5. Зохиогчийн гэрээ

	Зохиогчийн зохиол бүтээлийг ашиглах зорилгоор албан байгууллагаас зохиогчтой байгуулсан гэрээг зохиогчийн гэрээ гэж нэрэлдэг. Заримдаа гэрээт этгээд нь иргэд байж болно. «Тухайлбал ийм гэрээгээр иргэд өөрийнхөө ба төрөл садныхаа хөрөг, баримлыг захиалгаар хийлгэж болно.»

	БНМАУ-ын иргэний хуулийн 346 дугаар зүйлд "Бусдын зохиолыг ашиглах явдал энэ хуульд зааснаас бусад үед гагцхүү зохиогч буюу зохиогчийн эрх эдэлж байгаа өв залгамжлагчтай байгуулсан гэрээний үндсэн дээр гүйцэтгэгдэнэ" гэж заасан байдаг юм. Ингэхлээр бусдын зохиолыг ашиглахдаа гагцхүү гэрээнд үндэслэн ашиглах бөгөөд мөнхүү гэрээг зохиогч буюу түүний эрхийг залгамжлагч нь зохих байгууллагатай байгуулж болно. 

	Зохиогчийн гэрээгээр зохиогч нь өөрийнхөө бүтээлийг гэрээнд болзсон аргаар ашиглуулахын тулд албан байгууллагад шилжүүлэн өгөх бөгөөд харин тэр албан байгууллага гэрээнд заасан хугацаанд түүнийг ашиглах буюу ашиглаж эхлэх, түүнчлэн хуульд зааснаас бусад тохиолдолд зохиогч «буюу түүний эрхийг залгамжлагч»-д шагналыг нь өгөх үүрэгтэй байна. 

	Гэрээнд болзсон хугацааны дотор зохиогч нь бүтээлээ туурвиж, мөнхүү бүтээлээ албан байгууллагад шилжүүлэн өгөх үүрэг хүлээж, албан байгууллага нь тийм үүргийг зохиогчид хүлээлгэж зохиогчтой захиалгын гэрээ байгуулж болно.

	Зохиогчийн гэрээг бичгээр байгуулна. Тус улсын иргэний хуульд зааснаар бусдын зохиолыг ашиглах тухай гэрээ, өөрөөр хэлбэл хэвлэлийн ба жүжгийн зохиол, киноны ба бусад зохиолын гэрээг Сайд нарын Зөвлөлөөс баталсан үлгэрчилсэн маягтыг ашиглаж байгуулна. Хууль буюу гэрээний үлгэрчилсэн маягтад зааснаас дордуулсан нөхцөлөөр зохиогчтой хийсэн гэрээг хүчингүйд тооцож, түүний оронд хууль буюу гэрээний үлгэрчилсэн маягтад заасан нөхцөлийг хэрэглэж байхаар тус улсын иргэний хуульд заасан байдаг юм. Энэ шаардлагыг биелүүлэхгүйгээр гэрээ байгуулбал мөнхүү гэрээний зохигчид өөрсдийн хийсэн хэлцлийг зөвтгөж гэрчийн мэдүүлгийг эш татах эрхгүй болдог юм. Харин тогтмол хэвлэл, эрдэм шинжилгээний эмхэтгэл, нэвтэрхий толь, тайлбар толь, лавлах бичигт хэвлүүлэх бүтээлийн хувьд заавал бичгээр гэрээ байгуулахыг шаарддаггүй. Учир нь эдгээр бүтээлийн зохиогч нь ихэвчлэн албан байгууллагатай байгуулсан хөдөлмөрийн гэрээний үндсэн дээр албан үүргээ биелүүлэх явцад бүтээж байгаа бүтээл байдаг. Идэвхтэн бичигч, бусад зохиогчид нь тогтмол хэвлэлийг ашиглаж бүтээлээ нийтийн хүртээл болгож хэвлэн нийтлэх эрхээ эдэлж байдаг учир бусдад зохиол бүтээлээ ашиглуулах тухай гэрээг байгуулах шаардлагагүй юм. 

	 

	Зохиогчийн гэрээний төрөл

	Олон зүйлийн бүтээл, зохиогчийн эрхийн объект хийгээд тэдгээрийг ашиглах аргууд болдог зохиогчийн гэрээний төрлүүдийг хууль тогтоомжид урьдчилан тодорхойлсон байдаг юм. Үүнд зохиогчийн гэрээ, зохиол бүтээлийг хэвлэх ба дахин хэвлэх тухай хэвлэлийн гэрээ, нийтлэгдээгүй бүтээл «тайз, дэлгэцийн зориулалттай бүтээл»-ийг нийтэд үзүүлэх тухай гэрээ байж болно. Мөн түүнчлэн нийтлэгдээгүй бүтээлийг кино, телекино, радио, телевизийн нэвтрүүлэгт ашиглах гэрээ, дүрслэх урлагийн бүтээлийг нийтэд үзүүлэхээр бүтээх тухай гэрээ, чимэх чимэглэх урлагийн нийтлэгдээгүй бүтээлийг үйлдвэрлэлд ашиглах тухай гэрээ, шинжлэх ухаан, утга зохиол урлагийн бүтээлийг бусад аргаар ашиглуулахаар шилжүүлэх тухай гэрээ байж болно. Зохиолоо ашиглуулахаар гэрээ байгуулахад зохиогчийн шагналыг олгох тухай хууль тогтоомжид заасан бол зохиогч шагнал авна. 

	Зохиогчийн гэрээ байгуулах тухай Сайд нарын Зөвлөлөөс баталсан үлгэрчилсэн маягт байгаа бол зохиогчийн гэрээний төрлүүдийг түүнд нийцүүлэн байгуулна. Үлгэрчилсэн маягтад заагаагүй нөхцөлийг гэрээнд дурдаж болох боловч тэр нь хууль тогтоомжид харшлахгүй байх ёстой. Хууль тогтоомж хийгээд үлгэрчилсэн маягтад заасантай харьцуулахад тэдгээрт заасан нөхцөлөөс дордуулсан нөхцөлөөр хийсэн зохиогчийн гэрээг хүчингүйд тооцож түүний оронд хууль буюу гэрээний үлгэрчилсэн маягтад заасан нөхцөлийг хэрэглэх ёстойг өмнө дурдсан билээ. Энэ нь эрхийн субъектүүдийн хууль ёсны эрх ашгийг тэгш хамгаалах социалист эрхийн зарчмаас урган гарч байгаа шударга хандлага мөн. 

	 

	Гэрээний дагуу зохиогчийн хүлээх үүрэг

	Зохиогч нь гэрээнд заасан хугацааны дотор, гэрээний нөхцөлд тохирох бүтээлийг туурвиж гэрээ бүхий албан байгууллагадаа шилжүүлэн өгөх үүрэгтэй юм. Зохиогч нь гэрээгээр хүлээсэн үүргээ биелүүлж туурвисан бүтээлийг өөр этгээдэд болон өөр албан байгууллагад ашиглуулахаар шилжүүлэн өгөх бололцоог мөнхүү гэрээний нөхцөлөөр зөвшөөрөөгүй бол тийнхүү өөр байгууллагад ашиглуулахаар шилжүүлэн өгөхгүй байх үүрэгтэй юм. Ийм үед зохиогч нь нэг бүтээлээр зөвхөн нэг байгууллагатай гэрээ байгуулж, гэрээнд хүлээсэн үүргээ биелүүлсний дараа гэрээнд зааснаар шагнал авна. Зохиогч нь захиалсан бүтээлийг гэрээний нөхцөлд заасан хэмжээнд тохируулан чанартай сайн хийж өгөх үүрэгтэй юм. Зохиогч нь зохиол бүтээлээ туурвиж дууссаны дараа илэрсэн дутагдлыг гэрээний нөхцөлд тохируулан засуулахаар тавьсан захиалагч байгууллагын анхны шаардлагаар түүнийг гүйцэтгэж холбогдох засварыг хийж өгөх үүрэгтэй юм. Харин гэрээнд заасан нөхцөлд тохирохгүй бүтээл хийж, түүндээ хийвэл зохих засварыг хийхээс татгалзсан буюу эсвэл үлгэрчилсэн гэрээг зөрчсөнөөс болж албан байгууллага гэрээгээ цуцалбал зохиогч нь авсан урьдчилгаагаа буцааж төлөх үүрэгтэй юм. 

	Зохиогч нь гэрээнд заасан хугацаанд багтааж гэрээний нөхцөлд тохирсон зохиол бүтээл туурвиж гэрээнийхээ ёсоор захиалагч байгууллагад шилжүүлэн өгсөн бол зохих шагналыг авах эрхтэй байна. Гэрээнд заагаагүй бөгөөд ач холбогдолгүй зүйлийг хийх үүрэг зохиогчид байхгүй. 

	Захиалгаар бүтээсэн дүрслэх урлагийн бүтээл нь гэрээнд өөрөөр заагаагүй бол захиалагчийн өмчид шилжинэ. Ийм бүтээлд зохиогч нь зохиогчийнхоо эрхийг эдэлнэ. 

	 

	Албан байгууллагын үүрэг

	Зохиогчийн ёсоор албан байгууллага нь гэрээнд заасан хугацаанд зохиогчийн туурвисан бүтээлийг хянан үзэж мөнхүү бүтээлийг ашиглах боломжийн талаар өөрийнхөө хийсэн дүгнэлтийг зохиогчид мэдээлэх, гэрээний нөхцөлд тохирсон гэж үзвэл бүтээлийг хүлээн авах, зохиогчийн шагналыг тогтоосон журмаар олгох үүрэгтэй юм. 

	Зохиогчдын хооронд үүссэн маргааныг шүүх шийдвэрлэнэ. Гэрээнд заасан нөхцөлөөс өөр шаардлага биелүүлэхийг зохиогчоос шаардаж болохгүй. Харин нийгмийн зайлшгүй хэрэгцээнээс үндэслэн гэрээний нөхцөлд зааснаас өөр нэмэлт засвар хийгдэх шаардлага гарвал тэр тухайг зохиогчид мэдэгдэх үүрэгтэй. Ийм тохиолдолд зохиогчтой байгуулсан гэрээндээ нэмэлт өөрчлөлт оруулахыг шаардах эрхтэй юм. Мөн ийнхүү хийсэн нэмэлт өөрчлөлтөд холбогдох хөлс шагналыг зохиогчид олгох үүрэгтэй. Бүтээлд өөрчлөлт оруулах тухай саналаа зохиогчид мэдэгдэх үед бүтээлийг хэдийд бэлэн болгох тухай шинэ хугацааг зохиогчтой тохиролцоно. 

	Гэрээнд заасан нөхцөлөөр зохиогч нь зохиол бүтээлээ туурвиж дуусган захиалагчид хүлээлгэн өгөхөөс өмнө мөнхүү бүтээлийг ашиглах хэрэгцээгүй болох, эсвэл түүнийг ашиглах боломжгүй болбол энэ тухайгаа зохиогчид даруй мэдэгдэх үүрэгтэй юм. Мөн ийм тохиолдолд хийсэн ажлынх нь хэмжээнд тохирсон хөлсийг зохиогчид төлөх үүрэг үүснэ. Зохиогчтой байгуулсан гэрээнд түүний бүтээлийг ашиглахаар тодорхой хугацаа зааж гэрээ байгуулан бүтээл туурвиулсан бол мөнхүү бүтээлийг гэрээнд заасан хугацаанаас илүү хугацаагаар ашиглах эрхгүй байдаг. 

	Зохиогчоос бүтээлийг хүлээн аваад түүнд засвар хийх талаар бичгээр санал мэдэгдэл ирүүлээгүй бол тэр бүтээлийг захиалагч нь сайшааж хүлээн авсан гэж тооцох ёстой. Бүтээлийг ашиглах хугацааг хууль тогтоомжоор, эсвэл гэрээгээр тогтооно. 

	Зохиогчийн гэрээний хугацааг тоолох тухай гэрээнд өөрт нь заах ёстой. Ийнхүү заагаагүй бол зохигчид мөнхүү гэрээнд гарын үсэг зурсан өдрөөс эхлэн тоолно. Албан байгууллага нь зохиогчоор шинжлэх ухаан, утга зохиол, урлагийн бүтээл туурвиулан ашиглах тухай байгуулсан гэрээгээр хүлээсэн үүргээ биелүүлээгүй бол түүнээс болж зохиогчид учирсан хохирлыг арилгах үүрэгтэй юм. 

	 

	Гэрээг зөрчсөний төлөө хүлээх зохиогчийн хариуцлага

	Иргэний хуулийн дөрөвдүгээр бүлэгт үүрэг биелүүлээгүйгээс үүсэх холбогдлын талаарх зарчмуудыг тодорхойлжээ. Гэрээнд заасан үүргийг биелүүлээгүй талд оногдох хариуцлагыг хүлээлгэхдээ энэхүү зарчмыг удирдлага болгоно. Ингэхлээр гэрээгээр хүлээсэн үүргээ биелүүлээгүй зохиогч мөнхүү үүргийг биелүүлээгүйгээс үүсэн гарах буюу зохих ёсоор биелүүлээгүй хохирлыг гэрээний нөгөө тал болох захиалагчид төлөх үүрэгтэй болно. Энэ бол гэрээг зөрчсөний төлөө хүлээх зохиогчийн хариуцлага юм. Чухам ямар үндэслэлээр зохиогчид хариуцлага хүлээлгэж болох вэ? гэвэл гэрээнд заасан хугацаанд зохиогчийн буруугаар зохиол бүтээлийг хүлээлгэн өгөөгүй, захиалсан бүтээлийг гэрээний нөхцөлд заасан хэмжээнд хүртэл чанартай хийгээгүй, гэрээгээр тогтоосон журмын дагуу зохиолдоо зохих засвар хийхээс татгалзсан зэрэгт хариуцлага хүлээлгэнэ. Хүлээх хариуцлага нь гэрээний нөхцөлд заасан хэмжээнд хүрэх чанартай бүтээл хийгээгүй бол өөрийн зардлаар мөнхүү бүтээлийг гэрээний нөхцөлд заасан хэмжээнд хүртэл засаж сайжруулна. Хугацаа хожимдуулсан буюу чанарын талаар гологдсон, эсвэл гэрээг зөрчсөнөөс уг бүтээл нь захиалагчид хэрэгцээгүй болж захиалагч байгууллага гэрээгээ цуцалбал зохиогч нь авсан урьдчилгаагаа буцааж төлнө. Харин албан байгууллага тэр бүтээлийг хүлээн авахаас татгалзсан үндэслэл нь нотлогдохгүй бол зохиогч нь гэрээ ёсоор авсан урьдчилгаагаа төлөх эсэхийг шүүхээр шийдвэрлүүлэх эрхтэй байдаг юм. 

	 

	Гэрээг зөрчсөний төлөө хүлээх байгууллагын хариуцлага

	Албан байгууллага нь гэрээгээр туурвиулсан зохиол бүтээлийг ашиглах үүрэгтэй байдаг. Гэтэл мөнхүү бүтээлийг хүлээн аваад гэрээнд заасан хугацаандаа ашиглах буюу ашиглаж эхлээгүй бол гэрээнд тохиролцсон шагналыг зохиогчийн шаардлагаар бүрэн олгоно. Яагаад гэвэл зохиогчийн шагнал нь хөдөлмөрийн хөлс олгох хэлбэр учраас зохиогч хөлсөө нэхэмжлэн авах нь зүйн хэрэг юм. Энэ талаар маргаан гарвал түүнийг шүүх шийдвэрлэнэ. Гэрээгээр туурвиулсан зохиол бүтээлийг гэрээнд заасан хугацаанд ашиглаагүй бол зохиогч нь гэрээ ёсоор хүлээлгэн өгсөн зохиол бүтээлийнхээ хувийг буцааж авахыг шаардах эрхтэй байдаг учир тийнхүү шаардсан тохиолдолд зохиогчийн шаардлагыг биелүүлнэ. Харин зохиогчоос шалтгаалан уг зохиолыг цаашид ашиглаж болохгүй гэж тогтоогдвол тэр бүтээлийг ашиглаж эхэлсний дараа өгөх ёстой байсан шагналыг зохиогчид олгохгүй байх эрхийг албан байгууллага эдэлнэ.

	 

	 

	§ 6. Зохиогчийн эрхийг хамгаалах

	Зохиогчийн эрхийг хамгаалах байгууллагууд

	Хуульд заасан ёсоор зохиогчийн эрхийг төр, захиргаа, олон нийтийн байгууллагаас өөр өөрсдийн эрх хэмжээний дагуу хамгаална. 

	Зохиогчийн эрх нь иргэдийн эд хөрөнгийн ба эд хөрөнгийн бус амин хувийн эрхийн чухал хэсэг бөгөөд үүнийг манай улсын иргэний эрхзүй, захиргааны эрхзүй, эрүүгийн эрхзүйгээр хамгаалан зохицуулдаг юм. 

	Зохиогчийн эрхийг хамгаалах олон нийтийн байгууллагууд нь уран бүтээлийн холбоод юм. Тэдгээрийн дүрэмд зохиогчийн эрхийг хамгаалах нь уул байгууллагын зорилт байх тухайг тусгасан байдаг билээ. 

	Төрийн захиргааны төв байгууллагаас зохиогчийн эрхийг хамгаалах үүргийг Соёлын яаманд хариуцуулсан юм. БНМАУ-ын Сайд нарын Зөвлөлийн 1968 оны 8 дугаар сарын 23-ны өдрийн 290 дүгээр тогтоолоор батлагдсан БНМАУ-ын Соёлын яамны дүрмийн 16 дугаар зүйлд «Уран бүтээлчид, зохиолч, орчуулагч, зураач, нарт улсын нэрийн өмнөөс захиалга өгч, тэдэнтэй гэрээ байгуулан, шаардлагатай бүтээлийг гаргуулах, соёл-урлаг, хэвлэлийн бүтээлийн талаар тус улсын хууль тогтоомжийн дагуу зохиогчийн эрхийг хамгаалах үүрэг гүйцэтгэнэ14» гэж заажээ. Энэ заалтаар үзвэл Соёлын яам нь захиалагч байж, зохиогчтой гэрээ байгуулан гэрээний зохигчоор оролцохын хамт зохиогчийн эрхийг хамгаалах үүрэг биелүүлэх ёстой ажээ. Өөрөөр хэлбэл төрийн захиргааны төв байгууллагын хувьд төвлөрсөн журмаар тооцох, нэгдсэн хяналт тавих, зохион байгуулах зэрэг үүргийг хариуцдаг юм. Ийм учраас зохиолын халдашгүй эрх, зохиогчийн нэрийг хадгалах эрхийг зөрчвөл зохиолын халдашгүй эрхийг хамгаалах үүрэг хүлээсэн байгууллагын хувьд илэрсэн зөрчлийг арилгуулахаар нэхэмжлэл гаргах эсвэл тэр зохиолыг хэвлэх, тараах, нийтэд тоглуулахыг шаардах эрх эдэлдэг байна. Гэхдээ зохиогчийн эрхийг хамгаалах төрийн захиргааны цорын ганц байгууллага нь Соёлын яам гэж ойлговол эндүүрэл болох юм. Учир юун гэвэл Мэдээлэл, радио, телевизийн улсын хороо нь радио, телевизээр нэвтрүүлсэн, МОНЦАМЭ агентлагийн шугамаар дамжуулсан материал, өөрийн эрхлэн гаргадаг сонин сэтгүүлд нийтлэгдсэн зүйлийн талаар зохиогчийн эрх эдлэх, зохиогчийн эрхийг хамгаалах үүрэгтэй юм. Тийм учраас тусгайлан эрх олгож, үүрэг хүлээлгэсний дагуу тодорхой бүтээлд зохиогчийн эрхийг хамгаалах төрийн захиргааны төв байгууллага өөр байдгийг үгүйсгэж болохгүй юм. 

	Шүүх бол хуульд заасан эрхийг эдэлж зохиогчийн эрхийг захиргааны журмаар хамгаалдаг төрийн захиргааны байгууллага мөн. Өөрөөр хэлбэл зохиогч, өв залгамжлагч зэрэг зохиогчийн эрхийг хамгаалах үүрэг хүлээсэн буюу зохиогчийн эрхийг эдэлж байгаа зохигчдын нэхэмжилснээр зохиогчийн эрхийг хамгаалах үүрэг хүлээсэн төрийн захиргааны байгууллага нь шүүх юм. Ингэхлээр шүүх нь зохиогчийн эрхэд холбогдох маргааныг зохигчдын гомдлын нэхэмжлэлээр хянан шийдвэрлэж, хохирогчийн эрх ашгийг хамгаалж заавал гүйцэтгэх шийдвэр гаргаж зөрчигдсөн эрхийг сэргээдэг. БНМАУ-ын иргэний байцаан шийтгэх хуулийн 75 дугаар зүйлийн 4-т зааснаар зохиогчийн эрхээс үүссэн нэхэмжлэлийг шүүх хянан хэлэлцэхдээ нэхэмжлэгчийг улсын тэмдгийн хураамж, мөнхүү хэргийг хянан хэлэлцэхтэй холбогдон гарсан зардлыг улсын орлогод төлөхөөс чөлөөлнө. Зохиогчийн шагналыг зохиогчид нь олгох тухай шаардлагыг Иргэний байцаан шийтгэх хуулийн 295 дугаар зүйлд зааснаар тэргүүн ээлжид хангах ёстой. Зарчмын чанартай зөрчил гарсан бол зохиогчийн эрх ашгийг хамгаалж, зохиогчийн эрхийг хамгаалах үүрэг хүлээсэн байгууллага шүүхэд гомдол мэдүүлж нэхэмжлэл гаргаж болно. БНМАУ-ын иргэний байцаан шийтгэх хуулийн 46 дугаар зүйлд «Хэрэв хуульд заасан бол төрийн захиргааны ба улс, хоршоолол, олон нийтийн байгууллага буюу иргэд бусдын эрх, хуулиар хамгаалагдсан ашиг сонирхлыг хамгаалахын тулд нэхэмжлэл гаргаж болно. 

	Дээр дурдсан байгууллага, иргэд гаргасан нэхэмжлэлээсээ татгалзсан явдал сонирхлоо хамгаалуулагч этгээд уг хэргийг хэлэлцэн шийдвэрлүүлэхээр шаардахад саад болохгүй гэж үздэг. Хэрэв хуульд заасан бол төрийн захиргааны ба олон нийтийн байгууллагыг шүүх байцаан шийтгэх ажиллагаанд татан оролцуулах, эсхүл тэдгээр байгууллага нь даалгагдсан үүргээ биелүүлэх зорилгоор тэр хэргийн талаар дүгнэлт өгөх ба иргэдийн эрх, улсын ашиг сонирхлыг хамгаалахаар байцаан шийтгэх ажиллагаанд өөрийн санаачилгаар оролцож болно. 

	Энэ зүйлд заасан төрийн захиргааны ба улс, хоршоолол, олон нийтийн байгууллага нь хэргийн материалтай танилцах, татгалзал гаргах, тодорхойлолт өгөх, нотлох баримт гаргах, нотлох баримтыг шинжлэхэд оролцох, хүсэлт гаргах, түүнчлэн хуульд зааснаар байцаан шийтгэх ажиллагааны бусад үйлдлийг өөрийн эрх олгосон төлөөлөгчөөр дамжуулан гүйцэтгэх ба иргэд нь өөрсдөө биечлэн гүйцэтгэнэ» гэж заасан байдгаас үзвэл зохиогчийн эрхийг хамгаалах үүрэг хүлээсэн байгууллага зохиогчийн эрх ашгийг хамгаалж шүүхэд нэхэмжлэл гаргах эрхтэй, мөн гаргасан нэхэмжлэлээсээ татгалзах эрхтэй байдаг. Хэрэв гаргасан нэхэмжлэлээсээ татгалзвал тэр нь мөнхүү хэргийг шийдвэрлүүлэхээр зохиогч өөрөө шаардахад саад болохгүй юм. Түүнээс гадна дээр дурдсан байгууллагад зохиогчийн эрхийг хамгаалах үүргээ биелүүлэх зорилгоор өөрийн санаачилгаар байцаан шийтгэх ажиллагаанд оролцох, хэлэлцэж байгаа хэргийн талаар дүгнэлт өгөх эрхтэй байна. Тийм учраас зохиолыг нийтийн өмнө унших буюу тоглох, соронзон хальс, механик буюу соронзон бичлэг хийх, кино зураг авах, бичгээр буюу өөр аргаар зөвшөөрөөгүй байхад зөрчиж дээрх үйлдлийг хийсэн байх, эсвэл зохиогчийн зөвшөөрөлгүйгээр зохиол, зохиолын нэр, зохиогчийн нэрийг өөрчлөх, зураг өмнөх өгүүлэл, төгсгөлийн үг, тайлбар хийх, олговол зохих шагналыг олгохгүй байх зэргийг зарчмын чанартай зөрчил гэж үзэж зохиогч өөрөө, түүнчлэн зохиогчийн эрхийг хамгаалах үүрэг хүлээсэн байгууллага мөнхүү зөрчлийг засуулахаар шаардах, шүүхэд хандах эрх эдэлнэ. 

	Зохиогчийн эрхийг хамгаалах үүрэг хүлээсэн төрийн захиргааны төв байгууллага нь: 

	а) өөрийн санаачилгаар; 

	б) зохиогч буюу уран бүтээлийн холбоодын хүсэлтээр зохиогчийн эрхийг хамгаалах эрхээ хэрэгжүүлнэ. 

	 

	Зохиогчийн эрхийг хамгаалах хэлбэрүүд

	Эдгээр нь зохиогчийн эрхийн талаар гарсан зөрчлийн шинж чанараас шалтгаална. Зохиогчийн гэрээний ёсоор зохиогчийн эрхийн харилцаанд оролцогч тал буюу зохиогчтой гэрээний харилцаа тогтоогоогүй этгээд зохиогчийн амин хувийн эрхийг зөрчих нь хуульд заасан үр дагуур (уршиг)-ыг бий болгодог. Тийм учраас зохиогч буюу өв залгамжлагчтай хийсэн гэрээгүйгээр зохиол бүтээлийг ашиглах, зохиогчийн зөвшөөрөлгүйгээр зохиолд өөрчлөлт оруулах, зохиогчийн зөвшөөрөлгүйгээр зохиолыг нь ашиглах журмыг дагаж биелүүлэхгүй байх, зохиогчийн эд хөрөнгийн ба амин хувийн эрхийг зөрчих зэрэгт зөрчигдсөн эрхийг сэргээн тогтоох зорилгоор нэхэмжлэл гаргах, эсвэл зохиолыг хэвлэх, тараах, нийтэд тоглуулахыг хориглохыг шаардах зэрэг хамгаалалт байж болно. 

	Зохиогчийн эд хөрөнгийн эрхийг зөрчих нь зохиогчийн гэрээний талаарх хэм хэмжээнүүдэд заасан уршиг (үр дагавар)-ийг бий болгоно. Гэрээний харилцаагүй этгээд зохиогчийн эд хөрөнгийн эрхийг зөрчвөл тэрээр зохиогчид учруулсан хохирлоо төлөх үүрэгтэй байна. 

	Зохиогчийн эд хөрөнгийн биш амин хувийн эрх, эсвэл эд хөрөнгийн эрхийг зөрчсөн этгээд зохиогчийн хөндөгдсөн эрхийг сэргээх үүрэгтэй юм. Жишээлбэл, ямар нэгэн гурав дахь этгээдэд «зохиолын хулгай» хууль бусаар эзэмшигдсэн бүтээл жинхэнэ зохиогчийн нэрийг мэдээгүй, мэдэх ч боломжгүй байсан байгууллагад ашиглагдсан байжээ. Тэгвэл энэ нь уг албан байгууллагыг зохиогчид хохирлыг төлөх, тухайлбал түүнд бүтээлийг нь ашигласны шагналыг төлөх үүргээс чөлөөлөхгүй. 

	Зохиогчийн эрхийг ноцтой зөрчсөн бол эрүүгийн хариуцлага хүлээлгэнэ. Тус улсын эрүүгийн хуулийн 106 дугаар зүйлд заахдаа: Шинжлэх ухаан, утга зохиол, урлагийн зэрэг бусдын бүтээлүүдийг өөрийнхөө нэр дээр гаргах «хулгайлах», хууль бусаар хэвлэх, тараах, зохиогчийн хувийн ба эд хөрөнгийн эрхийг ноцтой зөрчих, түүнчлэн зохиолд хамтран зохиогчоор оролцоогүй атлаа хамтран зохиогчийн эрх эзэмших, эсвэл хамтарсан зохиолчоор оруулахыг тулган шаардвал нэг жил зургаан сар хүртэл хугацаагаар засан хүмүүжүүлэх ажил хийлгэх буюу хоёр мянган төгрөг хүртэл торгох, эсвэл олон нийтийн өмнө буруушаана гэсэн байдаг билээ. Ингэхлээр зохиогчийн эрхийг зөрчсөн үйлдэл нь дараах тохиолдолд гэмт хэргийн шинжтэй болно. Үүнд:

	1. Бусдын бүтээлийг хулгайн шинжтэйгээр өөрийн нэр дээр гаргах. 

	2. Хууль бусаар хэвлэх, тараах. 

	3. Зохиогчийн амин хувийн ба эд хөрөнгийн эрхийг ноцтой зөрчих. 

	4. Хамтарсан зохиогчоор оролцоогүй атлаа хамтран зохиогчийн эрх эзэмших. 

	5. Хамтарсан зохиогчоор оролцоогүй атлаа хамтарсан зохиогчоор оролцуулахыг тулган шаардах, 

	эдгээрийг гэмт хэрэг гэж үзэж эрүүгийн хуульд заасан ял шийтгэлийг шүүх оногдуулна. Тэгэхдээ сонгон оногдуулах цээрлэлтэй учир засан хүмүүжүүлэх ажил хийлгэх, торгох, олон нийтийн өмнө буруушаах ийм гурван ялын аль нэгийг сонгон авч оногдуулах бололцоог шүүгчид олгосон байна. Энэ нь гэмт хэргийн хүнд хөнгөн, учруулсан хохирлын их бага, мөнхүү гэмт хэргийг үйлдэгчийн хувийн байдлыг харгалзан ял шийтгэл оногдуулах хууль зүйн үндэслэл юм. 

	Зохиогчийн эрхзүйг зөрчих гэмт хэрэг нь иргэдийн оюун санааны бүтээлч хөдөлмөрийн үр дүн болсон зохиогчийн хуулиар хамгаалагдсан эрхийн эсрэг чиглэсэн объекттой байдаг юм. Зохиогчийн эрхийг зөрчих гэмт хэргийн илрэх хэлбэр нь өмнө дурдсанчлан:

	а) бусдын зохиолыг өөрийнхөө нэр дээр гаргах «хулгайлах»

	б) бусдын зохиолыг хууль бусаар хэвлэх, тараах, зохиогчийн амин хувийн ба эд хөрөнгийн эрхийг ноцтой зөрчих. Жишээ нь шагналаас хууль бус суутгал хийх гэх мэт. 

	в) Зохиолыг бичих туурвихад оролцоогүй атлаа хамтарсан зохиогчийн эрх эзэмших, эсвэл хамтарсан зохиогчоор оролцуулахыг тулган шаардах, эдгээр болно. Тус улсын эрүүгийн хуульд дээрх гурван төрлийн хууль бус үйлдлийн хэлбэрийг заажээ Ингэхлээр:

	— Бусдын зохиолыг өөрийн нэр дээр гаргах (хулгайлах нь) бусдын бүтээлийг (бүгдийг буюу хагасыг нь) эхээр нь буюу хуулбарлан авч өөрийнхөө нэрээр хэвлүүлэх, эсвэл өөр арга хэрэглэж нийтэд мэдээлэхээр болгох, эшлэл татахгүйгээр бусдын бүтээлээс зүйл хуулбарлаж авах, хамтран бүтээсэн зохиолчийн нэрийг хасаж өөрийнхөө нэрээр гаргах зэрэг байж болно. 

	— Бусдын зохиолыг хууль бусаар хэвлэх, тараах гэдэг нь зохиогчийн зөвшөөрөлгүйгээр хэвлэн нийтлэх, олон нийтэд сурталчлан үзүүлэх, нэмэлт өөрчлөлт оруулан хэвлүүлэх зэрэг хэлбэрүүдийг хэлж болно. 

	— Хамтарсан зохиолчоор оролцоогүй атлаа хамтарсан зохиолчоор оруулахыг шаардах нь: Зохиогчид сэтгэл санааны хүчирхийлэл дарамт үзүүлж, өөрийгөө хамтарсан зохиогчоор оруулахыг шууд шаардахыг хэлнэ. Ийнхүү тулган шаардахдаа биед нь хүч хэрэглэсэн буюу гэмтэл учруулсан бол нийлмэл гэмт хэрэг гэж үзэж эрүүгийн хуулийн 106 дугаар зүйл дээр мөн хуулийн зохих зүйл ангийг давхар хэрэглэж эрүүгийн хариуцлага хүлээлгэнэ. Түүнчлэн албан тушаалтан өөрийнхөө албан тушаалыг ашиглаж түүгээрээ далимдуулан тулган шаардсан бол мөн нийлмэл гэмт хэрэг гэж үзэж эрүүгийн хуулийн 106 дугаар зүйл дээр мөн хуулийн зохих зүйл ангийг давхар хэрэглэж эрүүгийн хариуцлага хүлээлгэнэ. 

	Зохиогчийн эрхийн эсрэг гэмт хэргийн гэм буруугийн илрэл нь санаатай үйлдсэн үйлдэл байдаг бөгөөд янз бүрийн зорилго сэдэлттэй байж болно. Гэхдээ тэдгээр нь мөнхүү хэргийг зүйлчлэн ангилахад нөлөөлөх ач холбогдолгүй гэж үзэж болно. 

	Зохиогчийн эрхийн эсрэг гэмт хэргийн субъект нь хэрэг хариуцах чадвартай, 16 нас хүрсэн иргэн байна.

	 


Хоёрдугаар бүлэг : НЭЭЛТ ГАРГАХ ЭРХ ЗҮЙ

	Нээлтийн тухай ойлголт

	Нээлт гаргах эрхийг БНМАУ-ын иргэний хуулийн 371—374 дүгээр зүйл, БНМАУ-ын Сайд нарын Зөвлөлийн 1970 оны 415 дугаар тогтоолоор батлагдсан «Нээлт, шинэ бүтээл, оновчтой саналын дүрэм», «Нээлт, шинэ бүтээл, оновчтой санал гаргагчдыг шагнах журмын тухай заавар» зэрэг эрхийн актуудад заасан журмаар зохицуулж байна. 

	БНМАУ дахь нээлтийн эрхзүйн хамгаалалт нь нээлт гаргагчийн зохиогчийн эрхийг хамгаалах, нээлтийн талаар гадаадад тус орны анхдагчийг хамгаалахад чиглэгдэнэ. 

	Тус улсын иргэний хуулийн 371 дүгээр зүйл, Нээлт, шинэ бүтээл, оновчтой саналын дүрмийн 12 дугаар зүйлд зааснаар материаллаг ертөнцөд бодит оршин байгаа урьд өмнө мэдэгдээгүй зүй тогтол шинж чанарыг нээн гаргасныг нээлт гэдэг. 

	Нээлт нь ертөнцийг танин мэдэх арга, техникийн дэвшлийн хөгжилт байдаг билээ. Нээлтийн тусламжтайгаар хүн төрөлхтөн асар их амжилт олов. Сансар судлал, электроник, атомын эрчим хүчний талаарх судалгаанууд нь хүний нийгмийн хөгжилд үнэлж баршгүй их ач холбогдолтой зүйл болж байдгийг дурдахад хангалттай юм. 

	Нээлтийн зүйл (объект) нь материаллаг ертөнцийн зүй тогтол (хуулиуд), шинж чанар, үзэгдэл мөн. Байгаль нийгмийн хуулиуд нь хүмүүсийн санаа зоригоос шалтгаалахгүйгээр объектив шинж чанартай байдаг. Нээлтийн зүйл нь зөвхөн материаллаг ертөнцийн, өөрөөр хэлбэл байгаль нийгмийнх байдаг бөгөөд нээлтээр шинэ юмыг л эзэмших ёстой. Хүн төрөлхтөн урьд өмнө (мэдэгдээгүй), мэддэггүй байсан тийм зүйл нь нээлтийн шинэ юм болдог юм. Шинэ бүтээлийг хүмүүс бүтээдэг бол нээлтийн зүйл нь хүнээс шалтгаалахгүйгээр оршин байдаг бөгөөд түүнийг хүн урьд нь мэддэггүй л байсан байдаг юм. 

	Нээлт гэдэг нь бүтээлч ажиллагааны үр дүн бөгөөд тэр нь гадна өнгөндөө объектив хэлбэрээр илэрсэн, хялбархан ойлгож болмоор зүйл байх ёстой. Шинжлэх ухааны нээлт нь материаллаг ертөнцийн зүй тогтол хийгээд үзэгдэл юмсын түгээмэл шинж чанарыг нээн олсноор илэрхийлэгдэнэ. Тэр нь техникийн зорилтыг шийдвэрлэхэд шууд чиглэгдсэн, ямар нэгэн бодит юм биш юм. Нээлт нь шинэ бүтээлийн урьтал болж, улс ардын аж ахуйд шинэ бүтээлээр дамжин ашиглагдаж байдаг боловч нээлтэд шинэ бүтээл түлхэц болох нь цөөнгүй байдаг ажээ. 

	Нээлтийг ил ба нууц гэж ангилдаг. Нээлт, шинэ бүтээл, оновчтой саналын дүрэмд зааснаар, улс орныг батлан хамгаалахад холбогдолтой, мөн түүнчлэн улсын ашиг сонирхлын үүднээс нууцлах шаардлагатай нээлтийг нууц нээлт гэдэг. Тийм нууц нээлтийг мэдэхийн тулд зохиогчийн өргөдлийг хүлээн авсан үйлдвэрийн газар, байгууллага нь мөнхүү өргөдөлд нууцалбал зохих мэдээ сэлт байгаа эсэхийг заавал шалгаж байх үүрэгтэй юм. Хэрэв нууцлах шаардлагатай мэдээ сэлт илэрвэл тэр тухай зохиогчид нь мэдэгдэж байх ёстой юм. 

	Зохиогч нь өөрийнхөө нээлтийг нууц гэж үзвэл тэр нууцыг задруулахгүйн тулд өөрөөсөө шалтгаалах бүх арга хэмжээг авах үүрэгтэй. Түүнээс гадна холбогдох бүх материалаа ажлынхаа газарт өгөх ёстой. Зохиогч нь эрхэлсэн ажилгүй бол холбогдох яам, тусгай газар, үйлдвэрт эсвэл орон нутгийн засаг захиргааны байгууллагад бүх материалаа өгнө. 

	 

	Нээлт гаргах эрхзүйн субъект

	БНМАУ-ын иргэд нээлт гаргах эрхийн субъект байж болно. «Нээлт шинэ бүтээл, оновчтой саналын дүрэм»-д зааснаар гадаадын иргэн буюу байгууллага, эсхүл эрхийг шилжүүлэн авагч нь тус улсын иргэний нэгэн адил эрх эдлэх учир тэднийг нээлт гаргах эрхийн субъект болно гэж үзэж болно. Хэрэв нээлтийг хоёр буюу түүнээс дээш тооны иргэн хийсэн бол мөнхүү нээлтийн талаар хамтран зохиогчийн эрх үүснэ. Хамтран зохиогчид нь зохиогчийн эрхийг нэгэн адил эдэлнэ. 

	Нээлт гаргасан иргэнийг зохиогч гэж үзнэ. Харин түүнд тооцоо гаргах, баримт бичиг бүрдүүлэх, турших зэрэг техникийн туслалцаа үзүүлэгчдийг хамтран зохиогч гэж үздэггүй. Нээлт гаргасан иргэнд диплом олгодог бөгөөд хамтран зохиогч бүр диплом авах эрхтэй юм. Тэгэхдээ хамтран зохиогчдод олгох дипломд нээлт гаргаг ч бүрийн нэрийг заасан диплом олгоно. 

	Нээлт гаргах эрхзүйн субъект нь иргэдээс гадна албан байгууллага, эрх бүхий хуулийн этгээд байж болно. Хамтын бүтээлийн үр дүнд илэрсэн нээлтэд тусгайлан зохиогчийг тогтоох бололцоогүй байвал мөнхүү нээлт хийгдсэн үйлдвэр буюу албан байгууллагын нэр дээр диплом олгоно. 

	 

	Нээлт гаргахад зохиогчийг албан ёсны болгох

	Нээлт гаргахад зохиогчийг нь эрх бүхий байгууллагаас олгосон дипломоор гэрчилнэ. Нээлтийн диплом нь зохиогчоор барахгүй бас нээлтийн анхдагчийг гэрчилнэ. 

	Диплом нь мөнхүү нээлтийн шинжлэх ухааны үндэслэлийг баталж, анхдагчийг тогтоож, зохиогчийг зөвшөөрч, түүнд шагнал авах ба бусад эрх, хөнгөлөлт эдлэх эрхтэйг гэрчилсэн баримт бичиг мөн. Газар зүй, эртний судлал, эртний амьтны судлал, нийгмийн шинжлэх ухааны нээлт хийгээд ашигт малтмалыг олж нээхэд диплом олгодоггүй юм. 

	 

	Нээлтийн анхдагчийг тогтоох

	Нээлтийн үндэслэлийг хэвлэн нийтэлсэн буюу зохиогчийн томьёоллыг өөр этгээдээс зөвшөөрөн хүлээж мэдээлсэн өдрөөр нээлтийн анхдагчийг тогтоодог юм. Зохиогчийн томьёоллыг өөр этгээдээс зөвшөөрөн хүлээх гэдэг нь ажлын тайлан, хурлын мэдээ, эрдмийн зөвлөлийн ба техникийн зөвлөлийн мэдээ, янз бүрийн байгууллагын илтгэл, хэвлэлд нийтлүүлсэн материал, радио, телевизээр хэлсэн үг зэрэгт томьёологдсон байхыг хэлнэ. 

	Нээлтийн диплом олгохыг хүссэн өргөдөлдөө нээлтийн томьёоллыг анх удаа зөв тодорхойлсон бол Шинжлэх ухааны академид өргөдөл ирсэн өдрөөр анхдагчийг тогтооно. Нээлтийн шинжлэх ухааны үндэслэлийг баталж, анхдагчийг тогтоогоод уг нээлтийг бүртгэсэн шийдвэр гарсан өдрөөс хойш нэг жил хүлээж, мөн хугацаанд маргаан гараагүй бол зохиогчийг зөвшөөрч, түүнд шагнал авах ба бусад эрх, хөнгөлөлт эдлэх эрхтэй гэдгийг гэрчилсэн баримт бичиг олгодог юм. Ийм баримт бичиг нь нээлтийн диплом билээ. Дээрх хугацаанд маргаан гарвал диплом, шагнал олгох эсэх тухайн асуудлыг мөнхүү маргааныг шийдвэрлэгдэх хүртэл түр хойшлуулдаг. Энэ хугацаа нь тодорхой болзлоор тогтоосон хугацаа юм. 

	Нээлтийн анхдагчийг тогтоолгох өргөдлийг нээлт гаргагч, өөрөө, эсвэл түүний өв залгамжлагч гаргаж болно. Нээлт гаргагч нь өөрөө зөвшөөрсөн бол үйлдвэр, албан байгууллага мөнхүү өргөдлийг гаргаж болно. Албан үүргийнхээ дагуу гаргасан нээлтийн талаарх өргөдлийг үйлдвэр, албан байгууллага, мөнхүү нээлт гаргагчийн оролцоотойгоор үйлдэж нээлтийн мөн чанарт дүгнэлт гаргаж өгнө. Шаардлагатай бол үзүүлэн таниулах материалыг хавсарган өгч болно. Нээлтийн тухай тодорхойлолтод нээлтийн томьёолол (материаллаг ертөнцөд бодит оршиж байгаа урьд өмнө мэдэгдээгүй зүй тогтол, шинж чанарыг нээн гаргасан тухайг товч, тодорхой, бүрэн төгс илэрхийлсэн)-оос гадна бас тэрхүү өргөдөлд дурдсан нээлт нь үнэн гэдгийг гэрчилсэн онолын буюу туршлагын магадалгаа, мөн тэр нээлтийг анх удаа хаана нийтэлсэн тухай мэдээг багтаасан байх ёстой. 

	Шинжлэх ухааны академи нээлт гаргасан тухай өргөдлийг хүлээн аваад уг өргөдлийг хянан үзэх тухайгаа өргөдөл гаргагчид мөнхүү өргөдлийг хүлээн авснаас хойш нэг сарын дотор мэдэгдэнэ. Харин шаардлагатай бол нэмэлт материал гаргуулж авна. Шинжлэх ухааны академи нь нээлт гаргасан бүрэн материалыг хүлээн авснаас хойш нээлт мөн эсэх тухай дүгнэлтийг холбогдох эрдэм шинжилгээний байгууллагаар 3 сарын дотор гаргуулж, дүгнэлт гарснаас хойш 3 сарын дотор хянан үзэж зохих шийдвэр гаргана. Хэрэв тэр нээлт батлагдсан бол түүний материал, дүгнэлтийг өөрийнхөө шийдвэрийн хамт Шинжлэх ухаан, техникийн улсын хороонд явуулна. Нээлт нь батлагдаагүй бол шалтгааныг тодорхойлж өргөдөл гаргагчид хариу өгнө. 

	Шинжлэх ухаан, техникийн улсын хороо нь батлагдсан нээлтийг нэг сарын дотор бүртгэж зохиогчид нь хариу мэдэгдэнэ. Улсын бүртгэлд бүртгэсэн нээлтийг батлагдсан томьёоллоор нь Шинжлэх ухааны академийн албан ёсны хэвлэлд нийтэлнэ. Улсын ашиг сонирхлын үүднээс нээлтийг нийтлэхгүй байж болно. Тухайлбал, нууц нээлтийг нийтлэхгүй. 

	Өргөдөл гаргагч нь нээлт гаргасан тухай өргөдлийг хянах, нээлтийг батлах, бүртгэхээс татгалзсан шалтгаан хийгээд нээлтийн томьёоллыг зөвшөөрөхгүй бол уг мэдэгдлийг хүлээн авсан өдрөөс хойш хоёр сарын дотор Шинжлэх ухаан, техникийн улсын хороо, Шинжлэх ухааны академид гомдол гаргах эрхтэй юм. Шинжлэх ухаан, техникийн улсын хороо, Шинжлэх ухааны академи нь мөнхүү гомдлыг гурван сарын дотор шийдвэрлэнэ. Тэр нь эцсийн шийдвэр байдаг. Харин нээлтийн талаар гарсан маргааныг шүүх шийдвэрлэнэ. 

	 

	Нээлтийн зохиогчийн эрх

	Нээлтийн зохиогч нь эд хөрөнгийн ба эд хөрөнгийн биш амин хувийн эрхтэй байдаг. Эд хөрөнгийн биш амин хувийн эрх нь зохиогч байх эрхтэй, зохиогч байх эрхээ хамгаалуулах эрхтэй, өөрийнхөө буюу тусгай нэр өгөх эрхтэй байхад оршино. Нээлтийн нэрийг дипломд бичихээс гадна техникийн баримт бичиг, бүтээгдэхүүн, баглаа боодол дээр тэмдэглэж болно гэж нээлт, шинэ бүтээл, оновчтой саналын дүрэмд заасан байдаг. 

	Нээлтийн зохиогчийн эд хөрөнгийн эрх нь нэг удаагийн чанартай шагнал, урамшил авах эрхтэй байдгаар илэрхийлэгддэг. «Нээлт шинэ бүтээл, оновчтой санал гаргагчдыг шагнах журмын тухай заавар»-т зааснаар нээлтийн диплом олгоход зохиогч, хамтран зохиогчийг Шинжлэх ухаан техникийн улсын хорооны шийдвэрээр 15 мянган төгрөг хүртэл нэг удаа урамшуулан шагнана. Нээлт гаргасан хамтран зохиогчид шагналаа хоорондоо зөвшөөрөлцөн хувааж авна. Нээлтэд тулгуурлан бүтээсэн шинэ бүтээл их үр ашиг өгвөл нээлт гаргагчид олгох шагналын хэмжээг хоёр дахин нэмэгдүүлэх эрхийг Шинжлэх ухаан техникийн улсын хороонд зөвшөөрсөн байдаг юм. 

	Гарамгай нээлтэд төрийн шагнал тодорхойлж болно. Ийнхүү төрийн шагнал тодорхойлоход нээлтийн диплом олгох үед олгосон урамшууллын шагнал олгосон ч байсан, түүнээс шалтгаалахгүйгээр тодорхойлж болно. Улс ардын аж ахуйд онц чухал нээлт гаргасан зохиогч нь зохих хөнгөлөлт эдлэх эрхтэй байдаг. Үүнд:

	а) Нээлт, шинэ бүтээл, оновчтой саналын талаар зохиогдох техникийн үзэсгэлэн үзэх, мөн асуудлаар дадлага хийх, туршлага судлахад эхний ээлжид явах;

	б) байр, орон сууцыг эхний ээлжид авах;

	в) амралтад эхний ээлжид явах. Эдгээр болно.

	 

	Нээлтийн зохиогчийн эрхийг өв залгамжлагчид шилжүүлэх

	Нээлт гаргагч нас барвал түүний диплом авах эрх нээлтийн шагнал авах эрх, нь түүний өв залгамжлагчид шилжинэ. Энэ тухай тус улсын иргэний хуулийн 374 дүгээр зүйлд заажээ. Нээлт гаргагчийн зохиогчийн эрхийг өв залгамжлагчид шилжүүлэхдээ хууль буюу гэрээслэлээр шилжүүлнэ. Ийнхүү эрх шилжүүлэн авагч нь нээлт, шинэ бүтээл, оновчтой саналын дүрэмд заасан эрхийг БНМАУ-ын байгууллага, иргэний нэгэн адил эдэлнэ. Өв залгамжлагч нь нээлт, шинэ бүтээл, оновчтой саналын дүрмийн 93 дугаар зүйлд заасан хөнгөлөлтийг эдлэхгүй. Тэдэнд:

	а) диплом авах эрх

	б) шагнал авах эрх

	в) диплом авах тухай өргөдөл гаргах эрх нь шилждэг юм. 

	 

	Нээлттэй холбогдсон маргааныг шийдвэрлэх журам

	Нээлтийн талаар гарсан маргааныг захиргааны ба шүүхийн журмаар шийдвэрлэнэ. Нээлтийн талаар гарсан маргааныг захиргааны журмаар шийдвэрлэх эрхтэй байгууллага нь Шинжлэх ухаан техникийн улсын хороо мөн. Шинжлэх ухаан техникийн улсын хорооны шийдвэрлэх маргаан нь:

	а) диплом олгохгүй гэсэн шийдвэрийн талаар гарсан гомдол;

	б) зохиогчийн томьёоллын талаар гарсан гомдол юм. Өргөдөл гаргагч нь нээлт гаргасан тухай өргөдлийг хянах, нээлтийг батлах, бүртгэхээс татгалзаж байгаа шалтгаан, түүнчлэн нээлтийн томьёоллыг зөвшөөрөхгүй гэсэн мэдэгдлийг хүлээн авсан өдрөөс хойш 2 сарын дотор Шинжлэх ухаан техникийн улсын хороо, Шинжлэх ухааны академид гомдол гаргах эрхтэй юм. Шинжлэх ухаан техникийн улсын хороо, Шинжлэх ухааны академи тэр гомдлыг 3 сарын дотор шийдвэрлэх үүрэгтэй юм. Энэхүү шийдвэр нь эцсийн шийдвэр болно. 

	Нээлтийн зохиогч «хамтран зохиогч» байх талаар гарсан маргааныг шүүх шийдвэрлэнэ. Ийм маргаан нь нээлтийг өөр этгээд хувьдаа эзэмшсэнээс үүснэ. Хамтран зохиогчийн талаарх маргаан нь нээлт гаргахад нэг буюу түүнээс олон этгээд оролцсон байтал мөнхүү нээлтийг гаргахад жинхэнэ оролцогсдоос илүү буюу цөөн тооны зохиогчийг өргөдөлд дурдсан үед үүсэж болно. Зохиогч  «хамтран зохиогч» байх тухайн маргаан нь нээлтийг бүртгэснээс хойш гарсан бол нээлтийн диплом олгохоос өмнө шийдвэрлэнэ. 

	Нээлтийг бүртгэсэн шийдвэр гарсан өдрөөс хойш нэг жилийн дотор маргаан гараагүй бол нээлт гаргагчид Шинжлэх ухаан техникийн улсын хорооноос диплом, шагнал олгоно. Хэрэв заасан хугацаанд маргаан гарвал маргааныг шийдвэрлэгдэх хүртэл диплом, шагнал олгохоо түр хойшлуулна гэж Нээлт, шинэ бүтээл, оновчтой саналын дүрэмд заасан байдаг. Энэ нь нээлтийн зохиогчийн эрхийг хамгаалж хөндөгдсөн эрхийг сэргээхэд туслах боломжтой хугацаа өгч байгаа хэрэг бөгөөд социалист эрхзүйн энэрэнгүй, уян хатан чанарын нэг илрэл мөн. Нээлтийн диплом олгосны дараа маргаан гарч, мөнхүү маргааныг авч хэлэлцсэний дүнд диплом авсан хүнээс өөр этгээд зохиогч болж тогтоогдвол шүүх тийнхүү үндэслэлгүй олгогдсон дипломыг хэрэгсэхгүй болгоно. Энэ тухай Шинжлэх ухааны академийн албан ёсны хэвлэлд нийтэлж мэдэгдэх шаардлагатай юм. Учир нь улсын бүртгэсэн нээлтийг батлагдсан томьёоллоор нь Шинжлэх ухааны академийн албан ёсны хэвлэлд нийтэлнэ гэж нээлт, шинэ бүтээл, оновчтой саналын дүрэмд заасан байдаг билээ. 

	Зохиогч «хамтран зохиогч» байх тухайн нэхэмжлэлийг нээлтийг тодорхойлохоос өмнө ч гэсэн, тодорхойлсны дараа ч гэсэн гаргаж болно. Гэхдээ зөвхөн нээлтийн томьёолол батлагдсаны дараа, түүнийг бүртгэсний дараа, эсхүл нээлтийг бүртгэх боломжийн тухай мэдээг Шинжлэх ухаан техникийн улсын хорооноос шүүхэд хүлээн авсны дараа нэхэмжлэлийг авч хэлэлцэх тохиолдол байж болно. Учир нь энэ үеийг хүртэл нээлт нь нээлт хэмээн тооцогдоогүй байдаг юм. 

	Захиргааны журмаар шийдвэрлэх гэдэг нь шинэ юм, нээлтийг эзэмших, диплом олгох, шагналын талаар гарсан маргааныг шийдвэрлэх нь олонтоо байдаг ажээ. Нээлтийн шинэ юманд холбогдох асуудлаар гарсан маргааны талаар Шинжлэх ухаан техникийн улсын хороо эцсийн шийдвэр гаргана. Диплом олгосон нээлтийн зүйл нь бүрнээрээ буюу зарим нь мэдэгдэж байсан гэж тогтоогдвол Шинжлэх ухаан техникийн улсын хороо мөнхүү буруу олгогдсон дипломыг хүчингүй болгох буюу эсхүл нээлтийн томьёоллыг залруулж түүний дипломыг сольж өгнө.

	 


Гуравдугаар бүлэг : ШИНЭ БҮТЭЭЛИЙН ЭРХ ЗҮЙ

	§ 1. БНМАУ-ын шинэ бүтээлийн эрхзүйн ойлголт

	Шинэ бүтээлийн эрхзүйн ойлголт, ач холбогдол

	Социализмын материал техникийн баазыг байгуулах нь шинжлэх ухаан-техникийн хурдан дэвшилттэй нягт холбоотой юм. Шинжлэх ухаан-техникийн хурдан дэвшлийн гол зам нь шинэ бүтээл, оновчтой санал мөн. Шинэ бүтээл, оновчтой санал гаргагчдын үйл ажиллагаа, түүнтэй холбогдон үүссэн эд хөрөнгийн биш амины хийгээд эд хөрөнгийн харилцаа нь шинэ бүтээлийн эрхзүйгээр зохицуулагдана. Шинэ бүтээл, оновчтой саналын алиных нь ч салбарт гаргасан саналыг шинийг бүтээгчийн санал гэж үздэг. Ийм учраас «шинийг бүтээх ажил» гэсэн ойлголтод шинийг бүтээх, оновчтой санал гаргах нь хоёулаа багтдаг бөгөөд шинэ бүтээлийн эрхзүй нь шинэ санаачилгын энэ хоёр хэсэгтэй хоёултай нь холбоотой харилцааг зохицуулна. 

	Шинийг бүтээгчийн санал нь техникийн тодорхой зорилтыг практикт шийдвэрлэх зүйл байдаг. Өөртөө тийм зорилт тавьдаггүй нээлтээс шинийг бүтээгчийн санал нь үүгээрээ ялгаатай юм. Техникийн зорилтын шийдвэр нь бүтээлч шинж чанартай болсон л бол түүнийг шинийг бүтээгчийн санал гэж үзэж болно. Чухамхүү ийм учраас шинэ санаачилга гаргагчдад эд хөрөнгийн биш амины эрх, эд хөрөнгийн эрхийн аль аль нь үүснэ. БНМАУ-ын шинэ бүтээлийн эрхзүй нь зохиогчдын саналын эрх хийгээд улсын ашиг сонирхлыг хамгаалах, шинжлэх ухаан техникийн дэвшлийг хөгжүүлэх зорилгоор гаргасан шинийг бүтээгчдийн саналуудтай холбогдон үүсэж байгаа эд хөрөнгийн биш амины харилцаа, эд хөрөнгийн харилцаануудыг зохицуулна. 

	 

	Шинэ бүтээлийн эрхзүйн эх сурвалж

	Үүнд юуны өмнө БНМАУ-ын үндсэн хууль, БНМАУ-ын иргэний хууль орно. Тус улсын үндсэн хуулийн 77 дугаар зүйлд «БНМАУ-ын иргэн бүр аж ахуй, соёлын байгуулалтын аль ч салбарт хүч чадал, мэдлэгээ саадгүй ашиглан хөдөлмөрлөж... энэхүү эрхээ эдлэх бололцоог тус улсын социалист аж ахуйн системийн бүх давуу тал хангаж өгнө» гэж тэдгээрийн эрхийг зааж өгсөн байдаг. Мөн үндсэн хуулийн 89 дүгээр зүйлийн «а»-д БНМАУ-ын иргэн бүр «Үнэнч шударга хөдөлмөр бол социалист улсын эд баялаг, хүчин чадлыг зузаатгах, хөдөлмөрчин олон түмний чинээлэг аж байдлыг дээшлүүлэх эх сурвалж мөн гэдгийг ямагт санаж бүх хүчин чадал, эрдэм мэдлэгээ социализм байгуулах үйлсэд бүрнээ зориулах» нь иргэдийн үүрэг болохыг заажээ. БНМАУ-ын иргэний хуулийн 357—370 дугаар зүйлд шинэ бүтээлийн талаарх харилцаануудыг зохицуулах эрхийн нормууд бэхжүүлэгдсэн байдаг юм. Эдгээр хуулиас гадна шинэ бүтээлийн талаарх харилцааг зарим эрхийн актуудаар зохицуулна. Тэдгээр актын дотроос БНМАУ-ын Сайд нарын Зөвлөлийн 1970 оны 12 дугаар сарын 31-ний өдрийн 415 дугаар тогтоолоор батлагдсан «Нээлт, шинэ бүтээл, оновчтой саналын дүрэм», «Нээлт, шинэ бүтээл, оновчтой санал гаргагчдыг шагнах журмын тухай заавар» онцгой ач холбогдолтой юм. БНМАУ-ын Сайд нарын Зөвлөлийн 1979 оны 3 дугаар сарын 23-ны өдрийн 92 дугаар тогтоолоор баталсан «БНМАУ-ын Шинжлэх ухаан техникийн улсын хорооны дүрэм» нь шинэ бүтээлийн эрхэд зохих ач холбогдолтой юм. 

	БНМАУ-ын Шинжлэх ухаан техникийн улсын хороо нь хууль зүйн дагуу өөртөө олгогдсон эрх хэмжээнд хамаарах асуудлуудын талаар яам, тусгай газар, үйлдвэр, албан байгууллагад мөрдүүлэхээр чухал хэрэгцээтэй заавар, тайлбар, заалт батлан гаргах эрхтэй байдаг. Тухайлбал БНМАУ-ын Сайд нарын Зөвлөлийн 1972 оны 4 дүгээр сарын 14-ний өдрийн 136 дугаар тогтоолоор «БНМАУ-д гадаадын шинэ бүтээлийг патентлах тухай заавар» батлан гаргахыг Шинжлэх ухаан техникийн улсын хороонд даалгажээ. 

	Улсын хороод, яам, тусгай газар, аймаг хотын АДХ-ын гүйцэтгэх захиргаад өөрсдөдөө олгогдсон эрхийн дагуу буюу эсхүл тэдгээр байгууллагад эрх бүхий байгууллагаас даалгаснаар шинэ бүтээл, оновчтой саналын ажилд холбогдуулан гаргасан заавар, тайлбарууд мөн шинэ бүтээлийн эрхийн эх сурвалжийн ач холбогдолтой юм. 

	 

	Шинэ бүтээл, оновчтой саналын ажлын удирдлага

	БНМАУ-ын Сайд нарын Зөвлөлийн Шинжлэх ухаан техникийн улсын хороо шинэ бүтээл, оновчтой саналын ажлыг удирдан зохион байгуулна. Ийнхүү удирдахдаа БНМАУ-ын Сайд нарын Зөвлөлийн 1970 оны 415 дугаар тогтоолоор батлагдсан «Нээлт, шинэ бүтээл оновчтой саналын дүрэм», бусад холбогдох эрхийн актуудыг удирдлага болгоно. Шинжлэх ухаан техникийн улсын хороо нь тус улсад шинэ бүтээл, оновчтой саналын ажлыг хөгжүүлэх зорилгоор уг ажлыг удирдан зохион байгуулах үүрэг хүлээсэн төрийн захиргааны төв байгууллага мөн. Харин 1971 онд Шинжлэх ухаан техникийн улсын хороо байгуулагдахаас өмнө уг ажлыг удирдан зохион байгуулах үүргийг тусгай комисст хариуцуулж байв. 

	Шинэ бүтээл, оновчтой саналын ажлыг удирддаг байгууллагуудыг эрх хэмжээ, гүйцэтгэх үүргийнх нь байдлыг харгалзан дараах байдлаар ангилж болно. Үүнд:

	I. Шинжлэх ухаан техникийн улсын хороо-шинэ бүтээл, оновчтой саналын ажлыг удирдах төрийн захиргааны төв байгууллага. 

	II. Яам, тусгай газар, аймаг, хотын АДХ-ын гүйцэтгэх захиргаа, хоршоолол, олон нийтийн төв байгууллага-шинэ бүтээл, оновчтой саналын ажлыг салбарын удирдлагаар хангуулах байгууллагууд. 

	III. Үйлдвэрийн газар, албан байгууллагууд-шинэ бүтээл оновчтой саналын ажлыг үйлдвэрлэлийн үндсэн нэгжид удирдан зохион байгуулах байгууллагууд гэж тус тус ангилж болно. 

	 

	1. Шинжлэх ухаан техникийн улсын хороо нь шинэ бүтээл, оновчтой санал, патент15, лицензийн16 ажлыг удирдан зохицуулахдаа:

	а) шинэ бүтээл, оновчтой санал, патент, лицензийн ажлыг улсын хэмжээнд зохион байгуулж, түүнийг сайжруулах, боловсронгуй болгох арга хэмжээ авна. 

	б) Яам, тусгай газар, үйлдвэр, албан байгууллагын шинэ бүтээл, оновчтой санал, патент, лицензийн бүх үйл ажиллагааг зохицуулан удирдаж, хяналт тавина. 

	в) шинэ бүтээлийн өргөдөл материалыг хянан магадалж батлах, нээлт, шинэ бүтээл оновчтой саналыг улсын бүртгэлд бүртгэх, диплом, гэрчилгээ, патент олгох ажлыг эрхэлнэ. 

	г) шинэ бүтээлийг улсын ашиг сонирхлын үүднээс өөрийн оронд болон гадаадад хамгаалахын зэрэгцээгээр экспортын бүтээгдэхүүний патентын мадаггүйд хяналт тавина. 

	д) Шинэ бүтээл, оновчтой саналын жил, хэтийн сэдэвчилсэн төлөвлөгөө, мөн нэвтрүүлэх төлөвлөгөөнд зохицуулалт хийж түүний биелэлтэд хяналт тавина

	е) нээлт, шинэ бүтээл, оновчтой санал зохиогчийн эрхийг хамгаална. 

	ж) Патентын мэдээллийг зохион байгуулна. 

	з) Шинэ бүтээл, оновчтой санал, патент, лицензийн асуудлаар боловсон хүчний мэргэжил мэдлэгийг дээшлүүлэх ажлыг зохион байгуулна. 

	Шинжлэх ухаан техникийн улсын хороо нь шинэ бүтээл, оновчтой санал, патент, лицензийн талаар гарсан дээд байгууллагын тогтоол, шийдвэр, хууль дүрмийг биелүүлэхтэй холбогдсон заавар, тайлбар, заалт боловсруулан мөрдүүлдэг юм. 

	 

	II. Яам, тусгай газар, аймаг, хотын АДХ-ын гүйцэтгэх захиргаа, хоршоолол, олон нийтийн төв байгууллага нь шинэ бүтээл, оновчтой санал, патент, лицензийн ажлыг удирдах, шинэ бүтээл, оновчтой санал нэвтрүүлэх ажилд хяналт тавих талаар дараах үүргийг гүйцэтгэнэ. Үүнд:

	а) өөрийн харьяа үйлдвэрийн газар, албан байгууллагын шинэ бүтээл оновчтой санал, патент, лицензийн ажлыг удирдаж түүнийг сайжруулах арга хэмжээ боловсруулан хэрэгжүүлдэг. 

	б) Дээд байгууллагын тогтоол, шийдвэр, даалгавар Шинжлэх ухаан техникийн улсын хорооноос гаргасан заавар, тайлбар, заалтыг биелүүлэх арга хэмжээ авч, салбарынхаа онцлогт тохирох аргачилсан заавар гаргаж мөрдүүлдэг. 

	в) Оновчтой саналыг хянан үзсэний үндсэн дээр зохих шийдвэр гаргах, Шинжлэх ухаан техникийн улсын хороонд бүртгүүлэх, үнэмлэх олгох ажлыг хариуцдаг. 

	г) Шинэ бүтээл, оновчтой саналын жил, хэтийн ба сэдэвчилсэн төлөвлөгөөг боловсруулдаг. 

	д) Үйлдвэрийн газар, албан байгууллагад шинэ бүтээл, оновчтой саналыг цаг тухайд нь нэвтрүүлэх ажлыг зохион байгуулж хяналт тавьдаг. 

	е) Шинэ бүтээлийг патентлах, лиценз худалдах, худалдаж авах тухай санал, түүнд холбогдох материалыг харьяа үйлдвэрийн газар, албан байгууллагаар гаргуулан авч лицензийн хэлэлцээрийн биелэлтэд хяналт тавьдаг. 

	ж) Шинэ бүтээл, оновчтой саналын ажлын туршлагыг судалж дэлгэрүүлдэг. 

	з) Олон нийтийн байгууллагатай хамтарч шинэ бүтээл, оновчтой саналын уралдаан, үзлэг, шинийг санаачлагчдын хурал, зөвлөгөөн, семинар зохион байгуулдаг. 

	и) Шинэ бүтээл, оновчтой саналын асуудал хариуцсан боловсон хүчний мэргэжил, мэдлэгийг дээшлүүлэх ажлыг зохион байгуулдаг. 

	к) Шинэ бүтээл оновчтой саналын асуудалтай холбогдсон өргөдөл, гомдлыг эрх хэмжээнийхээ дотор шийдвэрлэдэг. 

	л) Шинэ бүтээл, оновчтой саналын мэдээллийг зохион байгуулдаг. 

	м) Яам, тусгай газар, үйлдвэр, албан байгууллага нь ШБОС-ыг туршиж шалгахтай холбогдуулан туршлага шинжилгээний баазыг түр хугацаагаар байгуулдаг юм. 

	 

	III. Үйлдвэрийн газар, албан байгууллага нь шинэ бүтээл, оновчтой санал, патент, лицензийн ажлын талаар дараах үүргийг гүйцэтгэдэг юм. Үүнд:

	а) Шинэ бүтээл, оновчтой саналын жил, хэтийн, сэдэвчилсэн ба нэвтрүүлэх төлөвлөгөөг боловсруулдаг. 

	6) Шинэ машин, багаж хэрэгсэл, тоног төхөөрөмж, технологийн процесс, материалыг зохион бүтээж боловсруулахад өөрийн орны ба гадаадын патентын материалыг судалж ашигладаг. 

	в) Шинэ бүтээлийг илрүүлж, цаг тухайд нь зохиогчийн гэрчилгээ олгуулах арга хэмжээ авдаг. 

	г) Оновчтой санал гаргасан тухай өргөдөл, түүнд холбогдох материалыг хянаж харьяа дээд байгууллагаар батлуулдаг. 

	д) Шинэ бүтээл, оновчтой санал гаргагчаас саналаа боловсруулах, материал бүрдүүлэхэд мэргэжлийн ба эд материалын тусламж үзүүлдэг. 

	е) Шинэ бүтээл, оновчтой саналыг цаг тухайд нь нэвтрүүлэх, түүний эдийн засгийн үр ашгийг тооцоолох, шинэ санаачилгын фонд байгуулах, зохиогч хийгээд уг ажилд идэвхтэй оролцогчдыг шагнаж урамшуулах арга хэмжээ авдаг. 

	ж) Шинэ бүтээлийг гадаадад патентлах лиценз худалдаж авах, худалдах саналыг боловсруулж харьяалах дээд байгууллагадаа тавьдаг. 

	з) Экспортод зориулсан бүтээгдэхүүний патент, техникийн баримт бичгийг бэлтгэдэг. 

	н) Олон нийтийн байгууллагатай хамтран шинэ бүтээл, оновчтой саналын сэдэвчилсэн болзолт уралдаан, үзлэг зохион явуулдаг. 

	к) Шинэ бүтээл, оновчтой саналын асуудал хариуцсан хүмүүсийн мэргэжил, мэдлэгийг дээшлүүлэх ажлыг зохион байгуулдаг. 

	 

	Шинэ бүтээл, оновчтой саналын ажлыг санхүүжүүлэх

	Аж ахуйн тооцоотой албан, үйлдвэрийн газар, хоршооллын байгууллагууд нь шинэ бүтээл, оновчтой саналтай холбогдсон зардлыг үйлдвэр-санхүүгийн төлөвлөгөөнд тусгаж, түүгээр санхүүжүүлнэ. Улсын төсвөөр санхүүждэг албан байгууллага нь мөнхүү зардлыг төсөвтөө оруулан батлуулж байна. Шинэ бүтээл, оновчтой саналтай холбогдон гарах зардлыг нээлт, шинэ бүтээл, оновчтой саналын дүрэмд тодорхойлон заасан байдаг. Энэ нь:

	1. Шинэ бүтээл, оновчтой саналыг боловсруулах, хийц загвар бэлтгэх, турших, туршлага шинжилгээний бааз байгуулахад шаардагдах зардал. 

	2. Техникийн баримт бичиг боловсруулах, хийц загвар хийж туршихад оролцсон хүмүүст олгох цалин хөлс. 

	3. Шинэ бүтээл, оновчтой саналын зохиогчийн шагнал. 

	4. Шинэ бүтээл, оновчтой санал гаргахад идэвхтэй оролцогчдод олгох урамшил. 

	5. Шинэ бүтээлийг гадаадад патентлах, лиценз худалдах худалдан авах зардал. 

	6. Үзлэг явуулах, үзэсгэлэн «булан, кабинет» байгуулах, уралдаан зохиох зэрэг арга хэмжээтэй холбогдсон зардал. 

	7. Ном, хэвлэл, патентын мэдээллийн материалыг худалдан авах, хэвлэх, патентын фонд бий болгох, судлах, бэлтгэхтэй холбогдон гарах зардал. 

	8. Эксперт, зохиогч, бусад мэргэжилтэн нарын албан томилолт экскурсийн зардал.

	Ийм найман чиглэлээр зардлыг төлөвлөн зарна. Дээр дурдсан зардлыг санхүүжүүлэхдээ дор дурдсан хөрөнгийн эх үүсвэрээр санхүүжүүлнэ. 

	Үүнд:

	1. Эрдэм шинжилгээний ажлыг хөгжүүлэх фонд, 

	2. Үйлдвэрлэл хөгжүүлэх фонд,

	3. Үйлдвэрлэлийн газрын фонд,

	4. Шинэ санаачилгын фонд,

	5. Материал-техникийн баазыг бэхжүүлэх фонд,

	6. Яам, тусгай газрын төвлөрсөн фонд

	7. Улсын төсвийн хөрөнгө

	8. Үйлдвэрийг механикжуулах, шинэ бүтээл, оновчтой санал нэвтрүүлэх улсын банкны зээл. 

	Эдгээр эх үүсвэрээр санхүүжүүлнэ. 

	 

	 

	§ 2. Шинэ бүтээлийн эрхзүйн объект

	Шинэ бүтээлийн ойлголт хийгээд шинж чанар

	Шинэ бүтээл, оновчтой санал нь шинэ бүтээлийн эрхзүйн объектод хамрагдана. Нээлт, шинэ бүтээл, оновчтой саналын дүрэмд тодорхойлохдоо: Улс ардын аж ахуй, соёл, эрүүлийг хамгаалах буюу улс орныг батлан хамгаалах аль нэгэн салбарт аливаа зорилтыг техникийн аргаар шийдвэрлэсэн, үр ашиг өгөх цоо шинэ зүйлийг шинэ бүтээл гэнэ гэжээ17. Уг санал нь шинэ бүтээл мөн гэдгийг хүлээн зөвшөөрөхийн тулд шинэ бүтээлийн үндсэн гол шинжүүд болох техникийн зорилтыг шийдвэрлэсэн, үр ашиг өгөх, үнэхээр цоо шинэ юм мөн үү гэдгийг тогтоох нь чухал юм. 

	Улс ардын аж ахуйн аль ч салбарт техникийн талаар холбогдох санал нь техникийн зорилтыг шийдвэрлэсэн байвал зохино. Энэхүү санал нь хөдөлмөрийн багаж зэвсэг, материал, ажиллагаа, бусад материаллаг зүйлсийг бүтээхэд чиглэгдсэн байх ёстой. Урьд мэдэгдээгүй зохиомж, арга, бодис, түүнчлэн өөр зориулалтаар ашигласан мэдэгдэж байгаа зохиомж, арга, бодис нь шинэ бүтээлд орно. Шилэлт, сонголт хийж үржлийн аргаар бий болгосон мал, амьтан, шувууны шилдэг үүлдэр, үр тариа, ургамлын шинэ сортыг шинэ бүтээл гэж үздэг юм. Тийм учраас «техникийн зорилт» гэдэг нэр томьёог үүнд холбогдуулж нэн өргөн утгаар ойлгох нь зүйтэй юм. 

	Санал нь шинэ бүтээлд тооцогдохын тулд техникийн зорилтыг шийдвэрлэсэн, бүтээлч агуулгатай, бас тэр нь юуг яаж хийх вэ? гэдэг асуултад хариулахаар байх ёстой. Шинэ бүтээлийг гэрчилгээ олгуулахаар өргөн мэдүүлэхдээ түүнийг өргөдөлдөө маш тодорхой, яв цав, бүрэн бичиж, мөнхүү материалд үндэслэн шийдвэрлэж болохоор бичсэн байвал зохино. Бүх шинэ бүтээл нь зохиомж, арга бодис хийгээд шинэ зориулалтаар хэрэглэгдэх мэдэгдэж байгаа зохиомж, арга, бодис гэж хуваагдана. Харин шинэ бүтээлд тооцохгүй гэж нээлт, шинэ бүтээл, оновчтой саналын дүрэмд тодорхойлсон саналууд байдаг. Тухайлбал:

	а) захиргаа, аж ахуйг удирдан (санхүүжүүлэлт, төлөвлөлт, бүртгэл, хангамж зэрэг) зохион байгуулах арга, систем;

	б) тооцоо хийх арга, тооцооны томьёо, математикийн байгууллын систем, байгууламж, эдлэхүүний геометрийн туйлын хэмжээг сонгох, график, монограмм зохиоход холбогдох санал;

	в) төрөл бүрийн томьёолсон тэмдэг (гудамж, замын хөдөлгөөний тэмдэг, маршрут) хуваарь, дүрэм аргачлал (тоглоомын ба замын хөдөлгөөний дүрэм гэх мэт) код боловсруулах, тооны дүрмийн дагуу бодож зохиосон логик систем;

	г) байшин, барилга, төв суурин газрын талбайг төлөвлөх;

	д) хүмүүжлийн арга, систем, хэлзүйн дүрмийн систем, программчлалын арга;

	е) бүтээгдэхүүний эх загварын дүрмээр зохицуулагдах эдлэхүүний гадаад дүрс хэлбэртэй холбогдсон санал;

	ж) нээлтэд хамаарагдах санал18. 

	Эдгээрийг шинэ бүтээлд тооцохгүй гэж заасан байдаг юм. 

	Шинэ бүтээлийн цоо шинэ гэдэг нь мөнхүү шинэ бүтээлийг урьд өмнө өөр хүн хийгээгүй, тэрхүү шинэ бүтээлийг дэлхийн техникийн хөгжлийн түвшнээс үзэхэд шинэ байхад оршино. Шинэ юм гэдэг нь гол чанар болох ёстой, өөрөөр хэлбэл мөнхүү шинэ бүтээлийн мөн чанарт холбогдоно. Жишээлбэл, алхны зөвхөн хэлбэрийг нь л өөрчилсөн буюу хэн бүхний мэдээжийн юмыг анх удаа хэрэглэсэн нь тэгээд мөнхүү өөрчлөлтөөр түүнийг шинэ чанартай болгоогүй байвал цоо шинэ гэж үзэж болохгүй. 

	Цоо шинэ юм нь өөрийн эзлэхүүн хэмжээгээрээ янз бүр байж болно. Тухайлбал, шинэ бүтээл нь адил шинэ бүтээлгүй (хуучин тийм бүтээл байхгүй) шив шинэ бүтээл байна; Хуучин тийм бүтээлүүдтэй харьцуулан үзэхэд шив шинэ чанартай байна; Шинэ бүтээл нь урьд мэдэгдэж байсан хэд хэдэн чухал хэсгээс бүрдсэн байлаа ч гэсэн шинэ чанартай болсон байна. 

	Шинжлэх ухаан техникийн улсын хороонд өгсөн шинэ бүтээлийн өргөдөл бүрийг шинэ зүйл болох эсэх талаар нь хянан магадална. Урьд өмнө олгогдсон зохиогчийн гэрчилгээ, патент, өргөдөл, өөрийн орны ба гадаадын ном хэвлэлд нийтлэгдсэн эрдэм шинжилгээ, төсөл-зохион бүтээх ажлын тайлан, эрдмийн зэрэг хамгаалсан бүтээл, түүнчлэн шинэ бүтээлийг ашиглах үнэмлэхийг хянан магадлах үндэслэл болгодог. Өргөдөл өгөхөөс өмнө шинэ бүтээлийн мөн чанарыг заасан эх сурвалжаар буюу өөр замаар түүнийг хэрэгжүүлэх боломжтой болгосон нь илэрсэн байвал зохиогчийн гэрчилгээ олгохгүй. Энэ нь түүний шив шинэ болох тухайн шинж тэмдэг үгүйсгэгдсэн байдлаар тайлбарлагдана. 

	Шинэ бүтээлийг батлахаас өмнө ашигласан буюу мөнхүү шинэ бүтээлийг нэвтрүүлэх тухай акт, эрдэм шинжилгээ, төсөл-зохион бүтээх ажлын тайлан, албан хэрэгцээний баримт бичиг гарснаас хойш 6 сарын дотор багтаж өргөдөл гаргасан бол түүнийг шинэ бүтээлд тооцно. Өөрөөр хэлбэл энэ дурдсан хугацаанд багтаж өргөдөл гаргасан бол шинэ бүтээлийг хуучраагүй байгаа гэж үздэг юм. 

	Сайн үр ашигтай шинэ бүтээл гэдэг нь мөнхүү шинэ бүтээлийг бий болгосноор, жишээ нь, ашигт ажиллагааны коэффициентыг дээшлүүлэх, бүтээгдэхүүний гаргалтыг нэмэгдүүлэх, чанарыг сайжруулах, үйлдвэрлэлийн процессыг хөнгөвчлөн хурдасгах, хөдөлмөрийн нөхцөл, техникийн аюулгүй ажиллагаа, өвчнөөс урьдчилан сэргийлэх ажлыг сайжруулах, өвчлөлтэй тэмцэх ажлыг хялбар болгосон зэргээр тодорхой ашигтай болсон байхыг хэлнэ. 

	Сайн үр ашиг гэдэг нь улс ардын аж ахуйд нэвтрүүлсэн шинэ бүтээлийн өгч болох ашигт чанарыг хэлнэ. 

	Эдийн засгийн үр ашгийг шууд бий болгоогүй «техникийн аюулгүй байдал, соёл, эрүүлийг хамгаалахын зарим асуудал, холбоо зэргийн талаар саналыг үнэлэхдээ чанарын ба бусад үзүүлэлтүүдийг бий болгосон, үр ашгийг тооцон үзвэл зохимжтой юм. 

	Шинэ бүтээлийн ашигт чанар нь алсдаа ашигтай байж болох, өөрөөр хэлбэл шинэ бүтээл нь түүнийг ашиглаж болох нөхцөл бий болсон цагт, ирээдүйд ашигтай байж болно. Санал ашигтай болсон нь мөнхүү саналыг хэрэгжүүлсний дараа батлагдсан байх ёстой. Тэгэхдээ ашигт чанарыг авууштай чанартай хутгаж болохгүй. Ашигт чанар нь шинэ бүтээлийг нэвтрүүлэхэд өгөх хэрэгтэй үр ашиг юм. Авууштай чанар нь ямар нэгэн зорилгыг тодорхой аргаар "арга зохиож, бүдүүвч тооцооны үндэслэл, туршлага гэх мэтээр" бодитойгоор шийдвэрлэх боломж юм. 

	Яам, тусгай газар, хүрээлэн, үйлдвэрийн газар буюу улс, хоршоолол олон нийтийн аль ч байгууллага Шинжлэх ухаан техникийн улсын хорооны шаардлагаар шинэ бүтээлийн талаарх санал, дүгнэлтээ заасан хугацаанд нь гаргаж өгөх үүрэгтэй юм. 

	 

	Нэмэгдэл шинэ бүтээл

	Шинэ бүтээлийн эрхзүйн объект нь үндсэн шинэ бүтээлээс гадна нэмэгдэл шинэ бүтээл гэж нэрлэгдэх зүйлүүд байж болно. Гэрчилгээ, эсхүл патент олгосон шинэ бүтээлийг боловсронгуй болгон сайжруулсан бөгөөд үндсэн шинэ бүтээлгүйгээр ашиглаж болохгүй бүтээлийг нэмэгдэл шинэ бүтээл гэдэг. Үндсэн шинэ бүтээлийн онцлог шинжүүдийг хөгжүүлэх буюу нэмэгдүүлж, тэгснээрээ үндсэн шинэ бүтээлийг боловсронгуй болгон сайжруулсныг нэмэгдэл шинэ бүтээл гэж үздэг. Нээлт, шинэ бүтээл, оновчтой саналын дүрэмд «Өргөдлийг хянан үзэхээр хүлээн авсан өдрөөс хойш 2 сарын дотор зохиогч нь гаргасан саналынхаа тодорхойлолт, зураглалын гол агуулгыг өөрчлөхгүйгээр нэмэлт засвар хийж болно. Харин нэмэлт засвар нь саналын гол агуулгыг өөрчлөхөөр бол шинээр өргөдөл гаргана19» гэж заасан байдаг. Тэгэхлээр ийм шинэ бүтээлийг нэмэгдэл шинэ бүтээл гэж үзэж туслах гэрчилгээ олгоно. 

	Шинэ бүтээлийг албан ёсоор нийтэлснээс хойш 6 сарын дотор мөнхүү бүтээлийг зохиогч нь өөрөө нэмэгдэл шинэ бүтээл зохиож түүндээ гэрчилгээ авахыг хүсвэл, мөн хугацаанд түүнтэй ижил нэмэгдэл шинэ бүтээл зохиож гэрчилгээ олгохыг хүссэн бусад зохиогчдоос урьдаар анхдагч болох эрхтэй байдаг юм. Гэрчилгээ олгосон шинэ бүтээлд нэмэгдэл шинэ бүтээл гаргавал туслах гэрчилгээ олгодог. Патент олгосон шинэ бүтээлд нэмэгдэл шинэ бүтээл гаргавал зохиогчийн хүсэлтээр туслах гэрчилгээ, туслах патент хоёрын аль нэгийг олгоно. Ийм тохиолдолд нэмэгдэл шинэ бүтээлийг үндсэн шинэ бүтээлийн патент эзэмшигчийн зөвшөөрөлтэйгөөр ашиглана. Нэмэгдэл шинэ бүтээлд олгох туслах гэрчилгээг хугацаагүй олгоно. Харин туслах патентыг 15 жил хүртэл хугацаагаар олгоно. Гэрчилгээ буюу патентыг авах тухай өргөдөл өгснөөс хойш 15 жилийн дараа уг саналыг боловсронгуй болгосон нэмэлт санал гаргавал түүнийг бие даасан шинэ бүтээлд тооцож гэрчилгээ буюу патент олгоно. Нэмэгдэл шинэ бүтээлд холбогдолгүй шалтгаанаар үндсэн шинэ бүтээлийн гэрчилгээ буюу патентыг хүчингүй болгоход туслах гэрчилгээ буюу туслах патент нь хүчин төгөлдөр хэвээр байна. 

	 

	Оновчтой санал

	Хэрэглэж байгаа техник, үйлдвэрлэлийн технологи, гаргаж байгаа бүтээгдэхүүн, хянаж шалгах, шинжлэх, судлах, техникийн аюулгүй байдал, хөдөлмөр хамгааллын аргыг боловсронгуй болгосон буюу хөдөлмөрийн бүтээмжийг нэмэгдүүлэх, эрчим хүч, эд материал, тоноглол төхөөрөмжийн ашиглалтыг сайжруулахад чиглэсэн саналыг оновчтой санал гэдэг. 

	Техникийн ашиглалтыг сайжруулахад чиглэгдсэн «тухайлбал материал техникийн хангамж, засвар үйлчилгээ, борлуулалт, төлөвлөлт, тооцоололт гэх мэт» үйлдвэрлэл зохион байгуулалтын санал, улсын хэмжээнд ашиглах, багшлах, сургах, хүмүүжүүлэх аргын системийг боловсронгуй болгосон саналыг оновчтой саналд тооцдог. Нутгийн шилмэл ба сайжруулагч үүлдрийн малыг ашиглаж өндөр ашиг шимт малын суурь сүрэг, хэсгийг үйлдвэрлэлийн нөхцөлд бий болговол түүнийг оновчтой саналд тооцдог. Харин төслийн ба зохион бүтээх хэлтэс, институт эрдэм шинжилгээний байгууллагын ажилтнуудаас боловсруулах үндсэн сэдэвт ажлаа дуусгаж, үйлдвэрт шилжүүлэхийн өмнө мөнхүү сэдэвт холбогдуулан гаргасан саналыг оновчтой санал гэж үздэггүй. 

	Оновчтой санал нь уг чанараараа доорх үндсэн шинжүүдийг өөртөн агуулж байдаг Үүнд:

	а) Нээлт шинэ бүтээл, оновчтой саналын дүрмийн 56 дугаар зүйлд тодорхойлсон оновчтой саналын тодорхойлолтод заагдсан зорилгын техник шийдвэр байдаг;

	б) асуудлыг энгийн тавихгүй, харин үндэслэлтэйгээр шийдвэрлэсэн байдаг;

	в) урьд өмнө ашиглагдаж байсан хийгээд ашиглагдаж байгаа оновчтой санал, боловсруулсан санал буюу үйлдвэр, байгууллагад дагаж мөрдөгдөж байгаа нормчлолууд, дээд шатны байгууллагаас баталсан санал, эсхүл тэдгээр байгууллагын заавар зөвлөмжид орсон саналыг давтаагүй байх ёстой. Тэр санал нь тухайн үйлдвэр байгууллагын хувьд шинэ санал байх ёстой;

	г) санал гаргасан зохиогчийн «буюу хамтран зохиогчдын» бие даасан ажил эсхүл өөр газрын ажлын туршлагаас буюу ном хэвлэлээс дуурайж авсан шийдвэрийг албан газрын тодорхой нөхцөлд зохицуулан тэднээс зассаны үр дүн байна;

	д) Ашигтай чанар нь мөнхүү саналыг үйлдвэрлэлд ашиглахад эдийн засгийн буюу өөр зохистой үр шиг өгсөн байна;

	е) Саналыг нэвтрүүлэхээс өмнө бичгээр өгөх нь зөв байх ёстой боловч зарим тохиолдолд байгууллагын удирдагчид үйлдвэрчний эвлэлийн байгууллагатай хамтарч шинийг санаачлагчдын нийгэмлэгийн орон нутгийн байгууллагуудын оролцоотойгоор тэр саналыг жинхэнэ нэвтрүүлснийхээ дараа оновчтой санал гэж үзэж болно. 

	Оновчтой санал нь шинэ юм биш байдгаараа шинэ бүтээлээс ялгаатай юм. Оновчтой саналын хувьд шинэ нь «тэндээ л» байдаг, өөрөөр хэлбэл үйлдвэрлэлийн тухайн хэсгийн хувьд, тэр үедээ л шинэлэг байх ёстой юм. Оновчтой саналын онцлог нь агуулгаараа, жинхэнэ машин, технологийн процесст буюу үйлдвэрлэлийн аргад яг үндсэн өөрчлөлт хийдэггүй. 

	Аж ахуйн удирдлагын ба ажлын зохион байгуулалтыг сайжруулах (орон тоо, бүтцийг журамлах, тооцоо, тайлан, баримтжуулалт, хангамж, борлуулалтыг хялбарчлах буюу сайжруулах) талаар гарсан санал, тэрчлэн эрдэм шинжилгээ, төсөл, зохион бүтээх байгууллагуудын инженер техникийн ажилтнуудын боловсруулсан төсөл, заавар, технологийн процесст (тухайн байгууллагад анх удаа гүйцэтгэсэн) холбогдох (шинэ бүтээлээс бусад) саналыг оновчтой санал биш гэж үздэг. Гэхдээ инженер-техникийн ажилтнуудын төсөл, заавар, технологийн процессыг боловсруулахад хамаарахгүй санал, тэрчлэн бусад бүх ажилтны тийм санал нь оновчтой саналд тооцогдож болно. Оновчтой саналыг нэвтрүүлэхээр хүлээн авахдаа тусгай шийдвэр гаргасны дараа ашиглана. 

	Оновчтой саналын өргөдлийг хамаарагдах үйлдвэрийн газар, албан байгууллагад гаргадаг. Тэгэхдээ тэр санал нь хэд хэдэн үйлдвэрийн газар, албан байгууллагын үйл ажиллагаанд хамаарагдахаар байвал тэдгээр байгууллагыг харьяалж байгаа яам, тусгай газарт гаргана. Өргөдөлдөө оновчтой саналын тодорхойлолт, шаардагдах зураглал, бүдүүвч, загварыг хавсаргаж өгөх ёстой. Ер нь оновчтой саналын материал бүрдүүлэх журмыг Шинжлэх ухаан техникийн улсын хороо тогтоож өгдөг юм. 

	Үйлдвэрийн газар, албан байгууллага нь өргөдлийг хянан үзэх тухайгаа мөнхүү өргөдлийг хүлээн авснаас хойш 5 хоногийн дотор санал гаргагчид хариу өгөх үүрэгтэй байдаг бөгөөд оновчтой саналын материалыг хүлээн авсан өдрөөс хойш нэг сарын дотор техник-эдийн засгийн буюу инженер-техникийн зөвлөлөөр хэлэлцүүлж, саналын шинэлэг тал, үр ашгийг тодорхойлсон дүгнэлт гаргуулж материалын хамт яам, тусгай газарт нь явуулна. Яам, тусгай газар нь оновчтой саналын материалыг хүлээн авснаас хойш нэг сарын дотор техник-эдийн засгийн зөвлөлөөр хэлэлцэж, саналыг нэвтрүүлэх эсэх тухай, эсхүл туршин шалгах тухай шийдвэр гаргана. Яам, тусгай газар, үйлдвэр, албан байгууллага нь оновчтой саналыг ашиглах, турших, татгалзах тухай шийдвэрийг нэг сарын дотор, өөрөөр хэлбэл нээлт, шинэ бүтээл, оновчтой саналын дүрэмд заасан зохих хугацааны дотор багтааж зохиогчид хариуг мэдэгдэх үүрэгтэй юм. Энэ нь оновчтой саналыг хэрхэх тухайн эцсийн шийдвэр нь зохиогчоос өргөдлөө анхан шатны байгууллагад өгснөөс хойш 2 сарын дотор багтаж эзэндээ хоёр удаа хариу ирэх ёстой гэсэн үг болж байна. 

	Яам, тусгай газар нь батлагдсан оновчтой саналыг тав хоногийн дотор багтаж Шинжлэх ухаан техникийн улсын хооронд бүртгүүлэн зохиогчид нь үнэмлэх олгох үүрэгтэй юм. Тэрхүү үнэмлэх нь оновчтой саналыг баталж анхдагчийг нь тогтоон, зохиогчийг зөвшөөрч, мөнхүү зохиогч нь шагнагдах ба бусад эрх, хөнгөлөлт эдлэх эрхтэй юм гэдгийг гэрчилсэн баримт мөн. 

	Оновчтой саналын анхдагчийг өргөдөл хүлээж авсан өдрөөр тогтоодог. Оновчтой саналын өргөдлийг хэрэгсэхгүй болгосон нь үндэслэлгүй байвал санал гаргагч нь гомдол гаргах эрхтэй юм. Тэгэхдээ ийм гомдол гаргаагүй байлаа ч гэсэн түүний өргөдлийг хэрэгсэхгүй болгосноос хойш мөнхүү саналтай ижил оновчтой санал гаргахад түрүүчийн саналыг анхдагч гэж үзнэ гэж дүрэмд заасан юм

	Оновчтой саналыг нэвтрүүлэхээр хүлээн авсан буюу хэрэгсэхгүй болгосон тухай шийдвэр гарахаас өмнө мөнхүү саналыг гаргагч нь өөрийн саналын үндсэн агуулгыг өөрчлөхгүйгээр тодорхойлолт, зураглалдаа засвар хийх эрхтэй байдаг юм. Харин саналынхаа үндсэн агуулгыг өөрчилбөл түүнийг шинээр санал гаргасанд тооцдог журамтай билээ.

	Өөр яам, тусгай газрын харьяа үйлдвэрийн газар, албан байгууллагад гарсан оновчтой саналыг туршлага солилцох журмаар авч хэрэглэж болно. Мөн хэвлэл, мэдээлэл, үзэсгэлэнд тавигдсанаас хуулбарлан авч ашиглаж болно. Тэгэхдээ тэрхүү саналыг ашиглаж эхэлснээс хойш 15 хоногийн дотор түүнийг анх нэвтрүүлсэн газар, мөн санал гаргагчид нь мэдэгдэх ёстой юм. 

	Оновчтой саналын өргөдлийг хүлээж авсан үйлдвэрийн газар, албан байгууллага нь мөнхүү өргөдөлд нууцалбал зохих мэдээ сэлт байгаа эсэхийг заавал шалгаж байх үүрэгтэй байдаг бөгөөд нууцлах шаардлагатай зүйл илэрвэл энэ тухай зохиогчид мэдэгдэх үүрэгтэй юм. 

	Санал гаргагч нь өөрөө оновчтой саналаа нууц гэж үзвэл нууцаа задруулахгүйн тулд өөрөөсөө шалтгаалах бүх арга хэмжээг авах үүрэгтэй бөгөөд холбогдох бүх материалаа ажлынхаа газарт шилжүүлэх ёстой юм. Харин санал гаргагч нь эрхэлсэн ажилгүй бол холбогдох яам, тусгай газар, үйлдвэрт, эсвэл орон нутгийн засаг захиргааны байгууллагад бүх материалаа шилжүүлэн өгөх ёстой байдаг билээ. 

	 

	 

	§ 3. Шинэ бүтээл, оновчтой саналын эрхзүйн субъект

	Шинэ бүтээлийн эрхзүйн субъектийн төрлүүд

	БНМАУ-ын иргэн, хуулийн этгээд, гадаад улсын иргэн гадаадын байгууллага (фирмүүд), түүнчлэн шинэ бүтээлийн зохиогчийн өв залгамжлагчид нь шинэ бүтээлийн эрхзүйн субъект байж болно. Шинэ бүтээлийн эрхзүйн субъект нь 

	а) зохиогчид (БНМАУ-ын иргэн, хуулийн этгээд, гадаад улсын иргэн), 

	б) зохиогч биш (өв залгамжлагчид, улс, хуулийн этгээд) гэж хоёр ангилагдана. Техникийн зорилтыг шийдвэрлэсэн зохиогч нь шинэ бүтээлийн эрхзүйгээр анхдагч болно. Бусад этгээд, хууль ёсоор өв залгамжлагчид, патент буюу лицензийг авсан хуулийн этгээдэд шинэ бүтээлийн эрхээр түүнийг уламжлан авсных нь дагуу эрх үүснэ. 

	Улс бол энэ талаар нэлээд онцгой байдалтай юм. Улс нь саналын зохиогч байдаггүй, гэхдээ зохиогчид байдаггүй эрхийг улс эдэлдэг (тухайлбал» гэрчилгээ олгосон шинэ бүтээлийг ашиглах онцгой эрхийг улс эзэмшиж, түүнийг ашигтайгаар нэвтрүүлэн хэрэглэх ажиллагааг улс орны хэмжээгээр эрхлэн удирдах, жишээ нь улсад онц чухал ач холбогдолтой патент эзэмшигч нь түүнийгээ улсад шилжүүлэх буюу лицензээр ашиглуулахаас татгалзвал Сайд нарын Зөвлөлийн шийдвэрээр албадан худалдан авч улсын байгууллагад ашиглуулан, патентыг эзэмшигчид нь тогтоосон журмаар шагнал олгоно. БНМАУ-д хийсэн ба манай улсын иргэн гадаадад хийсэн шинэ бүтээлийн онцгой эрхийг гадаадад гаргах, мөн тэдгээр шинэ бүтээлийг ямар нэгэн хэлбэрээр гадаадад шилжүүлэх, өөрөөр хэлбэл шинэ бүтээлийг социалист орнуудад мэдээлэх, түүнийг гадаадад гаргах эрхийн бичиг олгох, патент, лицензийг худалдах эрхтэй) болохоор улсыг уламжлалаар эрх эзэмшинэ гэж үзэж болохгүй юм. Үүний хамт саналын зохиогч байх эрх нь түүний зохиогчид хэвээр үлдэнэ. 

	Нээлт, шинэ бүтээл, оновчтой санал гаргасан гадаадын иргэд буюу байгууллага, мөн эрх шилжүүлэн авагч нь нээлт, шинэ бүтээл, оновчтой саналын талаар БНМАУ-ын хууль тогтоомжид заасан эрхийг манай улсын байгууллага, иргэдийн нэгэн адил эдэлнэ. Тэгэхдээ гадаадад байнга оршин суудаг гадаадын иргэн ба байгууллага нь диплом, гэрчилгээ, патент хүсэх, патентын хугацаа сунгуулахдаа өөрийнхөө улсын төлөөлөгчөөр дамжуулан гүйцэтгүүлнэ. 

	Хуулийн этгээд дараах тохиолдолд шинэ бүтээлийн эрхийн субъект болно. Үүнд:

	а) хамтран гаргасан шинэ бүтээлд оролцогчдын тус тусын бүтээлийг ялгаж тогтоох нөхцөлгүй бол шинэ бүтээл зохиогчийн гэрчилгээг мөнхүү бүтээлийг хийлгэсэн байгууллагад олгодог. 

	б) зохиогчид нь албан үүргийн дагуу буюу даалгавраар бүтээсэн шинэ бүтээлд гэрчилгээг үйлдвэрийн газар, албан байгууллагын хүсэлтээр олгодог. Тухайлбал. эрдэм шинжилгээний ажлын төлөвлөгөөгөөр, шинэ техник боловсруулан нэвтрүүлэх төлөвлөгөөгөөр гэх зэрэг албан үүргийнхээ дагуу, эсхүл даалгавраар үйлдвэр, албан байгууллагадаа шинэ бүтээл хийж болно. Үүнийг «албан» үүргийнхээ дагуу гаргасан шинэ бүтээл гэдэг. Харин өөрийнхөө байгууллага дээр хамтран гаргасан шинэ бүтээлийг «үйлдвэрийн» шинэ бүтээл гэдэг юм. 

	Шинэ бүтээл, оновчтой саналыг хоёр буюу түүнээс дээш тооны хүн гаргасан бол хамтран зохиогч болно. Ийнхүү хамтран зохиогчид нь хүн бүрийн нэрийг заасан гэрчилгээ буюу үнэмлэх авах эрхтэй юм. Үүний тулд зохиогчид нь мөнхүү саналыг зохиоход заавал бүтээлчээр оролцож байж хамтран зохиогч гэж тооцогдоно. Тэр хамтын бүтээлийн үр дүн нь хамтран зохиогч бүрийн бүтээлч үйл ажиллагаагаар бий болсон байх ёстой юм. 

	Нээлт, шинэ бүтээл оновчтой санал гаргагчид зураглал, үлгэр загвар хийж тооцоо гаргах, баримт бичиг бүрдүүлэх, турших зэргээр туслах чанарын ажиллагаа гүйцэтгэж техникийн туслалцаа үзүүлэгчдийг хамтран зохиогч гэж үздэггүй. 

	Бусдын нээсэн, бүтээсэн зүйл ба шинэ санаачилгыг хууль бусаар эзэмших, тэдгээрийг зохиоход хамтран оролцоогүй атлаа хамтран зохиосон эрх эзэмших, түүнчлэн хамтран зохиогчоор оролцуулахыг тулган шаардах, мөн нээлт, шинэ бүтээл, оновчтой саналын агуулгыг зохиогчийн зөвшөөрөлгүйгээр урьдчилан тараах, зохион бүтээсэн зүйл ба шинэ санаачилгыг авч хэлэлцэх, нэвтрүүлэн хэрэглэхэд хүнд суртал гаргах, түүнийг нэвтрүүлснээс гарах хэмнэлт ба зохиогчид олгох шагналыг зориуд буруу гаргавал тус улсын эрүүгийн хуульд «106 дугаар зүйлийн; «а»-д» заасан ял шийтгэлийг шүүх оногдуулна. Харин эдгээр зөрчилд сахилга журмын арга хэмжээ авах буюу Шинжлэх ухаан техникийн улсын хорооноос эрхлэн 100—300 төгрөгөөр торгоно гэж нээлт, шинэ бүтээл, оновчтой саналын дүрмийн 8 дугаар зүйлийн хоёрдугаар хэсэгт заасан нь эрүүгийн хуулийн 106 дугаар зүйлийн "б"-д заасантай тохирохгүй байгаа юм. Ийм нөхцөлд:

	а) Уг актуудыг баталсан байгууллагуудын эрх хэмжээний байдлаас; 

	б) мөнхүү актуудын хууль зүйн хүчний байдлыг харгалзан үзэж хэрэглэх нь зүй ёсны хэрэг юм. Тэгвэл эрүүгийн хуулийг Ардын их хурал, нээлт, шинэ бүтээл, оновчтой саналын дүрмийг Сайд нарын Зөвлөл баталжээ. Тэгэхдээ Сайд нарын Зөвлөлийн баталж байгаа эрхийн акт нь тус улсын хууль, Ардын Их Хурлын Тэргүүлэгчдийн зарлигийг биелүүлэх үндсэн дээр, түүнд заасан хэм хэмжээнд захирагдан гардаг зарчимтай билээ. Иймд дээр дурдсан зөрчилд цээрлэлийг хэрэглэхдээ тус улсын эрүүгийн хуульд зааснаар шүүх оногдуулах нь зөв гэж бодож байна. Харин энэ талаар Ардын Их Хурлаас эрүүгийн хуульд зохих өөрчлөлт оруулж дээрх зөрчилд сахилга батын буюу захиргааны арга хэмжээг авч байх эрх олговол дурдсан дүрэмд заасан арга хэмжээ авах эрхийг Шинжлэх ухаан техникийн улсын хороо эдэлж болно. 

	 

	 

	§ 4. Шинэ бүтээл, оновчтой саналын зохиогчийг тогтоох (албан ёсны болгох)

	ЗОХИОГЧИЙН ГЭРЧИЛГЭЭ БА ПАТЕНТ

	Зохиогчийн гэрчилгээ

	Энэ нь шинэ бүтээл, түүний анхдагчийг тогтоож, зохиогчийг зөвшөөрч, зохиогч нь шагнал авах ба бусад эрх, хөнгөлөлт эдлэх эрхтэйг гэрчилсэн, хугацаагүй олгогддог баримт бичиг мөн. Шинжлэх ухаан техникийн улсын хороо нь зохиогчийн гэрчилгээ буюу патентыг олгож шинэ бүтээлийн зохиогч байх эрхийг бүрдүүлэн хэрэгжүүлдэг. Оновчтой санал гаргасан зохиогчид түүний саналыг нэвтрүүлсэн үйлдвэр, албан байгууллагыг харьяалах яам, тусгай газар эрхлэн Шинжлэх ухаан техникийн улсын хороонд бүртгүүлж, зохиогчид нь гэрчилгээ олгуулна. 

	Шинэ бүтээлийг нэвтрүүлэх, түүний нэвтрэлтийг тооцож биелүүлэх ажлыг улс өөртөө хүлээдэг. Зохиогчийн гэрчилгээ нь БНМАУ-ын бүх нутаг дэвсгэр дээр жигд хүчинтэй үйлчилнэ. 

	Шинэ бүтээлийг ашиглах эрхийг бүх социалист байгууллага тэгш эрхийн үндсэн дээр эдэлнэ. Энэ тухай БНМАУ-ын иргэний хуулийн 360 дугаар зүйлд заахдаа «Хоршоолол, олон нийтийн байгууллага өөрийн үйл ажиллагааны хүрээнд байгаа шинэ бүтээлийг улсын байгууллагын нэгэн адил ашиглан хэрэглэнэ20» гэжээ. 

	Зохиогчийн гэрчилгээ бол зохиогчийн эрхийг хамгаалах гол хэлбэр мөн. Зохиогчийн гэрчилгээ олгосон шинэ бүтээлийг нэвтрүүлэх ажлыг улс эрхлэн хариуцна. Шинэ бүтээлийн өргөдлийг төвлөрүүлэн шийдвэрлэх нь шинэ бүтээлийг нэвтрүүлэх ажлыг үр ашигтай төлөвлөх боломж олгож байгаа юм. Шинэ бүтээлийг нэвтрүүлэх төлөвлөгөөнд зохицуулалт хийж, биелэлтэд нь тавих хяналтыг Шинжлэх ухаан техникийн улсын хороо тавьдаг бөгөөд яам, тусгай газар, аймаг, хотын АДХ-ын гүйцэтгэх захиргаа, хоршоолол, олон нийтийн төв байгууллагууд нь шинэ бүтээлийн мэдээллийг зохион байгуулна. 

	 

	Патент

	Энэ нь шинэ бүтээл, түүний анхдагчийг тогтоож зохиогчийг зөвшөөрч, патент эзэмшигчийн зөвшөөрөлгүйгээр мөнхүү бүтээлийг ашиглаж болохгүй гэдгийг гэрчилсэн эрхийн бичиг юм. БНМАУ-ын иргэний хуульд зааснаар патент нь онцгой эрхийн бичиг мөн. Патентыг шинэ бүтээлийн анхдагчийг тогтоосон өдрөөс эхлээд 15 жилийн хугацаатай олгодог. Патент авах патентаас үүсэх онцгой эрхийг тогтоосон журмын дагуу бусдад шилжүүлж болно. Патент эзэмшигч нь шинэ бүтээлээ лицензээр бусдад ашиглуулах буюу бүрмөсөн шилжүүлэх эрхтэй юм. Патентыг лицензээр ашиглуулах буюу шилжүүлэхдээ тийнхүү шилжүүлсэн гэрээ, баримт бичгийг Шинжлэх ухаан техникийн улсын хороонд бүртгүүлэх ёстой. Хэрэв бүртгүүлээгүй бол тэр гэрээ хэлэлцээрийг хүчингүйд тооцдог юм. Патент эзэмшигч нь хүсвэл уг патентыг хугацаанаас нь өмнө хүчингүй болгох эрхийг Шинжлэх ухаан техникийн улсын хороо эдэлнэ. 

	Патент эзэмшигч буюу түүний өв залгамжлагч нь уг шинэ бүтээлийг бусдад лицензээр ашиглуулаагүй буюу шилжүүлээгүй байвал патентыг зохиогчийн гэрчилгээгээр сольж болно. Ийнхүү солихыг хүсвэл Шинжлэх ухаан техникийн улсын хороонд хүсэлтээ гаргаж шийдвэрлүүлнэ. Патент эзэмшигчийн зөвшөөрөлгүйгээр шинэ бүтээлийг өөр этгээд ашиглах эрхгүй юм. Шинэ бүтээлийн бүх эрх нь патент авсан этгээдэд л байна. Харин патент олгохыг хүссэн өргөдөл өгөхөөс өмнө тэр бүтээлийг ашиглаж байсан буюу ашиглах нөхцөлийг урьдчилан бүрдүүлсэн үйлдвэр, аж ахуйн газар, байгууллагыг патент эзэмшигчийн эрхийг зөрчсөн гэж үздэггүй бөгөөд тийм байгууллага нь тэр бүтээлийг үнэ төлбөргүй ашиглах эрхтэй юм.

	Улсад онц ач холбогдолтой патентыг эзэмшигч нь түүнийгээ улсад шилжүүлэхээс буюу лицензээр ашиглуулахаас татгалзвал «Нээлт, шинэ бүтээл, оновчтой саналын дүрмийн» 28 дугаар зүйлд заасан ёсоор БНМАУ-ын Сайд нарын Зөвлөлийн шийдвэрээр албадан худалдан авч түүнийг улсын байгууллагад ашиглуулан, патент эзэмшигчид тогтоосон журмаар шагнал олгоно. 

	Манай улсын хууль тогтоомжид заасан зарим тохиолдолд патент олгохыг хязгаарласан байдаг. Тухайлбал, БНМАУ-ын иргэний хуулийн 359 дүгээр зүйлд «Эмийн зүйл, амтлаг ба тэжээлийн болон химийн бодисыг шинээр гаргавал зөвхөн зохиогчийн гэрчилгээ олгоно. Харин тэдгээрийг гаргаж авах шинэ арга зохиовол зохиогчийн гэрчилгээ буюу онцгой эрхийн бичиг (патент) олгож болно. 

	Тогтоосон журмаар хэрэглэхийг зөвшөөрсөн, өвчнийг оношлох, урьдчилан сэргийлэх, эмчлэх шинэ арга, түүнчлэн хөдөө аж ахуйн амьтад ба шувууны шинэ үүлдэр, хөдөө аж ахуйн ургамлын шинэ сорт бий болгох, цөмийн энергийг ашиглах болон тогтоосон журмаар нууцлах шинэ бүтээл зохиовол зөвхөн зохиогчийн гэрчилгээ олгох ба харин онцгой эрхийн бичиг олгохгүй» гэжээ. Үүнээс үзэхэд онцгой эрхийн бичиг олгохгүй байх тохиолдол нь:

	а) эмийн зүйл, амтлаг зүйл, тэжээлийн ба химийн бодис шинээр гаргах;

	б) эдгээр бодисыг гаргасан нь шинэ бүтээлд тооцогдох боловч гаргаж авах аргыг шинээр зохиогоогүй бол;

	в) тогтоосон журмаар хэрэглэхийг зөвшөөрсөн, өвчнийг оношлох, урьдчилан сэргийлэх, эмчлэх шинэ арга бий болгох, 

	г) хөдөө аж ахуйн амьтад ба шувууны шинэ үүлдэр, хөдөө аж ахуйн ургамлын шинэ сорт бий болгох;

	д) цөмийн энергийг ашиглах ба тогтоосон журмаар нууцлах шинэ бүтээл зохиоход тус тус патент олгохгүй. Эдгээр тохиолдолд зөвхөн зохиогчийн гэрчилгээ олгоно. 

	Патент эзэмшигч ба зохиогчийн гэрчилгээ эзэмшигч нь зарим талаар ялгаатай эрх эдлэх тухай хуульд заагдсан байдаг. Тухайлбал:

	— Патентыг арван таван жилийн хугацаатай олгодог бол зохиогчийн гэрчилгээг тодорхой хугацаа заахгүйгээр олгодог. 

	— Патент олгоход, мөнхүү патентад тогтоосон журмаар улсын тэмдгийн хураамж авна. Тэр хураамжийг цаг тухайд нь төлөхгүй бол патентыг хүчингүйд тооцдог. Гэтэл зохиогчийн гэрчилгээ олгоход хураамж авахгүй. 

	Патент эзэмшигч нь түүнийгээ бусдад (худалдах, бэлэглэх зэргээр) шилжүүлж болдог. Ийнхүү шилжүүлэхэд патент эзэмшигчийн эрх хамт шилждэг учраас өөрийнхөө бүтээлийг өөрөө ашиглах эрхгүй болно. 

	 

	Шинэ бүтээл гаргахад зохиогчийг албан ёсны болгох

	Энэ нь хэд хэдэн шаттай юм. Үүнд:

	 

	а) Зохиогчийн гэрчилгээ авах тухай өргөдлийг Шинжлэх ухаан техникийн улсын хороонд өгнө. Тэгэхдээ шинэ бүтээл гаргагч нь хаана ямар ажил эрхэлж байгаагаас хамааран өөр өөр журам тогтоогдсон байдаг. Шинэ бүтээлийн зохиогч нь албан үүргийн дагуу буюу даалгавраар бүтээсэн шинэ бүтээлд гэрчилгээ олгохыг хүссэн өргөдлийг үйлдвэрийн газар, албан байгууллага нь гаргана. Албан байгууллага нь өргөдөл гаргаж байгаа тохиолдолд зохиогч нь өргөдөл гаргагчид оногдох бүх эрх үүргийг нэгэн адил эдэлнэ. Үйлдвэрийн газар, албан байгууллага нь өргөдөл гаргах тухайгаа зохиогчид мэдэгдэх үүрэгтэй, зохиогч нь өргөдөл гаргахад оролцох эрхтэй юм. Шинэ бүтээлдээ өргөдөл гаргуулах тухай үйлдвэр, албан байгууллагадаа мэдэгдсэнээс хойш нэг сарын дотор өргөдөл үйлдэж өгөөгүй байвал зохиогч нь өөрөө Шинжлэх ухаан техникийн улсын хооронд шууд өргөдөл өгөх бөгөөд өргөдөлдөө уг бүтээлийг албан үүргийн дагуу буюу даалгавраар хийсэн гэдгийг бичнэ. Зохиогч нь эрхэлсэн тодорхой ажилгүй бол уг шинэ бүтээлийг ашиглах үйлдвэрийн газар, албан байгууллага, эсхүл үйлдвэрчний эвлэлийн анхан шатны байгууллагаар дамжуулан өргөдөл гаргаж болно. Ийм тохиолдолд үйлдвэрийн газар, албан байгууллага нь зохиогчийн хүсэлтийг хүлээн авсан өдрөөс хойш нэг сарын дотор багтаж өргөдлийг холбогдох материалын хамт Шинжлэх ухаан техникийн улсын хороонд өгнө. Өөрийнхөө санаачилгаар шинэ бүтээл зохиогч нь ажиллаж байгаа үйлдвэрийн газар, албан байгууллагаараа дамжуулан өргөдөл гаргаж болно. 

	Патент олгохыг хүссэн өргөдлийг зохиогч өөрөө буюу түүний эрхийг шилжүүлэн авагч гаргана. Эрх шилжүүлэн авагч нь өргөдөл гаргаж байгаа бол өргөдөлдөө жинхэнэ зохиогчийн овог нэрийг дурдаж, зохиогчоос эрхээ шилжүүлсэн баримтыг хавсаргана. 

	Төлөөлөгчөөр дамжуулан гаргаж байгаа өргөдөлд төлөөлөгч мөн гэдгийг гэрчлэх баримтыг хавсаргана. 

	Зохиогчийн гэрчилгээ буюу патент олгохыг хүссэн өргөдөл нь хоёр хувь, шинэ бүтээлийн тодорхойлолт, зураглал, (зохиомжтой холбогдсон санал), туршсан акт тус тус 3 хувь байх ёстой. Эдгээрийг өргөдлийн материал гэдэг. Шинэ бүтээлийн тодорхойлолт бол өргөдлийн гол чухал зүйл нь юм. Тодорхойлолтод шинэ бүтээлийн нэр, зохиомж, зургаар үзүүлсэн дүрслэл товч тайлбартай танилцуулга, шинэ бүтээлийг нарийвчилсан тодорхойлолт, түүний томьёолол орно. Шинэ бүтээлийн томьёолол гэдэг бол шинэ бүтээлийн зохиогчоос техникийн дэвшилд оруулсан хувь нэмрийг тодруулж, мөнхүү шинэ бүтээлийн талаарх зохиогчийн эрхийн хэмжээг тодорхойлсон шинэ бүтээлийн зүйлийн томьёолол юм. Шинэ бүтээлийн томьёолол нь хоёр хэсгээс бүрдэнэ. Нэгдүгээр хэсэгт шинэ бүтээлийн нэр ба чухал тодорхой шинж тэмдгүүдийн жагсаалт багтдаг. Хоёрдугаар хэсэгт шинэ бүтээл болоход хамаарах тодорхой шинж тэмдгүүдэд шинэ бүтээл гаргагчаас нэмсэн шинэ (онцгойлох) шинж тэмдгүүд орно. Тодорхойлолтод бас өргөдлийг үйлдвэрийн газар, албан байгууллагаар дамжуулан өгч байгаа буюу түүний нэрээр өгч байгаа шинэ бүтээлийн ашигтай талын тухай үйлдвэрийн газар, албан байгууллагын санал дүгнэлтийг хавсаргана. 

	Шинэ бүтээл бүрд өргөдөл гаргана. Шинэ бүтээл нь бие даасан хоёр буюу түүнээс дээш бүтээл байхад түүнд нэг өргөдөл гаргасан байвал Шинжлэх ухаан техникийн улсын хороо тэр өргөдлийг салгаж үйлдэх тухайг өргөдөл гаргагчид мэдэгдэнэ. Өргөдөл гаргагч нь энэ мэдэгдлийг хүлээн авсан өдрөөс хойш хоёр сарын дотор өргөдлөө салгаж өгөх үүрэгтэй. Хэрэв өргөдлөө энэ хугацаанд салгаагүй бол Шинжлэх ухаан техникийн улсын хороо тэр өргөдлийг хэрэгсэхгүй болгох буюу тэдгээрийн аль нэгийг нь хянах эрх эдэлнэ. Харин нэг зориулалттай нэгдмэл байдлаар ашиглагдах өөр төрлийн зохиомж, арга бодис бүхий хоёр буюу түүнээс дээш бүтээлд нэг өргөдөл гаргахыг зөвшөөрдөг юм. 

	 

	б) Шинжлэх ухаан техникийн улсын хороо нь тогтоосон шаардлагын дагуу үйлдсэн өргөдлийг хянан үзэхээр хүлээн авна. Тэгээд энэ тухайгаа тэр өргөдлийг хүлээн авсан өдрөөс хойш 15 хоногийн дотор өргөдөл гаргагчид мэдэгдэнэ. Шинжлэх ухаан техникийн улсын хороо нь шаардлага хангаагүй өргөдлийг хянахаас татгалзаж буцаах буюу нэмэлт материал шаардан авна. Шаардсан материалыг нь хоёр сарын хугацаанд ирүүлэхгүй бол тэр өргөдлийг хэрэгсэхгүй болгоно. Үүнийг заримдаа шинэ бүтээлийн анхдагчийг тогтоох гэж хэлдэг. Ойролцоо шинэ бүтээлүүдийн талаар олон өргөдөл авсан үед түүний анхдагчийг тогтоох нь чухал ач холбогдолтой юм. Зохиогч байх эрх хэнд эхэлж үүссэн болохыг тогтоож байгаа нь анхдагчийг зөвшөөрч байгаа хэрэг мөн. Шинэ бүтээлийн анхдагчийг бүрэн зөв үйлдэж хийсэн өргөдөл Шинжлэх ухаан техникийн улсын хороонд ирсэн өдөр, эсхүл тэр өргөдлийг шууданд өгсөн, үйлдвэрийн газар, албан байгууллагад өгч бүртгүүлсэн өдрийн аль нэгээр тогтооно. 

	Манай улсын оролцож байгаа олон улсын гэрээ хэлэлцээрт шинэ бүтээлийн анхдагчийг тогтоох тухай тохиролцсон бол мөнхүү гэрээ, хэлэлцээрт заасан журмыг баримтлан анхдагчийг тогтооно. 

	Манай улсын нутаг дэвсгэр дээр байгуулагдсан албан ёсны үзэсгэлэнгийн үзмэрт гэрчилгээ, патент олгохыг хүссэн өргөдлийг үзмэр тавигдсан өдрөөс хойш зургаан сарын дотор өгвөл түүний анхдагчийг үзэсгэлэн нээгдсэн өдрөөр тогтоодог. 

	Өргөдөл гаргагч нь Шинжлэх ухаан техникийн улсын хорооны шаардлагыг хүлээн авсан өдрөөс хойш хоёр сарын дотор нэмэлт материал буюу засварыг хийж өгвөл уг өргөдлийг анх хүлээн авсан өдрөөр анхдагчийг тогтооно. 

	 

	в) Шинжлэх ухаан техникийн улсын хороо нь хүлээн авсан өргөдлөө хянан үзэхийн тулд шинэ бүтээлийн цоо шинэ ба үр ашигтай чанарын талаар шинжлэн магадлуулна. Энэ шинжлэн магадалгаагаар мөнхүү шинэ бүтээл нь урьд өмнө өөр хүн хийгээгүй, түүнийг дэлхийн техникийн хөгжлийн түвшнээс үзэхэд шинэ байвал зохино. Тэр нь бусад тийм бүтээлтэй харьцуулахад шив шинэ байх ёстой. Үүнээс гадна уг шинэ бүтээлийг бий болгосноор улс ардын аж ахуйд тодорхой ашиг олох ашигт чанар агуулагдаж байвал зохино. Тэр нь эдийн засгийн үр ашгийг шууд бий болгоогүй байлаа ч гэсэн чанарын ба бусад үзүүлэлтүүдийг бий болгосон, харгалзан үзвэл зохих үр ашигтай, алсдаа ашигтай байж болно. 

	 

	г) Шинжлэх ухаан техникийн улсын хороо нь өргөдлийг хянан үзэхээр хүлээн авсан өдрөөс хойш мөнхүү өргөдлийг хянан үзэх тухайгаа 15 хоногийн дотор зохиогчид мэдэгдэнэ. Шаардлага хангаагүй өргөдөлд нэмэлт материал авахаар шаардсан бол уг материалыг ирүүлэхээр нээлт, шинэ бүтээл, оновчтой саналын дүрмийн 39 дүгээр зүйлээр тогтоосон хоёр сарын хугацаанд түүнийг хүлээж, түүнийг ирүүлснээс хойш 6 сарын дотор хянан шийдвэрлэнэ. Мөн дүрмийн 46 дугаар зүйлд зааснаар шинэ бүтээлийг хянан магадлах явцад уг бүтээлийн мөн чанар, түүнийг хэрэгжүүлэх аргыг тодруулах хэрэгцээ гараад өргөдөл гаргагчаас нэмэгдэл материалыг шаардсан байвал хоёр сар харгалзана. Өргөдөл гаргагч нь энэ хугацаанд шаардсан нэмэгдэл материалыг ирүүлсэн бол түүнийг хүлээн авсан өдрөөс хойш зургаан сарын дотор хянан шийдвэрлэнэ. Харин тийм материал ирүүлээгүй бол өргөдлийг нь хэрэгсэхгүй болгоно. Шинжлэх ухаан техникийн улсын хороо нь уг шинэ бүтээлд зохиогчийн гэрчилгээ буюу патент олгохоор шийдвэрлэж байгаа бол тэр шийдвэртээ шинэ бүтээлийн томьёолол, анхдагчийг тогтоосон он, сар, өдрийг заана. Гэрчилгээ буюу патент олгохоос татгалзсан шийдвэр гаргаж байгаа бол татгалзсан шалтгаанаа тодорхойлон бичнэ. 

	Өргөдөл гаргагч нь Шинжлэх ухаан техникийн улсын хорооны шийдвэр гарахад ашигласан материалтай танилцах эрхтэй юм. Тэрээр гэрчилгээ буюу патент олгохоос татгалзсан шийдвэр хийгээд шинэ бүтээлийн томьёоллыг зөвшөөрөхгүй бол мөнхүү шийдвэрийг хүлээн авсан өдрөөс хойш 3 сарын дотор Шинжлэх ухаан техникийн улсын хороонд гомдол гаргах эрхтэй. Шинжлэх ухаан техникийн улсын хороо нь тэр гомдлыг хүлээн авсан өдрөөс хойш гурван сарын дотор түүнийг шийдвэрлэнэ. Энэ нь эцсийн шийдвэр юм. Харин шинэ бүтээлийг үр ашиггүй гэж үзэж гэрчилгээ олгохоос татгалзсан шийдвэрийн талаар зохиогч нь гомдлоо хэдийд ч гаргаж болно. 

	 

	д) Өргөдөл гаргагч нь гэрчилгээ буюу патент олгох тухай шийдвэрийг хүлээн аваад Нээлт, шинэ бүтээл, оновчтой саналын дүрмийн 52 дугаар зүйлд заасан хугацаанд маргаан гаргаагүй бол Шинжлэх ухаан техникийн улсын хороо нь тэр шинэ бүтээлийг бүртгэж, албан ёсны хэвлэлдээ тэр бүтээлийн томьёоллыг мэдээлнэ. Шинэ бүтээлийн тодорхойлолтыг мөнхүү бүтээлийг бүртгэсэн өдрөөс хойш зургаан сарын дотор хэвлэн нийтэлж зохиогчид гэрчилгээ буюу патентын аль нэгийг олгоно. Тэгэхдээ гэрчилгээ олгох зарим бүтээлийг улсын сонирхлын үүднээс бүрмөсөн буюу түр хугацаагаар нийтлэхгүй байж болно. 

	Шинэ бүтээлийг бүртгэхээс өмнө гэрчилгээ буюу патент олгох талаар маргаан гарвал уг маргааныг нэгэн тийш болгосны дараа түүнийг бүртгэх, хэвлэлд нийтлэх, зохиогчийн гэрчилгээ буюу патент олгох асуудлыг шийдвэрлэнэ. Гэрчилгээ буюу патент олгох шийдвэр гарснаас хойш Нээлт, шинэ бүтээл, оновчтой саналын дүрмийн 44 дүгээр зүйлд заасан зүйлийг үндэслэн анхдагчийн талаар маргаан гарвал Шинжлэх ухаан техникийн улсын хороо хянан үзэж, жинхэнэ анхдагчийг тогтоож өгнө. 

	Зохиогчийн гэрчилгээ буюу патентад дугаар, зохиогч (хамтран зохиогч)_ийн овог нэр, шинэ бүтээлийн нэр, анхдагчийг тогтоосон он сар өдөр, бүртгэлийн дугаарыг бичнэ. Албан үүргийн дагуу буюу даалгавраар бүтээсэн шинэ бүтээлд олгох гэрчилгээнд дээр дурдсан зүйлүүдээс гадна мөнхүү бүтээл зохиогдсон үйлдвэр, албан байгууллагын нэрийг бичиж, хуулбарыг нь тэр үйлдвэр, албан газарт олгоно. 

	Патент олгохыг хүсэж гаргасан өргөдлийг мөн тийм журмаар хянан үзэж, албан ёсны болгох боловч дараах онцлогуудтай байдаг. Үүнд: Өргөдлийг шинэ бүтээл гаргагч өөрөө буюу түүний эрхийг шилжүүлэн авагч гаргана. Эрх шилжүүлэн авагч нь өргөдөлдөө жинхэнэ зохиогчийн овог нэрийг дурдаж, зохиогчоос эрхээ шилжүүлсэн тухай баримтыг хавсаргана. Диплом, гэрчилгээ, үнэмлэх олгох, мөн тэдгээрийг авах тухай өргөдөл гаргахад татвар авдаггүй, гэтэл патент авах өргөдөл гаргах, патент олгох, патентын хугацааг сунгуулахад БНМАУ-ын Сайд нарын Зөвлөлөөс тогтоосон журмын дагуу татвар авна. Энэ татварыг тогтоосон хугацаанд нь төлөхгүй бол патент олгодоггүй, үүнээс гадна патент эзэмших эрхийг нь хүчингүй болгодог юм.

	 

	Оновчтой санал гаргасан зохиогчийг албан ёсны болгох

	Оновчтой саналын өргөдлийг хамаарагдах үйлдвэрийн газар, албан байгууллагад гаргана. Хэрэв санал нь хэд хэдэн үйлдвэрийн газар, албан байгууллагын үйл ажиллагаанд хамаарагдахаар бол тэдгээр байгууллагыг харьяалж байгаа яам, тусгай газарт өргөдөл гаргана, Өргөдөлд оновчтой саналын тодорхойлолт, шаардагдах зураглал, бүдүүвч, загварыг хавсаргана. Үйлдвэрийн газар, албан байгууллага нь тэр өргөдлийг хянан үзэх тухайгаа мөнхүү өргөдлийг хүлээн авсан өдрөөс хойш тав хоногийн дотор санал гаргагчид хариу болгон мэдэгдэх үүрэгтэй юм. 

	Үйлдвэрийн газар, албан байгууллага нь оновчтой саналын материалыг хүлээн авсан өдрөөс хойш нэг сарын дотор техник-эдийн засгийн буюу инженер-техникийн зөвлөлөөр хэлэлцүүлж, саналын шинэлэг тал, үр ашгийг тодорхойлсон дүгнэлтийг материалын хамт яам, тусгай газартаа явуулна. Яам, тусгай газар нь оновчтой саналын материалыг хүлээн авсан өдрөөс хойш нэг сарын дотор техник-эдийн засгийн зөвлөлөөр хэлэлцэж, уг саналыг нэвтрүүлэх буюу нэвтрүүлэхээс татгалзах, эсхүл туршин шалгах тухай шийдвэр гаргана. Яам, тусгай газар, үйлдвэр, албан байгууллага нь оновчтой саналыг ашиглах, турших, эсхүл нэвтрүүлэхээс татгалзсан тухайн шийдвэрийг Нээлт, шинэ бүтээл, оновчтой саналын дүрэмд заасан хугацаанд багтаан зохиогчид мэдэгдэх үүрэгтэй юм. Яам, тусгай газар нь баталсан оновчтой саналыг тав хоногийн дотор Шинжлэх ухаан техникийн улсын хороонд бүртгүүлж, зохиогчид үнэмлэх олгоно. 

	Энэхүү үнэмлэх нь оновчтой саналыг баталж, түүний анхдагчийг тогтоон, зохиогчийг зөвшөөрч, зохиогч нь шагнагдах ба бусад эрх, хөнгөлөлт эдлэх эрхтэй гэдгийг гэрчилсэн баримт бичиг юм.

	Өөр яам, тусгай газрын харьяа үйлдвэрийн газар, албан байгууллагад гаргасан оновчтой саналыг туршлага солилцох журмаар авсан, эсхүл хэвлэл, мэдээлэл, үзэсгэлэнд тавигдсанаас хуулбарлан авч ашиглавал, тэр газар нь мөнхүү саналыг ашиглаж эхэлснээсээ хойш 15 хоногт багтаж түүнийг анх нэвтрүүлсэн газарт нь ба санал гаргагчид нь мэдэгдэх үүрэгтэй юм.

	Оновчтой саналын анхдагчийн тухай гомдлыг өргөдлөө анх өгсөн газарт гаргана. Уг газар тэр гомдлыг хүлээн авсан өдрөөс хойш 15 хоногийн дотор үйлдвэрчний эвлэлийн байгууллагатай хамтран шийдвэрлэнэ. Зохиогч нь энэ шийдвэрийг зөвшөөрөхгүй бол гомдлоо шүүхэд гаргана. 

	Оновчтой саналын зохиогч нь хэмнэлтийн тооцоо, шагналын хэмжээ, хугацаа, шагнал бодох журмын талаар гомдол гаргавал, тэр гомдлыг үйлдвэрийн газар, албан байгууллага нь үйлдвэрчний эвлэлийн байгууллагатай хамтарч нэг сарын дотор шийдвэрлэнэ. Зохиогч энэ шийдвэрийг зөвшөөрөхгүй бол гомдлоо шүүхэд гаргана. 

	Оновчтой саналыг хэрэгсэхгүй болгосон шийдвэрийг зөвшөөрөөгүй зохиогч ийнхүү шийдвэрийг хүлээн авсан өдрөөс хойш нэг сарын дотор үйлдвэрийн газар, албан байгууллагын удирдлагад гомдол гаргах эрхтэй юм. Үйлдвэрийн газар, албан байгууллага нь тэр гомдлыг хүлээн авсан өдрөөс хойш нэг сарын дотор зохиогчийг өөрийг нь байлцуулан, үйлдвэрчний эвлэлийн байгууллагатай хамтарч, түүний гомдлыг шийдвэрлэнэ. Үйлдвэрийн газар, албан байгууллагаас ийнхүү шийдвэрлэсэн шийдвэрийг зөвшөөрөөгүй зохиогч нэг сарын дотор харьяа дээд байгууллагад нь гомдлоо гаргах эрхтэй юм. Дээд байгууллага нь тэр гомдлыг хүлээн авсан өдрөөс хойш нэг сарын дотор шийдвэрлэнэ. Энэ нь эцсийн шийдвэр болно. 

	 

	 

	§ 5. Шинэ бүтээл, оновчтой саналын зохиогчийн эрх үүрэг

	Эд хөрөнгийн биш амины эрх

	Шинэ бүтээлийн эрхзүйн субъект нь эд хөрөнгийн биш амины эрх хийгээд эд хөрөнгийн эрхтэй байна.

	Эд хөрөнгийн биш амины эрх нь дараах гурван төрлийн эрхээс бүрдэнэ. Үүнд:

	а) Зохиолын эзэн байх эрхтэй юм. Энэ эрх нь зохиогчоос салгаж болшгүй, зөвхөн түүнд хамаарах үнэмлэхүй шинж чанартай юм. 

	б) Зохиогч нь өөрийнхөө нээлт, шинэ бүтээлд өөрийнхөө нэрийг буюу эсвэл өөр ямар нэгэн тусгай нэр өгөх эрхтэй юм. Зохиогч нь нээлт, шинэ бүтээлдээ өөрийнхөө дуртай нэрийг сонгон өгөх хүсэлтэй байгаагаа нээлтийн диплом олгохоос өмнө Шинжлэх ухааны академид, зохиогчийн гэрчилгээ олгохоос өмнө Шинжлэх ухаан техникийн улсын хороонд мэдэгдсэн бол энэ эрхээ ашиглаж болно. Нээлт, шинэ бүтээлийн нэрийг диплом, гэрчилгээнд бичихээс гадна техникийн баримт бичиг, бүтээгдэхүүн, баглаа боодол дээр тэмдэглэхийг Нээлт, шинэ бүтээл, оновчтой саналын дүрмээр зөвшөөрдөг юм. 

	в) Саналаа нэвтрүүлэхэд оролцох эрхтэй юм. Энэ нь зөвхөн эрх төдийгүй, бас шинэ бүтээл, оновчтой санал гаргасан зохиогчийн үүрэг мөн. Ийнхүү эрх үүрэг хосолж байдгийг БНМАУ-ын иргэний хуулийн 367 дугаар зүйлд «Шинэ бүтээл, оновчтой санал гаргагчид нь өөрсдийн саналыг нэвтрүүлэх, цаашид хөгжүүлэхэд дүрмийн ёсоор идэвхтэй туслалцаа үзүүлэх ба уул ажлыг биелүүлэхэд оролцох эрхтэй21» гэж заажээ. Үүнээс гадна тодорхой (эд хөрөнгийн биш) эрх нь эд хөрөнгийн үр дагуурыг тодорхойлохтой холбоотой байдаг юм. 

	Шинэ бүтээл, оновчтой саналын зохиогч нь өөрийнхөө саналыг үйлдвэрлэлд нэвтрүүлэх «техникийн баримт бичгийг боловсруулах, анхны үлгэр загварыг хийж, шалган турших, үйлдвэрлэлийг зохион байгуулах»-д оролцох эрхтэй юм. 

	 

	Шагнал авах эрх

	Энэ нь шинэ бүтээл оновчтой саналын зохиогчийн эд хөрөнгийн эрхийн дотроос нэлээд чухал эрх мөн

	Шинэ бүтээл, оновчтой саналын зохиогч нь саналаа хүмүүст нэвтрүүлснийхээ төлөө биш, харин улс ардын аж ахуйд түүний саналыг ашигласны төлөө энэ эрхийг олж авдагт энэхүү шагнал авах эрхийн хууль зүйн уг чанар оршино. Шинэ бүтээл, оновчтой саналын зохиогчийн шагнал авах эрхийг хангахад «Нээлт, шинэ бүтээл, оновчтой санал гаргагчдыг шагнах журмын тухай заавар»-т тодорхойлсон зарчмыг баримтална. Энэ нь:

	1. Шинэ бүтээл, оновчтой саналын зохиогчийн шагнал олгох нөхцөл. 

	2. Шинэ бүтээл, оновчтой саналын зохиогчийн шагналыг олгох журам. 

	3. Шинэ бүтээл, оновчтой саналын зохиогчийн шагналыг олгох хугацаа. 

	4. Шинэ бүтээл, оновчтой саналын зохиогчид олгох шагналын хэмжээ. 

	5. Ажиллаж байгаа хэсэгтээ шууд хамаарагдсан шинэ бүтээл, оновчтой санал гаргасан удирдах ажилтнуудад шагнал олгох журам эдгээр болно.

	 

	1. Шинэ бүтээлийн зохиогч, хамтран зохиогчдыг ямар нөхцөлд шагнах тухайг зааварт тодорхойлсон байдаг. Үүнд:

	а) шинэ бүтээлийг улс ардын аж ахуйд ашиглах;

	б) шинжлэх ухаан-техникийн хамтын ажиллагааны шугамаар түүнийг бусад оронд техникийн баримт бичиг болгон ашиглуулах. Ийм хоёр тодорхой нөхцөлд зохиогчдыг шагнах үндэслэл бүрдэнэ. 

	Шинэ бүтээл, оновчтой саналыг нэвтрүүлэх нь шагнал авах эрх үүсэх үндэслэл болно. Ийнхүү шагнахдаа шинэ бүтээл, оновчтой саналын ач холбогдол, онцлогийг харгалзана. Үүнд:

	а) шинэ бүтээлийг нэвтрүүлсний дүнд нэг жилд олсон хэмнэлт буюу бусад үр ашгийг харгалзан шагналыг тогтоодог юм. Энэ талаар БНМАУ-ын Сайд нарын Зөвлөлийн 1970 оны 415 дугаар тогтоолоор батлагдсан «Нээлт» шинэ бүтээл, оновчтой санал гаргагчдыг шагнах журмын тухай заавар»-ын 1 дүгээр зүйлд заахдаа ... БНМАУ-ын Сангийн яам, Шинжлэх ухаан техникийн улсын хорооноос хамтран баталсан шинэ бүтээл, оновчтой саналыг үйлдвэрлэлд нэвтрүүлснээс олох хэмнэлтийг тооцох зааврыг үндэслэн жилийн хэмнэлтийг тодорхойлон зохиогчийн шагналыг бодож олгоно22» гэжээ.

	б) Нээлтэд тулгуурлан бүтээсэн шинэ бүтээл их үр ашиг өгвөл Шинжлэх ухаан техникийн улсын хороо нь нээлт гаргагчид олгох шагналын хэмжээг хоёр дахин хүртэл нэмэгдүүлэх эрхтэй юм.

	в) Шинэ бүтээл, оновчтой саналын улс ардын аж ахуйд өгөх үр ашиг нь шууд мөнгөн хэмнэлтээр тодорхойлогдохгүй бол мөнхүү саналын үнэт чанарыг харгалзан нэг удаа шагнал олгодог. Үнэт чанарыг шийдвэрлэсэн асуудлын байдал, нэвтрүүлэх объектын тоо, техникийн түвшин бусад үр ашгаар тодорхойлдог юм. 

	г) Цоо шинэ нэр төрлийн үнэт материал, үйлдвэрлэл, эдлэхүүн, эмчилгээний зүйл бий болгосон зохиогчид олгох шагналыг нээлт, шинэ бүтээл, оновчтой санал гаргагчийг шагнах журмын тухай зааврын 6 дугаар зүйлд заасан шагналын дээд хэмжээний дотор багтааж хоёр дахинаас илүүгүйгээр нэмэгдүүлэн олгохыг яам, тусгай газруудад зөвшөөрдөг юм. 

	д) Гэрчилгээгүй шинэ бүтээлийг ашиглавал түүнд оновчтой саналын шагнал олгодог. Гэрчилгээ олгосноос хойш шинэ бүтээлийн шагнал олгоно. Тэгэхдээ оновчтой саналд олгосон шагналыг шинэ бүтээлийн шагналд оруулан тооцдог юм. 

	е) Гэрчилгээ олгох үед зохиогчид 500 хүртэл төгрөгийн шагналыг Шинжлэх ухаан техникийн улсын хороо олгоно. Үүнийг урамшлын шагнал гэдэг. Урамшлын шагнал нь шинэ бүтээлийг ашигласнаас олгох шагналд багтана. 

	ж) Лицензээр худалдсан шинэ бүтээлийн шагналыг лицензийн нийт орлогын 5 хувь хүртэл хэмжээгээр бодож олгоно. Тэгэхдээ шинэ бүтээлийг ашигласан, лицензээр худалдсанд олгох шагналын нийт дүн нь 30 мянган төгрөгөөс хэтрэхгүй байх ёстой юм.

	з) Шинэ бүтээл, оновчтой саналыг нэвтрүүлснээс олсон хэмнэлт нь дараагийн жилүүдэд анхны жилийнхээс нэмэгдсэн бол жилд өгч байгаа хэмнэлтийнх нь дээд хэмжээнээс бодож шинэ бүтээлд гурван жил дараалан, оновчтой саналд хоёр жил дараалан шагнал олгоно. Энэ шагналыг дараах жилийн нь эхний гурван сарын дотор багтаж олгоно. Тэгэхдээ шагналын нийт хэмжээг шинэ бүтээлд 30 мянган төгрөг, оновчтой саналд 15 мянган төгрөгөөс хэтрүүлж болохгүй. Харин үйлдвэрлэл-зохион байгуулалтын оновчтой саналын шагналыг зөвхөн уг саналыг ашигласан анхны жилд олгоно. 

	и) Биеэ даасан хэд хэдэн шинэ бүтээл, оновчтой саналыг хамтатган нэвтрүүлэхэд хэмнэлтийг нь тус тусад нь тооцоолох боломжгүй бол шинэ бүтээл, оновчтой саналыг нэвтрүүлснээс олсон хэмнэлтийн нийт дүнгээс зохиогчийн шагналыг бодож олгоно. Ийм нөхцөлд зохиогчид хоорондоо тохиролцон шагналаа хувааж авна. 

	Үндсэн ба нэмэгдэл шинэ бүтээлийн хэмнэлтийг тус тусад нь тооцоолж зохиогчид зохих хэмжээний шагнал олгоно. Харин энэхүү хэмнэлтийг тус тусад нь тооцоолох боломжгүй байвал шагналыг дунд нь олгоно. Ийм үед зохиогчид нь хоорондоо тохиролцон шагналаа хувааж авна. 

	2. Шинэ бүтээл, оновчтой санал, үйлдвэрлэл-зохион байгуулалтын санал гаргагчдын шагналыг олгохдоо Нээлт, шинэ бүтээл, оновчтой санал гаргагчдыг шагнах журмын тухай зааварт заасан журмыг баримтлан олгоно. Үүнд:

	а) Шинэ бүтээл, оновчтой саналыг нэг үйлдвэрийн газар, албан байгууллага ашиглавал тийнхүү ашигласан үйлдвэр аж ахуйн газар, байгууллага шагналыг олгоно.

	б) Шинэ бүтээл, оновчтой саналыг нэг үйлдвэрийн нэгдэл, трест, комбинат, яам, тусгай газрын харьяа хэд хэдэн үйлдвэрийн газар, байгууллага ашиглавал тэдгээрийн дээд байгууллага нь шагналыг олгоно. 

	к) Шинэ бүтээл, оновчтой саналыг хэд хэдэн яам, тусгай газрын харьяа үйлдвэрийн газар, албан байгууллага ашиглавал уг саналыг анх нэвтрүүлж ашигласан үйлдвэрийн газар, албан байгууллага нь яам, тусгай газрынхаа шийдвэрийг үндэслэн шагнал олгоно. Энэ тохиолдолд саналыг ашигласан бүх үйлдвэр, аж ахуйн газрын жилийн хэмнэлтийн нийлбэр дүнгээс шагналыг яам, тусгай газар хамтран тооцоолно. Тэр саналыг ашигласан үйлдвэр, аж ахуйн газрууд нь зохиогчид олговол зохих шагналыг мөнхүү саналыг анх ашигласан үйлдвэр, аж ахуйн газарт шилжүүлнэ. 

	г) Шинэ бүтээлийг гадаадад лицензээр худалдвал зохиогчид олгох шагналыг Гадаад худалдааны яам олгоно. 

	д) Шагнал олгохдоо зохиогчийн хүсэлт гаргахыг хүлээхгүйгээр олгоно. 

	3. Шинэ бүтээл, оновчтой санал гаргагчдын шагналыг дор заасан хугацаанд олгоно. Үүнд:

	а) 500 хүртэл төгрөгийн шагналыг мөнхүү саналыг нэвтрүүлэх шийдвэр гарч түүнийг ашиглаж эхэлсэн өдрөөс хойш нэг сарын дотор олгоно. 

	б) Шагналын хэмжээ нь 500 төгрөгөөс дээш бол уг шагналын 25 хувийг мөнхүү саналыг нэвтрүүлэх шийдвэр гарч ашиглаж эхэлсэн өдрөөс хойш нэг сарын дотор олгоно. Тэгэхдээ энэ урьдчилгааг 500 төгрөгөөс бага хэмжээгээр олгохыг хориглосон байдаг юм. 

	в) Дээр дурдсанаар 25 хувийн урьдчилгаа олгосон шагналын үлдэх хэсгийг мөнхүү саналыг нэвтрүүлэн хэрэглэсэн бүтэн жилийн хэмнэлтийн тооцоогоор бодож дараа жилийнх нь эхний 3 сарын дотор багтаж олгоно.

	4. Саналыг үйлдвэрт нэвтрүүлж хэрэглэсний нэг жилд өгөх хэмнэлтээс нь үндэслэн зохиогчид шагнал олгоно. Тэгэхдээ энэ шагналыг олгоход баримтлах хэмжээг «Нээлт, шинэ бүтээл, оновчтой санал гаргагчдыг шагнах журмын тухай заавар»-ын 6 дугаар зүйлд заасан байдаг. Энэ нь:

	Шинэ бүтээл, оновчтой саналын шагналыг тооцоолж дууссан өдрөөс хойш 15 хоногийн дотор тооцооны материалыг зохиогчид танилцуулах ёстой байдаг. 

	5. Ажиллаж байгаа хэсэгтээ шууд хамаарагдсан шинэ бүтээл, оновчтой санал гаргасан удирдах ажилтан нарт түүний саналыг ашигласны дараа дор дурдсан журмаар шагнал олгоно. Үүнд:

	а) үйлдвэр, аж ахуйн газрын дарга, орлогч дарга, ерөнхий инженер, технологич, механикч, цахилгаанч, зохион бүтээгч нарт удирдах дээд байгууллагын шийдвэрээр;

	6) цех, тасаг, хэлтсийн дарга, орлогч дарга нарт үйлдвэрийн газар, албан байгууллага, газрын шийдвэрээр тус тус шагнал олгоно. 

	 

	Бусад эд хөрөнгийн эрх, хөнгөлөлт

	Нээлт, шинэ бүтээл, оновчтой саналын зохиогчид нь шагнал авах эрхтэй байхаас гадна эд хөрөнгийн өөр хэд хэдэн эрх хөнгөлөлттэй байдаг. 

	Гарамгай ач холбогдолтой нээлт, шинэ бүтээл гаргасан зохиогчийг төрийн шагналаар шагнаж болно. Ийнхүү шагнахад түүний шагналын мөнгө нь мөнхүү бүтээлийг нэвтрүүлсний шагналд хамаарахгүй, тусдаа олгогдоно. Нээлт, шинэ бүтээл, оновчтой санал гаргасан зохиогч уг саналынхаа талаар хөдөлмөрийн дэвтэртээ бичүүлэх эрхтэй юм. Нээлт, шинэ бүтээл, оновчтой саналын зохиогчийн шагналаас ашиг орлогын татвар авахгүй. 

	Шинэ бүтээл, оновчтой санал зохиогч нь өөрийнхөө саналыг үйлдвэрлэлд нэвтрүүлэх, тухайлбал техникийн баримт бичгийг боловсруулах, анхны үлгэр загварыг хийж шалган турших, үйлдвэрлэлийг зохион байгуулах зэрэгт оролцох эрхтэй юм. Үүнтэй холбогдож эд хөрөнгийн эрх үүснэ. Үүнд: Зохиогчийн ажиллаж байгаа үйлдвэрийн газар, албан байгууллагад шинэ бүтээл, оновчтой саналыг үндсэн ажлаас нь чөлөөлж, ажлын хөлсийг сүүлийн 3 сарын цалингийн дундаж хэмжээгээр бодож олгоно. Ингэж чөлөөлөхгүйгээр оролцуулбал зохиогчтой гэрээ байгуулж ажлын биш цагаар уг ажлыг гүйцэтгүүлэхээр гэрээнд заасны дагуу хөлсийг олгоно. Шинэ бүтээл, оновчтой саналыг зохиогчийн ажиллаж байгаа үйлдвэр, албан байгууллагаас өөр газарт нэвтрүүлэхэд өөрийг нь оролцуулах шаардлагатай бол ажлаас нь түр чөлөөлж болно. Тэгэхдээ хөдөлмөрийн хууль тогтоомжийн дагуу нэг сар хүртэл хугацаагаар түр чөлөөлж, мөнхүү саналыг нэвтрүүлэх газарт түр хугацаагаар шилжүүлэн ажиллуулна. Ингэж түр хугацаагаар шилжүүлэн ажиллуулахад түүний тасралтгүй ажилласан хугацаа нь өөрчлөгдөхгүй хэвээр байна. Энэхүү түр хугацаагаар шилжүүлэн ажиллуулах нь түүний амралт, хөнгөлөлт, давуу байдал эдлэхэд нь харшлахгүй. Ингэж зохиогчийг ажлаас нь түр чөлөөлөн өөр байгууллагад шилжүүлэн ажиллуулахад түүнийг ажиллуулсан үйлдвэр, албан байгууллага нь зохиогчтой гэрээ байгуулж, түүнд сүүлийн гурван сарын цалингийн дунджаас доошгүй хэмжээгээр хөлс олгоно. Бас ажлын биш цагаар ажиллуулж болно. Ингэж ажлын биш цагаар ажиллуулбал гэрээнд заасан хөдөлмөрийн хөлсийг олгоно.

	Зохиогч нь эрхэлсэн ажилгүй бол шинэ бүтээл, оновчтой саналыг нэвтрүүлж байгаа үйлдвэр, албан байгууллага нь түүнтэй хэлэлцэн тохиролцсоны үндсэн дээр хөлс олгоно. Шинэ бүтээл, оновчтой саналыг өөр үйлдвэр, албан байгууллагад нэвтрүүлэхтэй холбогдон гарах зохиогчийн албан томилолт, зам хоногийн зардлыг уг саналыг нэвтрүүлэх газар олгоно. 

	Хэрэв шинэ бүтээл, оновчтой санал нь техникийн норм үнэлгээг өөрчилж байгаа бол мөнхүү саналыг нэвтрүүлж байгаа байгууллага нь уг саналыг нэвтрүүлж эхлэхийн хамт шинэ норм үнэлгээг мөрдөх үүрэгтэй юм. 

	Улс ардын аж ахуйд онц чухал нээлт, шинэ бүтээл, оновчтой санал гаргаж үйлдвэрлэлд нэвтрүүлсэн зохиогч нь дээд сургууль, аспирантурт шалгалтгүйгээр элсэх давуу эрхтэйгээс гадна дараах хөнгөлөлтийг эдлэх эрхтэй юм. Үүнд:

	а) Нээлт, шинэ бүтээл, оновчтой саналын талаар зохиогдох техникийн үзэсгэлэн үзэх, мөн асуудлаар дадлага хийх, туршлага судлахад эхний ээлжид явах;

	б) Байр, орон сууцыг эхний ээлжид авах;

	в) Амралтад эхний ээлжид явах;

	г) Шинэ бүтээл нь эрдмийн зэрэг горилох хэмжээнд хүрсэн байвал эрдмийн зэрэг хамгаалах. Ийм хөнгөлөлтүүдийг эдэлнэ. 

	 

	Шинэ бүтээл, оновчтой саналын зохиогчийн эрхийг өв залгамжлагчид шилжүүлэх

	Шинэ бүтээл, оновчтой саналын зохиогчийн эрхийг хуулиар тогтоосон журмаар өв залгамжлагчид шилжүүлнэ. Ийнхүү шилжүүлэх нь хууль ба гэрээслэлээр гэсэн хоёр янзаар шилжинэ. Тэгэхдээ шинэ бүтээлийн гэрчилгээ, онцгой эрхийн бичиг (патент), оновчтой саналын үнэмлэх авах, шинэ бүтээл, оновчтой саналын шагнал авах эрх, түүнчлэн онцгой эрхийн бичиг (патент)-ийн үндсэн дээр түүнийг эзэмших эрхийн үлдсэн хугацаанд шинэ бүтээлийн талаар тусгай эрх олж авахыг өв залгамжлагчид шилжүүлнэ. Хураамжийг цаг хугацаанд нь төлөөгүй бол онцгой эрхийн бичиг эзэмших эрх хүчингүй болдог учир ийм нөхцөлд уг эрх өв залгамжлагчид шилжихгүй. Нээлт, шинэ бүтээл, оновчтой саналын дүрмийн 92, 93 дугаар зүйлд заасан давуу эрх, хөнгөлөлтийг өв залгамжлагчид шилжүүлэхгүй.

	 

	 

	§ 6. Нээлт, шинэ бүтээл, оновчтой саналын зохиогчийн эрхийг хамгаалах

	Эрхийг хамгаалах аргууд

	Нээлт, шинэ бүтээл, оновчтой саналын талаар гарсан маргааныг засаг захиргааны ба шүүхийн журмаар шийдвэрлэнэ. 

	 

	Маргааныг захиргааны журмаар шийдвэрлэх

	Нээлт, шинэ бүтээл, оновчтой саналын талаар гарсан маргааныг үйлдвэрийн газар, албан байгууллага, яам, тусгай газар, Шинжлэх ухааны академи, Шинжлэх ухаан техникийн улсын хороо хүлээн авч захиргааны журмаар шийдвэрлэнэ. Маргааныг шийдвэрлэх талаар хууль тогтоомжоор тогтоож өгсөн эрх хэмжээнийх нь байдлаар биеэ дааж дангаар шийдвэрлэх, хамтран шийдвэрлэх гэж хоёр ангилж болно. Үүнд яам, тусгай газар, Шинжлэх ухаан техникийн улсын хороо нь маргааныг биеэ дааж дангаар шийдвэрлэнэ. Үйлдвэрийн газар, албан байгууллагын удирдлага нь үйлдвэрчний эвлэлийн байгууллагатай хамтран шийдвэрлэнэ. 

	Захиргааны журмаар шийдвэрлэх маргаан нь:

	— шинэ бүтээлийн материал бүрдүүлэхэд үйлдвэрийн газар албан байгууллагаас зохиогчид тусламж үзүүлэхгүй байгаа талаар гарсан гомдол;

	— нээлт, шинэ бүтээлийн томьёоллын талаар гарсан гомдол, маргаан;

	— шинэ бүтээлд зохиогчийн нэр буюу тусгай нэр өгөх талаар гарсан маргаан;

	— шинэ бүтээл, оновчтой саналыг нэвтрүүлэхэд оролцох талаар болон түүнд туслалцсаны шагналын талаар гаргасан гомдол, маргаан;

	— оновчтой саналын хэмнэлтийн тооцоо, шагналын хэмжээ, хугацаа, шагнал бодох журам зэргийн талаар гарсан маргаан, эдгээр болно. 

	Шинэ бүтээл, оновчтой саналын асуудалтай холбогдсон өргөдөл, гомдлыг яам, тусгай газрууд эрх хэмжээнийхээ дотор шийдвэрлэж байх үүрэгтэй юм. Яам, тусгай газар нь харьяа үйлдвэрийн газар, албан байгууллагын шийдвэрийг хүлээн аваад түүнийг зөвшөөрөлгүйгээр нэг сарын дотор гаргасан зохиогчийн гомдлыг хүлээн авснаас хойш нэг сарын дотор багтаан шийдвэрлэж өгнө. Энэ нь эцсийн шийдвэр болно.

	Шинжлэх ухаан техникийн улсын хороо дараах маргааныг хянан шийдвэрлэнэ. Үүнд:

	а) зохиогчийн гэрчилгээ буюу патент олгохоос татгалзсан шийдвэрийн талаар гарсан гомдол;

	б) шинэ бүтээлийн томьёоллын талаар гарсан гомдол;

	в) анхдагчийн талаар гарсан маргаан;

	г) үндсэн ба нэмэгдэл шинэ бүтээлийн зохиогчийн гэрчилгээ буюу патентын талаар иргэн, байгууллага, зохиогчоос гаргасан эсэргүүцлийг захиргааны журмаар хянан шийдвэрлэнэ. 

	Зохиогч нь гэрчилгээ буюу патент олгохоос татгалзсан шийдвэр ба шинэ бүтээлийн томьёоллыг зөвшөөрөхгүй бол уг шийдвэрийг хүлээн авсан өдрөөс хойш 3 сарын дотор Шинжлэх ухаан техникийн улсын хороонд гомдол гаргах эрхтэй юм. Эдгээрээс гадна Шинжлэх ухаан техникийн улсын хороо нь патент эзэмшигчийн хүсэлтээр патентыг хугацаанаас нь өмнө хүчингүй болгох; Албан үүргийнхээ дагуу хийсэн шинэ бүтээлд нь үйлдвэрийн газар, албан байгууллагаас зохих хугацаанд нь өргөдөл үйлдэж өгөөгүй тохиолдолд зохиогчоос Шинжлэх ухаан техникийн улсын хороонд шууд гаргасан өргөдлийг хүлээн авч шийдвэрлэж өгнө. 

	Нээлт гаргах тухай өргөдлийг хянах, нээлтийг батлах, бүртгэхээс татгалзсан шалтгаан, нээлтийн томьёоллыг зөвшөөрөхгүй бол өргөдөл гаргагч нь мэдэгдэл хүлээн авснаас хойш хоёр сарын дотор Шинжлэх ухаан техникийн улсын хороо, Шинжлэх ухааны академид гомдол гаргах эрхтэй байдаг. Шинжлэх ухаан техникийн улсын хороо, Шинжлэх ухааны академи нь уг гомдлыг хүлээн авснаас хойш 3 сарын дотор шийдвэрлэнэ. Энэ нь эцсийн шийдвэр юм. 

	 

	Маргааныг холимог аргаар шийдвэрлэх журам

	Маргааныг захиргааны журмаар шийдвэрлэхээр хүлээн аваад шийдвэрлээгүй бол шүүхэд шилжүүлэхийг маргааныг, хэлэлцэх холимог арга гэдэг. Зохиогчийн шагналын талаар гарсан маргаан захиргааны журмаар шийдвэрлэгдэхгүй бол зохиогч нь шүүхээр шийдвэрлүүлэх эрхтэй юм. Нээлт, шинэ бүтээл, оновчтой саналын талаар гарсан маргааныг үйлдвэрийн газар, албан байгууллагын удирдлагаас үйлдвэрчний эвлэлийн байгууллагатай хамтран шийдвэрлэж байх журмыг нээлт, шинэ бүтээл, оновчтой саналын дүрэмд заасан байдаг. Энэ дүрмийн ёсоор үйлдвэрийн газар, албан байгууллагын удирдлага нь үйлдвэрчийн эвлэлийн байгууллагатай хамтран дараах гомдлыг хянан шийдвэрлэнэ. Үүнд:

	а) оновчтой саналыг хэрэгсэхгүй болгосон шийдвэрийг зөвшөөрөхгүй гэж байгаа зохиогч нъ мөнхүү шийдвэрийг хүлээн авсан өдрөөс хойш нэг сарын дотор үйлдвэрийн газар, албан байгууллагын удирдлагад өргөдөл гаргах эрхтэй байдаг Ийм өргөдлийг хүлээн авсан үйлдвэрийн газар, албан байгууллага нь тэрхүү гомдлыг хүлээн авснаас хойш нэг сарын дотор үйлдвэрчний эвлэлийн байгууллагатай хамтран шийдвэрлэж өгнө. 

	б) Оновчтой саналын анхдагчийн талаарх гомдлын өргөдлийг анх өргөдөл өгсөн газартаа гаргах ёстой. Ийм гомдлыг хүлээн авсан газар мөнхүү гомдлыг хүлээн авсан өдрөөс хойш 15 хоногийн дотор үйлдвэрчний эвлэлийн байгууллагатайгаа хамтран шийдвэрлэж өгөх үүрэгтэй байдаг. 

	в) Оновчтой саналын зохиогчоос хэмнэлтийн тооцоо, шагналын хэмжээ, хугацаа, шагнал бодох журмын талаар гаргасан гомдлыг үйлдвэрчний эвлэлийн байгууллагатай хамтран нэг сарын дотор шийдвэрлэх үүрэгтэй юм. 

	 

	Шүүхийн журмаар шийдвэрлэх

	Дараах гурван тохиолдолд шүүхийн журмаар шийдвэрлэнэ. Үүнд:

	а) Зохиогч, хамтран зохиогчийн талаар гарсан маргаан;

	б) Оновчтой саналын анхдагчийн талаар гарсан гомдлыг үйлдвэрийн газар, албан байгууллагын удирдлагаас үйлдвэрчний эвлэлийн байгууллагатай хамтран шийдвэрлэснийг зохиогч нь зөвшөөрөхгүй шүүхэд гаргасан гомдол;

	в) Оновчтой саналын зохиогчоос хэмнэлтийн тооцоо, шагналын хэмжээ, хугацаа, шагнал бодох журмын талаар гаргасан гомдлоо үйлдвэрийн газар, албан байгууллага, үйлдвэрчний эвлэлийн байгууллагатай хамтран шийдвэрлэснийг зөвшөөрөхгүй шүүхэд гаргасан гомдлыг тус тус шүүх шийдвэрлэнэ. 

	Нэхэмжлэл гаргагч нь хариуцагчийг зохиогч гэдгийг нь үгүйсгэж, өөрийгөө шинэ бүтээл, оновчтой саналын зохиогч байх ёстой гэж маргаж болно. Мөн нэхэмжлэл гаргагч нь хариуцагчийг зохиогч гэдгийг нь үгүйсгэдэггүй атлаа түүнтэй хамтран бүтээсэн техникийн саналынхаа талаар маргаж болно. 

	Зохиогчийн гэрчилгээ буюу патент олгохоос өмнө (Шинжлэх ухаан техникийн улсын хороонд байгаа хэргийн) зохиогч буюу хамтран зохиогчийн талаар нэхэмжлэл гарвал шүүх Шинжлэх ухаан техникийн улсын хороонд мэдэгдэнэ. Энэ тохиолдолд Шинжлэх ухаан техникийн улсын хороо нь зохиогчийн гэрчилгээ буюу патент олгоход зайлшгүй хэрэгтэй үйл ажиллагаануудыг хийх боловч шүүх уг маргааныг шийдвэрлэсний дараа хэнийг нь зохиогч буюу хамтран зохиогч гэж хүлээн зөвшөөрсөн бол түүнд гэрчилгээ буюу патентыг олгоно.

	Зохиогчийн гэрчилгээ буюу патент олгосны дараа зохиогч буюу хамтран зохиогчийн талаар маргаан гарвал зохиогчийн гэрчилгээнд буюу патентад заагдсан этгээд мөнхүү бүтээлийн зохиогч буюу хамтран зохиогч мөн үү, биш үү гэдгийг шүүх тогтоож өгнө. 

	Зохиогчийн гэрчилгээг хүчин төгөлдөр биш гэж маргасныг шүүх шийдвэрлэхдээ хэн нь шинэ бүтээлийн жинхэнэ зохиогч болохыг тогтоож, шийдвэр гаргана. Шинжлэх ухаан техникийн улсын хороо нь энэ шийдвэрийн үндсэн дээр гэрчилгээг шинэчлэн олгоно. 

	Хамтран ашигладаг биеэ даасан шинэ бүтээл, оновчтой саналын зохиогчид, мөн түүнчлэн үндсэн ба нэмэгдэл шинэ бүтээлийн зохиогчид шагналаа хуваарилах талаар хэлэлцээд тохиролцохгүй маргалдвал түүнийг бас шүүхийн журмаар шийдвэрлэнэ. 

	 

	 

	§ 7. БНМАУ-ын шинэ бүтээлийг гадаадад патентлах

	БНМАУ-ын шинэ бүтээлийг гадаадад патентлахын ач холбогдол

	Шинэ бүтээлийг гадаадад патентлах, лиценз худалдах нь улс төр, эдийн засгийн шинж чанартай зорилтуудыг ханган биелүүлэхэд чиглэгдэхийн сацуу валют олох нэг эх үүсвэр бөгөөд валютын фондыг нэмэгдүүлнэ.

	БНМАУ-д хийсэн ба БНМАУ-ын иргэн гадаадад хийсэн шинэ бүтээлийг гадаадад патентлахад мөн шинэ бүтээлийн талаар тус улсын ашиг сонирхлыг хамгаалах зорилгоор (өөрөөр хэлбэл шинжлэх ухаан техникийн асуудлыг шийдвэрлэхэд) өөрийн улсын шинжлэх ухаан техникийн анхдагчийг гадаадад хамгаална. 

	 

	Шинэ бүтээлийг гадаадад патентлах журам

	БНМАУ-д хийсэн ба БНМАУ-ын иргэн гадаадад хийсэн шинэ бүтээлийн онцгой эрхийг гадаадад гаргах, мөн тэдгээрийг ямар нэгэн хэлбэрээр гадаадад шилжүүлэхэд гагцхүү БНМАУ-ын Сайд нарын Зөвлөлийн тогтоосон журмаар гүйцэтгэнэ. Энэ журам нь Нээлт, шинэ бүтээл, оновчтой саналын дүрэмд тодорхойлогдсон байдаг юм. 

	БНМАУ-ын шинэ бүтээлийг гадаадад патентлахад тухайн оронд мөнхүү шинэ бүтээлийн патентыг зайлшгүй өгөх хэрэгтэй болно. Ийнхүү патентлахын өмнө өөрийн оронд зохиогчийн гэрчилгээ олгож болно

	Патент нь нутаг дэвсгэрийн хатуу шинж чанартай байдаг учраас шинэ бүтээлийг гадаадад патентлахтай холбогдуулан лиценз худалдах боломж гарах нь түүнтэй харилцан нөхцөлдөөтэй байдаг билээ. Нэг улсад бий болсон шинэ бүтээлийн эрх нь зөвхөн тэр хэмжээндээ үйлчилнэ. Шинэ бүтээлийг гадаадад патентлах, лиценз худалдах, худалдан авах, патент-лицензийн үр ашгийг судлах, лиценз худалдсанаас орсон орлогыг хуваарилах ажлыг Шинжлэх ухаан техникийн улсын хороо, холбогдох яам, тусгай газартай хамтран гүйцэтгэнэ. Патентлах шинэ бүтээлийг үйлдвэр, албан газар, байгууллага, зохиогч нь өөрсдөө сонгон авч энэ тухайн саналаа яам, тусгай газарт тавина. Тэр саналыг патентлах нь зүйтэй гэж яам, тусгай газар үзвэл өөрийн дүгнэлтийг Шинжлэх ухаан техникийн улсын хороонд өгнө. 

	Шинжлэх ухаан техникийн улсын хороо нь шинэ бүтээлийг патентлах шаардлагатай гэж үзвэл холбогдох яам, тусгай газарт санал тавина. 

	Гадаадад патентлах шинэ бүтээлийн өргөдөл, холбогдох материалыг мөнхүү бүтээлийг гаргасан буюу ашиглаж байгаа үйлдвэр, аж ахуйн газар бүрдүүлж өгөх үүрэгтэй. Үүнээс гадна үйлдвэр, аж ахуйн газрын зөвшөөрснөөр зохиогч нь өөрөө бүрдүүлж өгч болно. Ийнхүү материал бүрдүүлэхэд Шинжлэх ухаан техникийн улсын хороо, холбогдох яам, тусгай газар туслах үүрэгтэй юм. 

	Манай улсын иргэн, мөн хуулийн этгээд нь гадаадын иргэн ба хуулийн этгээдтэй хамтран бүтээсэн шинэ бүтээлийг гадаадад патентлахдаа олон улсын гэрээ хэлэлцээрт үндэслэн патентална. 

	Патент, лиценз худалдах, худалдан авахдаа Улсын төлөвлөгөөний комиссын шийдвэрээр худалдах ба худалдан авна. Тэгэхдээ патент, лицензийг худалдах, худалдан авах ажлыг Гадаад худалдааны яам гүйцэтгэдэг юм. 

	 

	БНМАУ-ын шинэ бүтээлийг гадаадад патентлах нөхцөл

	Тус улсад шинэ бүтээл гэж тооцогдсон саналыг гадаадад патентлах тухай өргөдөл, холбогдох материалыг Шинжлэх ухаан техникийн улсын хороо шийдвэрлэнэ

	Шинэ бүтээлийн патентын чадвар нь патентлахын гол нөхцөл юм. Нэг буюу хэдэн улсад шинэ бүтээл гэж үнэлэгдэж, тэдгээр оронд патентаар хамгаалагдаж чадах зохиомж, арга, бодисуудыг патентын чадвар гэж нэрэлдэг. Шинэ бүтээлийн мөн чанар хэвлэлээр буюу өөр аргаар зарлагдсан бол өөр оронд патентлагдаж чадахгүй. 

	Экспортод бараа бэлтгэн нийлүүлэх, хөгжингүй орнуудад техникийн баримт бичгийг шилжүүлэн өгөх, техникийн тусламж үзүүлэхтэй холбогдуулан өгч байгаа объектуудын патентын цэвэр байдал чухал юм. Экспортын бараа улс оронд байгаа патентын нөлөөнд цохигдохгүй, тийм объектуудыг патентын цэвэр байдал гэж үздэг. Тийм учраас патентын цэвэр байдалтай объектууд нь патент эзэмшигчийн талаар гарах гомдлын шаардлагаас хамгаалагдсан байдаг юм. Патентын цэвэр байдлыг тодорхойлохын тулд тусгайлан шинжээчийн дүгнэлт хийлгэдэг юм.

Заметки

		[←1]
	 Агуулгаараа нэг төрлийн харилцааг зохицуулдаг бүлэг хэм хэмжээг эрхзүйн институт гэнэ.




	[←2]
	 БНМАУ-ын эрүүгийн хууль, 106 дугаар зүйлийн «а», «б»-д заасныг үзнэ үү




	[←3]
	 Монгол Ардын Хувьсгалт намын XVII их хурал (дэлгэрэнгүй тайлан) УБ 1976. 82 дахь тал




	[←4]
	 1. Эрхзүйн харилцааны объект нь мөнхүү харилцаанд оролцогчдын үйлдэл буюу ер нь байгууллага, хүмүүсээс эрх үүргийнхээ ёсоор гүйцэтгэвэл зохих ажиллагаа юм. Энэ нь практик зорилтыг хэрэгжүүлэх хийгээд иргэдийн ашиг сонирхлыг хангахад чиглэгдсэн эд хөрөнгийн ба эд хөрөнгийн биш шинж чанартай байж болно. Жишээ нь эд хөрөнгийг бусдад шилжүүлэхэд үүссэн харилцаа нь эд хөрөнгөтөн холбоотой бол, алдар цол шагнах, овог нэр солих зэрэг нь эд хөрөнгөтэй холбоогүй буюу иргэдийн нэр төр, алдар хүнд, ашиг сонирхлыг хамгаалах агуулгатай байдаг.
Эрхзүйн харилцааны объектын тухай асуудал нь эрхзүйн харилцаанд оролцогчдоос юу хийж ямар үүрэг биелүүлэх ёстойг хийгээд түүнээ зохих ёсоор хэрэгжүүлсэн эсэхийг урьдчилан тогтоосны үндсэн дээр эрхийн хэм хэмжээг хэрэглэхтэй шууд холбогдсон байна. Мөнхүү эрхийн хэм хэмжээнд холбогдох бодит нөхцөл бүрдсэн үед эрхзүйн харилцаа үүсэж өөрчлөгддөг. Ийнхүү эрхзүйн харилцаа үүсэх өөрчлөгдөх, дуусгавар болох үндэслэл нь хууль зүйн үйл баримт юм.
2. Эрхзүйн объект гэдэг нь хэм хэмжээний цогцолборын нэгэн адил эрхзүйн хэм хэмжээгээр зохицуулагддаг нийгмийн харилцааг хэлдэг.
3. Эрхзүйн субъектүүдийн хооронд эд хөрөнгийн харилцааны дагуу бий болж үүсэж, өөрчлөгдөж, үгүй болж байдаг эд хөрөнгийг субьектив эрхийн объект гэдэг.
Оюун санааны хөдөлмөрийн (уран зохиол, хөгжмийн зохиол зэрэг бүтээл) зохих үр дүнгийн талаар үүсдэг зохиогчийн ба шинэ бүтээлийн эрхээр урьдчилан заагдсан эрхзүйн харилцаа үүсэхийг зохиогчийн эрхзүйн ба зохион бүтээгчийн эрхзүйн талаарх субьектив эрхийн объект гэж нэрлэдэг.




	[←5]
	 БНМАУ-ын Иргэний хууль, 1963, 125 дахь тал




	[←6]
	 БНМАУ-ын иргэний эрхэнд холбогдох норматив материал, 1966. 308 дахь талд үзнэ үү




	[←7]
	 БНМАУ-ын Иргэний эрхэд холбогдох норматив материал, 1966. 288—289 дахь тал




	[←8]
	 БНМАУ-ын иргэний эрхэд холбогдох норматив материал, 1966. 298 дахь тал




	[←9]
	 БНМАУ-ын иргэний эрхэд холбогдох норматив материал, 1966, 290 дэх тал




	[←10]
	 БНМАУ-ын иргэний эрхэд холбогдох норматив материал 1966, 290 дахь тал




	[←11]
	 БНМАУ-ын иргэний эрхэд холбогдох норматив материал, 1966, 302. 308 дахь тал




	[←12]
	 БНМАУ-ын иргэний хууль. 1963 131 дэх тал




	[←13]
	 БНМАУ-ын иргэний хууль, 1963, 131 дэх тал




	[←14]
	 БНМАУ-ын хууль дүрэм тогтоолын эмхэтгэл. 1968. № V—VI, 27 дахь тал




	[←15]
	 Патент — онцгой эрхийн бичиг. Энд илэрхийлсэн утгаар нь өгүүлбэл, шинэ бүтээл, түүний анхдагчийг тогтоож зохиогчийг зөвшөөрч, патент эзэмшигчийн зөвшөөрөлгүйгээр уг бүтээлийг ашиглаж болохгүй гэдгийг гэрчилсэн эрхийн бичиг мөн.




	[←16]
	 Лиценз — зөвшөөрөл олгосон баримт бичгийг хэлдэг. Энд илэрхийлсэн утгаар нь өгүүлбэл патент эзэмшигчээс шинэ бүтээлээ бусдад ашиглуулах буюу бүрмөсөн шилжүүлэхэд олгох зөвшөөрлийн бичиг юм. Патент эзэмшигчид шинэ бүтээлээ лицензээр бусдад ашиглуулах буюу бүрмөсөн шилжүүлэх эрхийг нээлт, шинэ бүтээл, оновчтой саналын дүрмээр олгожээ




	[←17]
	 БНМАУ-ын хууль, дүрэм, тогтоолын эмхэтгэл. 1970, № 6, 79 дэх тал




	[←18]
	 БНМАУ хууль дүрэм тогтоолын эмхэтгэл 1970. № 6, 79— 80 дахь тал




	[←19]
	 БНМАУ-ын хууль, дүрэм, тогтоолын эмхэтгэл, 1970, № 6. 83




	[←20]
	 БНМАУ-ын иргэний хууль 1963. УБ, 133 дахь тал




	[←21]
	 БНМАУ-ын иргэний хууль 1963. УБ, 135-136 дахь тал




	[←22]
	 БНМАУ хууль, дүрэм, тогтоолын эмхэтгэл 1970 № 6. 92—93 дахь тал

